
مولانا اشرف علی تھانوی ؒ



                     آخری قسط
محمد موسیٰ بھٹو 
اہم تفسیری نکات
(اہل محبت واہل سلوک کے لئے قرآنی لائحہ عمل)
والعصر ان الانسان لفی خسر۔ (سورۃ العصر، آیت نمبر ۱- ۲)
(قسم ہے زمانہ کی کہ انسان بڑے خسارہ میں ہے)
وقت کی قدر وقیمت
ابن عباس نے دہر (وقت) سے اس کی تفسیر بیان فرمائی ہے، پس اس میں تنبیہ ہے وقت اور عمر کی نعمت کے ضایع ہونے پر اور اس پر اہل اللہ خوب متنبہ ہوئے ہیں کہ وہ ایک لمحہ ضایع نہیں کرتے یا کمال حاصل کرتے ہیں، جس کا ذکر اٰمنوا وعملوا میں ہے، یا تکمیل میں مشغول رہتے ہیں، جس کا ذکر تواصوا میں ہے۔
تشریح:
عمر اور وقت بے بہا دولت ہے، بلکہ سب سے بڑا سرمایہ ہے، اس سرمائے کے صحیح استعمال کے ذریعہ آخرت میں پونجی جمع کرنا، سب سے بڑی دانشمندی ہے، عمر برف کی طرح پگھلتی جارہی ہے، اسے اگر آخرت کے مقاصد کے لئے صرف نہ کیا گیا تو سراسر گھاٹے کا سودہ ہے اور فرد کو آخرت میں خون کے آنسو بہانے پڑیں گے، اس لئے وقت کی قیمتی دولت کو اصل مقصد کے استعمال کے بجائے اسے ضایع کردیا گیا تو سب سے بڑا خسارہ ہے، اہل اللہ پر اللہ کا سب سے بڑا فضل یہ ہے کہ وہ وقت کے ایک ایک لمحہ کے صحیح استعمال کے لئے فکرمند ہوتے ہیں، وہ وقت کے غلط استعمال کے متحمل ہی نہیں ہوتے، وہ یا تو وقت کو دعوتی وتربیتی کاموں کے لئے صرف کرتے ہیں یا پھر محبوب کے ساتھ راز ونیاز میں۔
غیر ضروری کاموں میں وقت کے استعمال سے وہ شدید اذیت محسوس کرتے ہیں، ہمیں وقت کے صحیح استعمال کا سلیقہ اہل اللہ سے سیکھنا چاہئے، اہل اللہ کی صحبت سے جب اللہ کی محبت پیدا ہونے لگتی ہے تو اللہ کی یہ محبت، فرد وافراد کو زندگی کے سارے رازوں، آداب اور سلیقہ زندگی سے آشنا کردیتی ہے اس لئے یہ کہنا بجا ہوگا کہ ساری دنیا کی دولت خرچ کرکے بھی، اگر اہل اللہ کی صحبت حاصل ہو تو سستا سودا ہے، دنیا کی ساری مصروفیات ترک کرکے بھی اگر یہ نعمت حاصل ہو تو بڑی سعادت شمار ہوگی۔ (مرتب)
الذی جمع مالا وعددہ۔   (سورۃ الھمزۃ، آیت نمبر ۱-۲)
(بڑی خرابی ہے ہر ایسے شخص کے لئے جو مال جمع کرتا ہو اور بار بار گنتا ہو)
مال سے محبت کا بڑی خرابی ہونا
اس میں ذکر ہے کہ ایسا مال جمع کرنا، جس میں محبت وشغف ہو، اور جس کے آثار میں بار بار گننا شمار ہو، وہ مال مذموم ہے۔
تشریح:
مال کے لئے کوششوں کا حصول بجائے خود غلط نہیں، بلکہ ایک حد تک دینی فریضہ ہے، تاکہ معاشی ضروریات کے لئے لوگوں کی محتاجی نہ ہو، لیکن مال جمع کرنے کا جنون ہونا، اس کا حریص ہونا، مال سے محبت کا ہونا، وقت اور عمر کا بڑا حصہ مال جمع کرنے میں صرف ہونا، اس نیت سے مال کو بار بار گنتے رہنا، دل میں مستقل طور پر مال کی طرف توجہ اور کھٹکہ کا ہونا، یہ ساری چیزیں ایسی ہیں، جو ہلاکت کا سبب ہے، مال کی اس محبت کی وجہ سے جتنی بھی خرابیاں پیدا ہوں، کم ہیں، البتہ اگر مال کی محبت نہ ہو اور اللہ کی راہ میں مال خرچ کرنے کا طاقتور تقاضا موجود ہے تو اس طرح کی کوششیں نہ صرف غلط نہیں، بلکہ ایسا مال باعث خیر وبرکت ہے کہ اس سے دینی کاموں کو تقویت ملتی ہے اور اللہ کی مخلوق کی مدد کی صورت پیدا ہوتی ہے، لیکن اس دور میں عام طور پر مال جمع کرنے کی حرص، مال کی محبت کی وجہ سے ہے، جو سب سے بڑی آفت ہے، مال کی یہی محبت معاشرے میں سب سے زیادہ فساد کا ذریعہ بن جاتی ہے۔
لایلاف قریشِِ ایلافھم رحلۃ الشتاء والصیف فلیعبدوا رب ھٰذالبیت۔ (سورۃ قریش، آیت نمبر ۳)
(چونکہ قریش خوگر ہوگئے ہیں، یعنی جاڑے اور گرمی کے سفر کے ساتھ خوگر ہوگئے ہیں تو ان کو چاہئے کہ اس خانہ کعبہ کے مالک کی عبادت کریں)۔

دینی حوالے سے حاصل ہونے والے منصب کا تقاضا
اس سے معلوم ہوا کہ اگر کسی فرد کو دینی معاملہ کے سبب مال ومنصب نصیب ہو، جیسا قریش کو بیت اللہ سے تعلق کے واسطہ سے تھا، جس کا ذکر اس (سورہ) میں ہے، اس کا حق یہ ہے کہ وہ فخر اور دعویٰ کے استحقاق کے بجائے اللہ تعالیٰ کا شکر اور اس کی اطاعت کا زیادہ اہتمام کرے۔
تشریح:
دینی خدمت کے کاموں کی وجہ سے معاشرے میں مقام کا حاصل ہونا، یہ اللہ کی بڑی نعمت ہے، اس نعمت کی حق ادائیگی کی صورت یہ ہے کہ دعویٰ پیدا ہونے کی بجائے عجز اور تواضع پیدا ہو اور اللہ کی طرف رجوع ہونے اور اس کی اطاعت کی کوششوں میں مزید اضافہ ہو، انعام کی شکر ادائیگی کی یہی صورت ہے، ورنہ خطرہ درپیش ہوتا ہے کہ کہیں یہ نعمت سلب نہ ہوجائے، یا دینی خدمت کے نتیجہ میں حاصل ہونے والے مقام کو فرد اپنے مقاصد شہرت اور حصولِ دولت وغیرہ کے لئے استعمال نہ کرنے لگے، سخت احتیاط کی ضرورت ہے۔
ان شانک ھوالابتر۔  (سورۃ الکوثر آیت نمبر ۳)
(بالیقین آپ کا دشمن ہی بے نام ونشان ہے)
اللہ کے رسول اور اہل اللہ کی مخالفت کے نتائج
اس میں دلیل ہے کہ آپ کا ہر مخالف ہر خیر (کے کام) سے منقطع ہے کہ نہ اس کی زندگی میں برکت ہے کہ اس سے آخرت کا سامان تیار کرے، نہ اس کے قلب میں خیر ہے کہ حق بات کو سمجھے یا اس میں حق تعالیٰ کی محبت ومعرفت پیدا ہو، نہ اعمال میں برکت ہے کہ توفیق واخلاص حاصل ہو، اور یہی حالت ہوتی ہے آپ کے ورثہ کے مخالف کی، جیسا حدیث شریف میں ہے کہ جو شخص میرے ولی سے دشمنی اختیار کرے، میں اس سے اعلان جنگ کرتا ہوں۔
تشریح:
اللہ کے رسول کی مخالفت کے بعد زندگی میں خیر وبرکت پیدا ہوسکے، آخرت کی فکر نصیب ہوسکے، اللہ کی محبت ومعرفت حاصل ہوسکے، ممکن نہیں، اس لئے کہ اللہ نے سارے خیر کا منبع اپنے رسول ہی کو بنایا ہے، ان کی مخالفت کے بعد فرد وافراد سارے خیر سے محروم ہوجاتے ہیں، یہی حالت اللہ کے رسول کے وارثوں یعنی علمائے ربانی کی مخالفت کے نتیجہ میں پیدا ہوتی ہے، تزکیہ کا عمل عالم ربانی سرانجام دیتا ہے، اللہ کی محبت ومعرت کے اسرار ورموز سے وہی آشنا کرتا ہے، نفسی قوتوں کے مد وجزر سے نکال کر اصلاح کا فریضہ وہی سرانجام دیتا ہے، یہ اس کی منصبی ذمہ داری ہے۔
عالم ربانی کی مخالفت کے نتیجہ میں بھی فرد زندگی میں خیر وبرکت اور محبت ومعرفت سے عام طور پر محروم رہتا ہے۔
یہ ایسا نکتہ ہے، جو عقلیت کی تیزی کی وجہ سے اس دور میں سب سے زیادہ نظر انداز ہوا ہے، اس کا نتیجہ ہے کہ علوم وفنوں عام طور پر خیر وبرکت سے خالی ہوگئے ہیں، پاکیزہ الفاظ کا استعمال تو بہت زیادہ ہوگیا ہے، لیکن ان الفاظ میں موجود کارفرما اصلیت سے محرومی ہے۔ (مرتب)
اذا جاء نصراللہ والفتح ورئیت الناس یدخلون فی دین اللّٰہ افواجا فسبح بحمد ربک واستغفرہ انہ کان توابا۔ (سورۃ النصر، آیت نمبر  ۱-۳)
(جب اللہ کی مدد اور فتح آپہنچے اور آپ لوگوں کو اللہ کے دین میں جوق در جوق داخل ہوتا ہوا دیکھ لیں تو اپنے رب کی تسبیح وتحمید (حمد) کیجئے اور اس سے مغفرت طلب کیجئے، وہ بڑا توبہ قبول کرنے والا ہے)
داعی کی زندگی کا اللہ کے ذکر وتسبیح سے وابستہ ہونا
اس کا حاصل حسب روایات حضور صلی اللہ علیہ وسلم کو حکم ہے کہ دعوت وتبلیغ کے کام سے فارغ ہونے کے بعد اللہ سے لقاء (ملاقات) کے لئے خاص طور پر سامان کرنا چاہئے، اس طرح اہل طریقت (اہل تصوف) کو بھی چاہئے کہ جب دعوت کے کام سے فارغ ہوں تو اپنے رب کی عبادت کے لئے فارغ ہوجائیں۔
تشریح:
اللہ کی تسبیح وتحمید کا کام ایسا ہے، جس سے اخلاص، للھیت اور اللہ سے قربت پیدا ہوتی ہے اور اللہ سے راز ونیاز سے قلب کو تسکین اور تشفی ہوتی ہے، یہ کام بجائے خود دینی مقاصد میں شامل ہے، جب اللہ کے رسول کو اس کی تاکید ہے تو دوسرے دعوتی کام کرنے والوں کو تو اس کا مزید اہتمام کرنا چاہئے۔
بات یہ ہے کہ دین کا دعوتی، علمی اور عملی کام کرنے میں ایمانی قوت خرچ ہوتی ہے، اور تھوڑی دیر کے دعوتی کام کے بعد دل میں تشنگی محسوس ہونے لگتی ہے اور اخلاص متاثر ہونے لگتا ہے، اس طرح کے سارے احساسات کا علاج اللہ کے ذکر اور اس کی تسبیح وتعریف بیان کرنے سے وابستہ ہے، اس لئے کہ اس سے دل میں نئی ایمانی طاقت اور انوار اور معنوی حسن کے طاقتور اجزاء  داخل ہوتے ہیں، جس سے داعی مستحکم سے مستحکم تر ہوتا ہے، داعی کی زندگی اللہ کے ذکر وتسبیح سے ہی وابستہ ہے۔ (مرتب)   
من شرالوسواس الخناس۔ (سورۃ الناس، آیت نمبر ۴)
(پناہ مانگتا ہوں)(وسوسہ ڈالنے والے پیچھے ہٹ جانے والے کے شر سے۔)
قلبی ذکر کے وقت شیطان کا بھاگ جانا
حدیث میں ہے کہ (شیطان) غفلت کے وقت ہی وسوسہ ڈالتا ہے، جب کہ قلبی ذکر کے وقت وہ بھاگ جاتا ہے، اس سے معلوم ہوا کہ غفلت کا علاج ذکر سے ہوتا ہے۔
تشریح:
حکیم الامت نے اس حاشیہ میں قلبی ذکر جسے (اصطلاح میں مراقبہ کہتے ہیں) اس کی اہمیت واضح فرمادی ہے، قلبی ذکر اغوائے شیطانی اور اغوائے نفسانی سے بچاؤ کا سب سے بڑا ہتھیار ہے اور جملہ مصائب اور ناپاکیزہ احساس کا حل بھی، اس لئے کہ قلبی ذکر کے ذریعہ جب فرد کا اللہ سے تعلق قائم ہوتا ہے تو نہ صرف یہ کہ شیطان بھاگ جاتا ہے، بلکہ نفسی قوت بھی مضمحل ہونا شروع ہوجاتی ہے، حقیقت یہ ہے کہ قلبی ذکر کے اتنے فوائد وثمرات ہیں کہ افراد معاشرہ کو اگرشدبد ہوجائے تو وہ سارے کاموں اور ساری مصروفیات کو اوپر نیچے کرکے، اس ذکر پر ٹوٹ پڑیں۔
ایک بزرگ جس نے قلبی ذکر پر بیس سال تک مجاہدے کئے، اس نے اپنی ایک کتاب میں لکھا ہے کہ نفس کی مثال اس غار کی سی ہے، جس میں نفس وشیطان رہتے ہوں، اوراد ووظائف کی مثال غار کے دروازے پر زور سے لاٹھیاں برسانے کے مترادف ہے، ان لاٹھیوں کی آواز سے غار میں موجود نفس اور شیطان میں کوئی زیادہ ہلچل یا تہلکہ مچ جائے، دشوار بات ہے، (یہاں اوراد ووظائف کی کم، اہمیت کا تاثر پیدا ہونا صحیح نہ ہوگا، بلکہ مقصود صرف اللہ کے اسم ذات کے قلبی ذکر کی اہمیت کو اجاگر کرنا ہے) قلبی ذکر اتنا طاقتور ہے کہ اس کے کرنے سے گویا آپ نے غار کے اندر گرم ترین پانی کا فوارہ چھوڑ دیا، جس سے وہ راہ فرار اختیار کرنے پر مجبور ہوجاتے ہیں، قلبی ذکر کی یہ ایسی مسلمہ اہمیت ہے، جو ہر اس فرد پر واضح ہوجاتی ہے جو یہ ذکر کرتا ہے، اس لئے ایک حدیث شریف میں قلبی ذکر کو جہری ذکر سے ستر گنا افضل قرار دیا گیا ہے۔
قلبی ذکر شروع میں اگرچہ دشوار ہوتا ہے کہ نفس وشیطان سے ایک طرح کی معرکہ آرائی شروع ہوجاتی ہے اور وسوسے بھی آنے لگتے ہیں، لیکن نفس اور شیطان کو راہ فرار اختیار کرنے کا راستہ بھی یہی ہے، قلبی ذکر کے نفس اور شیطان سے معرکہ آرائی کے سلسلہ میں فیصلہ کن کردار کا راز یہ ہے کہ اس میں ساری ذہنی اور قلبی توانائیاں اللہ کے انوار حسن کے اخذ میں صرف ہوتی ہیں، اس ارتکاز قوت کی وجہ سے جہاں فرد کی شخصیت میں اللہ کے انوار کی شعائیں بکھرنے لگتی ہیں، وہاں شخصیت اللہ کے انوار حسن سے بھی فیضیاب ہونے لگتی ہے، جس کی وجہ سے دل میں مادی حسن کی کشش باقی نہیں رہتی، لیکن ذکر کا یہ فائدہ مستقل مزاجی سے ذکر کرتے رہنے کے نتیجہ میں ہی حاصل ہوتا ہے۔
اللہ کے رسول صلی اللہ علیہ وسلم نبوت سے پہلے غار حرا میں اللہ کے اسم ذات کا قلبی ذکر کرتے تھے، اس لئے قلبی ذکر کے بارے میں مغالطہ پیدا کرنے کی کوششیں اللہ کی معرفت سے نا آشنائی کا نتیجہ ہیں۔
قلبی ذکر ویسے تو ہر دور میں بندہ مؤمن کے لئے ناگزیر رہا ہے، لیکن موجودہ دور میں جب کہ مادی حسن اور دنیا کی رونق اور زیب وزینت کا سامان خوبصورتی کے ساتھ ظاہر ہوکر عریاں ہوکر، لگ بھگ ہر فرد کو مسحور کرنے کا موجب بن چکا ہے، اس دور میں قلبی ذکر کے بغیر فرد وافراد، جتنے بھی مسائل ومصائب اور ان کی شدتِ احساس کا شکار ہوں، وہ کم ہے، اس دور میں قلبی ذکر کے بغیر فرد کے ذہنی توازن کا قائم رہنا اور اعصاب ونفسیات کے تناؤ سے بچنا امرمحال ہے۔
قلبی ذکر کوئی علمی اور استدلالی چیز نہیں ہے کہ الفاظ میں اس کی حقیقت بیاں ہوسکے، بلکہ یہ تو خالص مشاہداتی چیز ہے، جو عملاََ کرکے اس کے فوائد وثمرات سے فیضیاب ہوا جاسکتا ہے اور زندگی کو جنت کے منظر میں تبدیل کیا جاسکتا ہے، یہ سعادت عظمیٰ خوش نصیب افراد ہی کو حاصل ہوتی ہے، ورنہ بڑے بڑے صاحبان علم اس کے جواز وعدم جواز اور قیل وقال کا شکار ہوکر، زندگی بھر اس سعادت سے محروم رہ جاتے ہیں، اس لئے کہ شیطان ذکر سے غفلت کے وار سے دل سے ذکر کی اہمیت کو مجروح کرچکا ہے جس کی وجہ سے علم سے نور ونورانیت سلب ہوجاتی ہے، یہ ذکر سے غفلت کا لازمی نتیجہ ہے، حالانکہ علم کو تو ہر اعتبار سے باعث خیر وبرکت اور رجوع الی اللہ کا ذریعہ ہونا چاہیے، قلبی ذکر یعنی مراقبہ میں فرد مادی حسوں اور ظاہری دنیا سے یکسو ہوکر، باطن میں ڈوب جاتا ہے، جس سے رفتہ رفتہ روح کی لطافتیں نفس کی کثافتوں پر غالب آنا شروع ہوجاتی ہیں، نفس اور شیطان کی جملہ شرارتوں سے بچاؤ کی صورت بھی پیدا ہوجاتی ہے اور فرد کا فطرت سلیمہ سے رشتہ منسلک ہونے لگتا ہے، چنانچہ فرد کے باطن پر معرفت کے علوم کا القا ہونے لگتا ہے، یہ علوم ایسے ہیں، جو قرآن وسنت میں موجود نور سے مطابقت رکھتے ہیں، قرآن وسنت میں موجود نور تک رسائی کی راہ میں اصل رکاوٹ نفسی قوقتیں ہوتی ہیں، اللہ کے قلبی ذکر یعنی مراقبہ سے اندر میں غوطہ زنی کے ذریعہ نفسی قوتوں کی پامالی ہونا شروع ہوجاتی ہے، یہ پامالی جب آخری مرحلہ پر پہنچ جاتی ہے تو اندر سے علوم کا چشمہ پھوٹ نکلتا ہے، جسے حدیث میں ”استغت قلبک“ فرمایا گیا ہے، یعنی ہر معاملہ میں اندر کے مفتی سے پوچھا کرو۔
مذکورہ حاشیہ میں غفلت کا علاج ذکر بتایا گیا ہے، اس اعتبار سے جائزہ لیا جائے تو معلوم ہوگا کہ ذکر اور ہمارے درمیاں اتنے حجابات پیدا ہوچکے ہیں کہ ہمارے پاس دنیا کے ہر کام کے لئے وقت موجود ہے، جب کہ ذکر کے لئے وقت موجود نہیں، اور اس کے لئے سو بہانے تراشے جاتے ہیں، یہ دراصل مادی دنیا میں محویت کا نتیجہ بلکہ اس کی سزا ہوتی ہے، محبوب حقیقی کو بھلا دینے اور اس کے ذکر کو اہمیت نہ دینے کی جتنی بھی سزا ملے، وہ کم ہے۔
ذکر سے غفلت اتنی بڑی مصیبت ہے کہ وہ اپنے ساتھ وسوسوں اور مادی زندگی کے مستقبل کو بہتر بنانے کے خیالات کا طوفان لاتی ہے، اس لئے ذکر سے غفلت کو معمولی ہرگز نہ سمجھنا چاہیے، جب تک ذکر کی مشقوں سے متوجہ الی اللہ ہونے کا ملکہ راسخ نہ ہو، اس وقت تک وسوسوں اور مادی نوعیت کے خیالات کے ہجوم سے بچنے کی صورت کا پیدا ہونا امر محال ہے، ذکر سارے تفکرات سے بچاؤ اور دل اور ذہن پر پڑنے والے ہر قسم کے بوجھ کو ہلکا کرنے کا مؤثر ترین نسخہ ہے، ذکر سے غفلت شیطان کا سب سے بڑا وار ہے، جس کے ذریعہ وہ فرد وافراد کو مادیت کی دلدل میں مبتلا کرنے کا موجب بن جاتا ہے، ذکر سے غفلت کی یہی سزا کوئی کم سزا نہیں ہے کہ فرد حرص وہوس کے عذاب میں مبتلا ہوجاتا ہے اور چھوٹے سے چھوٹے معاملہ پر آگ بگولہ ہوجاتا ہے، مزاج کے خلاف ہونے والے واقعات پر شدید ذہنی خلفشار کا شکار ہوجاتا ہے اور اپنے اس مشتعل، غیر معتدل اور مریضانہ مزاج کی وجہ سے وہ اپنے اہل خانہ اور دوست واحباب کے لئے وبال بن جاتا ہے۔
ذکر سے غفلت کے سلسلہ میں اصل رکاوٹ دنیا کے اپنے بھرپور حصہ سے دستبردار نہ ہونا اور دنیادار دوستوں کی صحبت کے ماحول میں رہنا ہے اور یہ دونوں چیزیں ایسی ہیں جس سے فرد ہمت حوصلہ کے مظاہرے سے بچ سکتا ہے اور ذکر کی دنیا میں آکر، اس کے فوائد وثمرات سمیٹ سکتا ہے، اس طرح وہ سعادت دارین کی راہ پر گامزن ہوسکتا ہے، دوسری صورت میں دونوں جہانوں کی سعادت سے محرومی ہی محرومی ہے، خود احتسابی سے کام لینے کی ضرورت ہے، ساٹھ ستر سال کی عمر کا دھوکہ ایسا ہے، جو فرد وافراد میں یہ مغالطہ پیدا کرتا ہے کہ ابھی تو بہت وقت ہے، اپنے وقت پر ذکر بھی کرلیں گے، یہ مغالطہ فرد کو مادی دنیا میں اتنا مستغرق کردیتا ہے کہ وہ عام طور اس دلدل سے زندگی بھر نکلنے نہیں پاتا۔
اس مغالطہ کا دوسرا اہم پہلو یہ ہے کہ جس زندگی کو ہم ساٹھ ستر سال کی زندگی سمجھ رہے ہیں، یہ اصل میں ساٹھ ستر سال نہیں، بلکہ ساٹھ ستر لمحے ہوتے ہیں، جو افراد، زندگی کے ساٹھ ستر سال گزار کر قبر کے کنارے پر کھڑے ہیں، ان سے پوچھکر دیکھا جائے تو وہ یہی کہیں گے کہ زندگی کی یہ کل عمر اس طرح گزر گئی کہ پیچھے مڑکر دیکھتے ہیں تو یہ کل زندگی ساٹھ ستر لمحات ہی نظر آتے ہیں، قرآن تو یہ کہتا ہے کہ دنیا کی یہ ساری زندگی اور قیامت تک کا دور یہ آنکھ جھپکنے کے برابر ہے، بلکہ اس سے بھی زیادہ قریب (وما امر الساعۃ الا کلمح البصر او ھو اقرب) اتنی ناپائدار زندگی کو اللہ کے ذکر سے غفلت ودوری میں صرف کرنا سخت خسارے کا سودہ ہے، یہ اغوائے شیطانی اور اغوائے نفس کی سب سے بُری صورت ہے۔
مولانا زاہد الراشدی 

جدید دور میں

مسلمانوں کے بنیادی مسائل

اور کرنے کے کام

امت مسلمہ کو کیا مسائل درپیش ہیں اور کن چیلنجز کا سامنا ہے؟  اسے دینی نقطہٴ نظر سے چند تدریجی مراحل میں تقسیم کرنا  چاہوں گا ۔ 

پہلا مرحلہ  ایک فرد کا ہے کہ  ایک مسلمان فرد  کے طور پر  اسلام ہم سے کیا  تقاضہ کرتا ہے؟ یہ بہت اہم  مرحلہ ہے٬ اس لیے کہ  سوسائٹی  اوراجتماعیت کی بنیاد  فرد پر ہوتی ہے٬ افراد  مل کر  اجتماعیت اور سوسائٹی کی شکل اختیار  کرتے ہیں۔  جس طرح ایک  مشین بہت سے  پرزوں پر مشتمل ہوتی ہے٬ اگر  ہر پرزہ  اپنی جگہ  درست اور صحیح کام کررہا  ہو تو مشین بھی صحیح  کام کرے گی٬ اور اگر کوئی  پرزہ درست نہیں ہے اور اس میں خرابی  ہے تو مشین بھی صحیح کام نہیں کرے گی۔ کسی  مشین کے  صحیح طور پر  کام کرنے کے لیے سب سے پہلے یہ ضروری  ہوتا ہے کہ  اس کے تمام پرزے صحیح ہوں٬  ان میں کوئی  خرابی نہ ہو ۔  اور اس کے بعد  یہ بھی  ضروری ہوتا ہے کہ ان کا آپس کا   جوڑ صحیح ہو اور نیٹ ورک درست ہو٬ کیونکہ اگر پرزے  صحیح  ہیں٬ لیکن باہمی جوڑ صحیح نہیں ہے  تو بھی مشین صحیح کام نہیں کر سکے گی۔  اسی طرح سوسائٹی کا  معاملہ ہے کہ اگر  فرد صحیح ہے اور بحیثیت مسلمان  صحیح کام کررہا ہے٬ اور پھر افراد  کا باہمی جوڑ  صحیح ہے  اور ایک دوسرے  کے ساتھ  ان کے معاملات  درست ہیں تو سوسائٹی  کا نظام صحیح ہوگا٬ ورنہ بگڑ  جائے گا۔ 

اسی لیے حضرات صوفیاء کرام  رحمہم اللہ تعالیٰ کی توجہ  سب سے زیادہ فرد پر ہوتی  ہے٬ وہ فرد اور نفس  کی اصلاح کو اپنا ہدف  بناتے ہیں اور اسی پر محنت  کرتے ہیں٬  اس لیے کہ اگر کوئی  مسلمان  بطور  مسلمان صحیح ہے تو وہ سوسائٹی کا مفید اور کار آمد  پرزہ بنے  گا٬ لیکن اگر وہ صحیح مسلمان نہیں ہے تو  سوسائٹی میں بھی خرابی  پیدا کرے گا۔  چنانچہ سب سے پہلا مرحلہ یہ ہے کہ ہم سب صحیح مسلمان بننے کی کوشش کریں٬ ایک مسلمان کے طور  پر اللہ تعالیٰ اور ان کے آخری رسول ؐ کے احکام وفرامین کے مطابق زندگی بسر کرنے کی کوشش کریں٬ اور ایمان وعقائد٬ فرائض وعبادات٬ حلال وحرام٬ باہمی حقوق ومعاملات اور آداب واخلاق کے حوالہ سے قرآن وسنت کی تعلیمات کو اپنی زندگی کا  حصہ بنائیں۔  یہ ہمارے لیے پہلا مرحلہ  اور دائرہ ہے جس پر سب سے زیادہ توجہ دینے کی ضرورت ہے ۔ 

اس کے بعد دوسرا  دائرہ خاندان اور فیملی کا ہے اور اسلام ہم  سے تقاضہ کرتا ہے کہ  ہمارا گھر کا ماحول دینی ہو ٬ اس میں قرآن وسنت کے احکام پر عمل  ہورہا ہو٬  گھر کے اندر  اللہ تعالیٰ  اور اس کے آخری رسول ﷺ کے احکام وفرامین کی عملداری ہو ۔ چنانچہ قرآن کریم میں فرمایا گیا ہے کہ اپنے گھر والوں کو بھی نماز  کی تلقین کرو اور اس پر صبر  وحوصلہ  سے کام لو٬  یعنی ایک آدمی  کا خود اپنے آپ کو نماز  کا پابند بنا لینا کافی نہیں ہے بلکہ گھر میں نماز  کا ماحول پیدا  کرنا اور گھر  والوں کو نماز وروزہ  کا پابند کرنا بھی  اس کی ذمہ داری  ہے۔ اس آیت  کریمہ میں ایک جملہ اور کہا گیا  ہے کہ اس پر صبر کرو ۔  اس کا ایک  معنیٰ بعض مفسرین کرام یہ بیان کرتےہیں کہ گھر والوں کو نماز کا کہنا  مشکل کام ہوتا ہے اس لیے اس پر صبر واستقامت  کا مظاہرہ بھی  کرنا ہوگا۔ یہ بات ویسے  بھی سمجھ میں آتی ہے کہ ساری  دنیا کو امر بالمعروف  اور نہی عن المنکر  کرنا آسان ہے لیکن یہ کام اپنے گھر میں کرنا بہت  مشکل ہوتا ہے۔ اسی طرح ساری دنیا  سے لڑنا آسان ہے مگر اپنے آپ سے لڑنا  اور اپنے نفس  کے خلا ف جنگ  کرنا بہت مشکل ہوتا ہے۔ حضرات صوفیاء کرام فرماتے ہیں کہ اسی وجہ سے جناب نبی اکرمﷺ کے ایک ارشاد گرامی میں نفس کے خلاف جہاد کو’’جہاد اکبر‘‘سے تعبیر  کیا گیا ہے ۔

بہرحال فرد اور نفس  کی اصلاح کے بعد دوسرا  دائرہ فیملی  اور خاندان کا ہے اور آج ہمیں درپیش  چیلنجز اور تحدیات میں ایک مسئلہ یہ بھی ہے کہ ہمارے گھروں کا ماحول دینی نہیں رہا اور اسلامی  احکام وقوانین کی عملداری ہمارے گھروں کے اندر  کم ہوتی جارہی ہے ۔  جناب نبی  اکرمﷺ نے ایک ارشاد  گرامی میں فرمایا ہے کہ گھروں میں بھی نماز  پڑھا کرو اور اپنے گھروں کو قبرستان نہ بناؤ ‏٬ یعنی جس گھر میں نماز کا ماحول نہیں ہے وہ حضورﷺ کے ارشاد گرامی کے مطابق آباد گھر نہیں ہے بلکہ قبرستان ہے۔ اس طرح ایک حدیث میں آنحضرتﷺ کا ارشاد گرامی ہے کہ جس گھر میں قرآن کریم کی  تلاوت نہیں ہوتی٬ وہ ویران گھر کی طرح ہے ۔ اس لیے ہماری ذمہ داری  ہے کہ ہم اپنے گھروں کو ویرانی سے نکالیں اور انہیں آباد کرنے کی کوشش کریں جو نماز  کا ماحول بنانے٬  قرآن کریم کی  تلاوت  اور احکام اسلامی پر  عمل کرنے سے ہوگا۔ 

تیسرے مرحلہ میں ہمیں یہ دیکھنا ہے کہ ایک مسلم سوسائٹی  اور مسلم کمیونٹی  میں ہم مسلمانوں کا آپس میں جوڑ کیسا ہے؟ اور ہم ایک دوسرے  کے حقوق  وآداب میں اسلامی احکام کی پیروی کس حد تک کررہے ہیں؟ اسلام نے باہمی  حقوق وآداب اور معاشرتی  اخلاقیات کی جتنی تفصیل بیان کی ہے اور کسی نظام میں اس کی مثال نہیں  ملتی٬ لیکن  بدقسمتی ہے کہ ہماری باہمی  معاشرت ان حقوق  وآداب اور اخلاقیات سے خالی ہوتی جا رہی ہے٬ جن کی قرآن کریم نے اور جناب نبی اکرمﷺ نے تلقین فرمائی ہے۔  اس کی صرف ایک مثال  سے اندازہ کر لیجئے کہ دیانت اور امانت  کے حوالہ سے ہماری معاشرتی صورتحال کیا ہے۔ آج دنیا کی  اقوام میں دیانت  اور کرپشن کے حوالہ سے ہمارا کیا  تعارف ہے؟ پرانے  ادوار میں دین اور دیانت  کو مترادف  سمجھا جاتا تھا٬  اور دیانت کے  لیے بھی  دین ہی کا لفظ بولا جاتا تھا۔ لیکن آج دیانت وامانت کا تعلق ہماری  دینداری  کے ساتھ قائم نہیں رہا٬  ایک شخص  جو دینداری  میں معروف  ہے اور اسے عام طور پر  مذہبی  آدمی سمجھا جاتا ہے٬ لیکن  دیانت کے باب میں وہ ناگفتہ بہ حد تک  دین سے دور ہوتا  ہے۔ ہمارے ہاں دیانت اس کو سمجھا جاتا ہے کہ کہیں داؤ ‏  نہ لگ سکے۔  اور کہیں داؤ ‏ لگ  گیا ہے تو کوئی بھی معاف کرنے کو تیار  نہیں ہوتا۔ افراد ضرور مستثنیٰ ہوں گے اور ہیں٬ لیکن مجموعی طور پر  ہماری حالت  یہ ہے کہ ہم نے داؤ ‏  نہ لگ سکنے کا نام دیانت رکھ لیا ہے۔  ہماری  اس حالت نے ہمیں دین سے تو دور  کر ہی رکھا ہے٬ ہم دنیا سے بھی اس کی وجہ سے دور ہیں کہ بین الاقوامی  معاملات میں٬ تجارت میں٬ لین دین میں اور معاہدات میں ہمارا اعتماد  باقی نہیں رہا ۔  حالانکہ ہم سب اچھی  طرح سمجھتے ہیں کہ اگر ہم  کرپشن سے  نجات حاصل کر لیں اور دیانت وامانت کے خوگر ہوجائیں تو ہمارے پچاس  فیصد مسائل خود بخود  حل ہوجائیں گے  اور ہم  اقوام عالم کی برادری میں اپنا مقام حاصل کر لیں گے ۔  اس لیے ہمیں درپیش آج کی تحدیات اور چیلنجز  میں سے ایک  بڑا چیلنج  یہ ہے کہ ہم اپنے  داخلی معاشرہ میں  بددیانتی  اور کرپشن سے کیسے نجات حاصل کر سکتے ہیں؟ اور دیانت  وامانت کے اسلامی احکام ہماری معاشرتی زندگی میں کس حد تک  اثر انداز ہوتے ہیں؟ 

یہ مرحلہ تو  دنیا کے کسی بھی ملک   میں موجود مسلم  کمیونٹی اور سوسائٹی کے لیے ہے٬ لیکن اس سے اگلا  ایک مرحلہ یہ بھی ہے کہ  مختلف ممالک  میں آباد مسلم سوسائٹیوں کا آپس میں  جوڑ اور معاملہ کیسا ہے؟ انڈ ونیشیا میں مسلمان رہتے ہیں٬ مراکش میں رہتے ہیں٬ پاکستان میں رہتے ہیں٬ ترکی میں رہتے ہیں اور بیسیوں ممالک میں مسلمان اکثریت میں رہتے ہیں۔  ان کا ایک مسئلہ تو یہ ہے کہ  مسلم کمیونٹیز اور مسلم سوسائٹیز میں اسلامی احکام  وقوانین کی عملداری کس درجہ میں ہے؟ وہاں قرآن وسنت کے احکام نافذ  ہیں یا نہیں۔  پھر ان احکام وقوانین کا ایک درجہ یہ ہے کہ حکومتی سطح پر اسلامی قوانین کے  نفاذ کا اہتمام ہو٬ ان ممالک میں نظام شرعی  نافذ ہو۔ اور دوسرا درجہ یہ ہے کہ جن احکام  وقوانین کا حکومت  واقتدار  سے تعلق نہیں ہے ان کا سوسائٹی میں فروغ ہو٬ رواج ہو اور مسلم سوسائٹیوں میں اسلامی احکام وقوانین اور معاشرتی اخلاقیات پر عمل کا  اہتمام پایا  جاتا ہو ۔ 

یہ صورتحال بھی ہمارے سامنے ہے لیکن  میں اس سے ہٹ کر  یہ عرض کرنا چاہوں کہ مسلم ممالک کے مسلمانوں کا ایک دوسرے کے ساتھ  تعلق کیسا ہے؟ کیا دنیا بھر کے  مسلم ممالک  ایک دوسرے کے دکھ درد میں شریک ہوتے ہیں؟ ایک دوسرے کی  مشکلات  کو اپنی مشکلات سمجھتے ہیں؟ اور مصیبت کے وقت ایک  دوسرے کے کام آتے ہیں؟ یہ بہت بڑا  لمحہ  فکریہ ہے کہ ڈ یڑھ ارب کے  لگ بھگ  مسلمان دنیا میں آباد ہیں لیکن  مختلف مقامات پر الگ الگ پٹ رہے ہیں٬  مارکھارہے ہیں اور مصائب وآلام کا  شکار ہیں٬  لیکن ملت  کی سطح پر کوئی  اجتماعی  آواز نہیں ہے اور ایک دوسرے کے کام آنے  کا کوئی نظم موجود نہیں ہے ۔  اور میں یہ سمجھتا ہوں کہ ہمیں ملی  سطح پر  درپیش  چیلنجز میں سے یہ  بھی ایک بڑا  چیلنج ہے ۔ 

 اس سے آگے  بڑھیں تو  ایک اور دائرہ  اور مرحلہ سامنے آتا ہے وہ یہ کہ ہم  اس کرہٴ ارضی  میں کم وبیش سات ارب انسانوں کے درمیان رہتے ہیں اور ان سات ارب کے لگ بھگ  انسانوں کے درمیان فاصلے کم ہوتے جارہے ہیں۔  اس گلو بل سوسائٹی میں ہم مسلمانوں کا  رول کیا ہے؟ اسی تناظر میں آپ حضرات  بھی خود کو دیکھ لیں جو غیر مسلم  اکثریت کے ممالک میں رہتے ہیں اورخاص طور پر مغربی ملکوں میں رہائش پذیر  ہیں٬  میں اس حوالہ سے  غیرمسلموں کو تین درجوں میں تقسیم کرکے ان کے بارے میں مسلمانوں کے طرز عمل کا ایک  جائزہ پیش کرنا  چاہوں گا: 

غیرمسلموں  کی ایک سطح وہ ہے جو تعداد  میں اگرچہ بہت کم ہے لیکن وسائل پر کنٹرول  کی وجہ سے بہت  طاقتور ہے٬ جو اسلام اور مسلمانوں کے خلاف  مختلف  محاذوں پر حالت جنگ  میں ہے۔ سیاست٬ معیشت٬ اقتصادیات٬ عسکریت٬ سائنس٬ ٹیکنالوجی٬ اور تہذیب وثقافت٬ ہر محاذ پر  مسلمانوں کو مغلوب کرنے اور مسلسل  مغلوب رکھنے کی  کوشش کررہی ہے ۔ اور بہت  سے شعبوں میں مسلمانوں کو مغلوب کر لینے کے بعد اب تہذیب وثقافت اور عقیدہ ونظریہ کے محاذ پر مسلمانوں کے خلاف بر سر جنگ ہے ۔  اس کی پوری کوشش یہ ہے کہ مسلمانوں کی تہذیب اور ثقافت وعقیدہ کو مکمل شکست دے کر انہیں مغربی فلسفہ وثقافت کے سانچے میں ڈھال لیا جائے٬ اس کے لیے وہ میڈ یا٬لابنگ  اور بریفنگ  کے جدید ترین ہتھیاروں سے لیس ہے  سوال یہ ہے کہ غیر مسلموں کے اس طبقہ کا سامنا کرنے اور ان کی  مسلط کردہ جنگ کا مقابلہ کرنے کے لیے ہم کیا کررہے ہیں؟  ان افراد اور اداروں کی خدمات سے انکار  نہیں ہے  جو مختلف  مقاما ت پر  اس سلسلہ میں انفرادی  طور پر مصروف  عمل ہیں لیکن اجتماعی  طور پر عالمی  سطح پر  اور ملی دائرے میں اس چیلنج  کا ہم کس طرح سامنا کررہے ہیں؟ یہ ہمارے  لیے چیلنج ہے اور لمحہٴ فکریہ ہے اور خاص طور پر  علمی اداروں اور دینی مراکز  کی ذمہ داری  ہے کہ وہ اس صورتحال  کو سمجھیں اور اسلام اور مسلمانوں کے عقیدہ وثقافت کو اس خوفناک یلغار سے  بچانے کے لیے کردار ادا کریں ۔ 

غیرمسلموں کا دوسرا  دائرہ ان لوگوں کا ہے جو اسلام سے کسی حد تک  متعارف  تو ہیں لیکن کنفیوژن کا  شکار ہیں٬ وہ اسلام کے دشمن نہیں ہیں٬  اسلام کو سمجھنا  چاہتے ہیں اور اس کے  قریب آسکتے ہیں لیکن شکوک وشبہات کا شکار ہیں ۔  جیسا کہ برطانیہ کے ایک  دانشور جم مارشل نے٬ جو پارلیمنٹ کے ممبر بھی رہے ہیں٬  ایک دفعہ ایک جلسہ میں کہا تھا کہ  ہمارے سامنے  اسلام کی تین الگ الگ تصویریں ہیں:
(۱) ایک تصویر وہ ہے جو ہمارے بڑوں نے  ہمارے ذہنوں میں بٹھا رکھی ہے اور نسل  درنسل ہمارے ذہنوں میں منتقل ہوتی آرہی ہے ۔ 

(۲) دوسری تصویر وہ ہے جب ہم تاریخ  میں اسلام اور تاریخ  کا مطالعہ کرتے ہیں تو  اسلام کی ایک بالکل مختلف  تصویر ہمارے ذہنوں میں بنتی ہے۔ 

(۳) لیکن جب ہم اپنے درمیان رہنے والے مسلمانوں کو دیکھتے ہیں تو  ان دونوں تصویروں سے مختلف ایک الگ تصویر بن جاتی ہے ۔ اسلام کی  ان تین الگ الگ تصویروں نے ہمارے ذہنوں میں کنفیوژن قائم کر رکھا ہے٬ اگر مسلمان اس کنفیوژن کو دور کرنے کی کوئی صورت نکال سکیں تو مغرب میں مقیم بہت سے لوگ  اسلام کو سمجھنے کے لیے خواہش  رکھتے ہیں اور اس کے لیے  تیار ہیں ۔ 

جم مارشل کی یہ بات بالکل درست ہے اور میں سمجھتا ہوں کہ غیرمسلموں کی ایک بڑی   اکثریت اس دائرہ میں ہے  جو اسلام کے نام سے  متعارف  ہے٬ اس کی کچھ تعلیمات سے بھی واقف  ہے اور مسلمانوں کو دیکھ رہی ہے٬  لیکن اسلامی احکام وقوانین کے بارے میں شکوک وشبہات سے دوچار ہے اور کنفیوژن کا شکار  ہے۔  اس کے اس کنفیوژن کو دور کرنے  کے لیے آسمان سے فرشتے نہیں اتریں گے٬  یہ کام ہمیں کو کرنا ہوگا لیکن ہمارے ہاں اس قسم کا کوئی  اہتمام موجود نہیں ہے اور میں اسے بھی مسلمانوں کو درپیش چیلنجز میں سے ایک چیلنج  سمجھتا ہوں۔

دنیا میں آباد  غیر مسلموں کا تیسرا دائرہ ان لوگوں کا ہے  جن تک اسلام کا نام اور  اسلام کی  دعوت نہیں پہنچی۔ ایک بڑی تعداد  ایسے غیر مسلموں کی دنیا میں موجود  ہے جو اسلام کے نام  سے بھی متعارف  نہیں اور جناب نبی اکرمﷺ کی ذات گرامی کے بارے میں کوئی واقفیت نہیں رکھتی٬ ان لوگوں تک اسلام کی دعوت پہنچانا٬اور انہیں اللہ تعالیٰ کی ذات٬ نبی کریمﷺ کی شخصیت ونبوت٬ اور اسلام کی بنیادی  تعلیمات سے واقف کرانا ہماری  ذمہ  داری ہے۔ بدقسمتی سے اس حوالے سے بھی دنیا میں اجتماعی طور پر کوئی نظم واہتمام  موجود نہیں  ہے٬ افراد اور اداروں کی سطح پر کام ہورہا ہے لیکن ملی طور پر اور اجتماعی  سطح پر اس حوالے سے  کوئی فکر نہیں پائی جاتی۔ 

 یہاں تک تو میں نے بات کی ہے ان تحدیات اور چیلنجز  کی جو ہمیں آج کی انسانی  سوسائٹی میں دینی حوالے سے مختلف  سطحوں پر درپیش ہیں۔  اور اب آخر میں اختصار کے ساتھ  یہ عرض کرنا چاہوں گا  کہ ان سے نمٹنے  کے لیے کیا  کرنا چاہیے؟ 

میرے خیال میں ہماری  ذمہ داری  کا پہلا مرحلہ یہ ہے کہ  ہم صورتحال سے باخبر  ہوں٬ مطالعہ کریں٬ معلومات  حاصل کریں٬ اور یہ سمجھنے  کی کوشش کریں کہ  دنیا میں کیا  ہورہا ہے۔ ہم نے  بے خبری  کو مسائل کا حل سمجھ  رکھا ہے  جو درست نہیں ہے ۔  بے خبری  کسی مسئلہ  کا حل نہیں ہوتی٬ شتر مرغ کے بارے میں کہا جاتا ہے کہ صحرا  میں طوفان کو دیکھ کر  اپنا سر ریت میں چھپا لیتا ہے اور سمجھتا ہوں میں طوفان سے بچ  جاؤ ‏ ں گا٬ ہم بھی حالات سے  آنکھیں بند کرکے ان کی سنگینی سے بچنے کی کوشش  کررہے ہیں٬  جو غلط  طریقہ ہے۔ اس لیے ہمیں سب سے پہلے  باخبر رہنا  ہوگا٬ اس صورتحال کو نظروں کے سامنے  رکھنا ہوگا  اور حالات کو  پوری طرح سمجھنا ہوگا۔ 

اس کے بعد  دوسرا مرحلہ ہے کہ  مختلف سطحوں٬ دائروں اور شعبوں کے بارے میں معلومات اور واقفیت حاصل کرنے کے بعد ہم جس شعبے میں اور جس سطح پر کچھ کر سکتے ہوں اس کے لیے ہمیں تیار  ہوناچاہیے  اور کچھ نہ کچھ ضرور کرتے رہنا چاہیے۔  اسلام اور مسلمانوں کو درپیش  چیلنجز  اور تحدیات سے بے خبر رہنا جرم ہے٬  جبکہ لاتعلق  رہنا تو ا س سے بھی بڑا جرم  ہے٬ ایمان کے تقاضوں کے منافی ہے اور دینی  ذمہ داریوں سے فرار کے مترادف ہے ۔ آپ  وہی کچھ کریں جو  کر سکتے ہیں اور اتنا ہی کریں جتنا کر سکتے ہیں٬ لیکن  کچھ نہ کچھ  ضرور کریں٬ لاتعلق نہ رہیں٬  بے خبر نہ رہیں اور اپنی  ذات کے خول  میں بند  نہ ہوں۔  اس لیے ہم میں سے  ہر شخص کو  حالات اور مسائل ومشکلات  کا پوری  طرح ادراک کرتے ہوئے اپنی محنت کا شعبہ  اور میدان منتخب کرنا چاہیے٬  اور اپنے ذوق اور حالات کے دائرے  میں جو کچھ کسی بھی سطح پر  ہم کر سکتے ہیں اس سے دریغ نہیں کرنا چاہیے۔ 

اللہ تعالیٰ ہم سب کو  اس کی توفیق سے  نوازیں اور قبولیت وثمرات سے بھی بہرہ ور  فرمائیں۔  آمین یا  رب العالمین ۔  

محمد احسن علی 

ہمارا  اخلاقی زوال

اسباب پر ایک نظر

کسی بھی  معاشرے٬ ملک یا قوم کی  ترقی کا انحصار  اس ملک  یا قوم کے نوجوان طبقے پر ہوتا ہے جو جتنا زیادہ پُر جوش ٬ مہذب٬  متحد اور اصلاح یافتہ ہوگا معاشرہ یا قوم اتنی ہی  زیادہ تیزی  سے ترقی کرے گی۔ تاہم  آج ہم اپنے معاشرے  یا ملک میں نظر  دوڑائیں اور اپنی نوجوان نسل  کو دیکھیں تو افسوس ہوتا ہے کہ  ہم کس ڈ گر پر  چل پڑے ہیں۔  آج کا مسلم معاشرہ اخلاقی پستی کی انتہا پر  ہےعبادت  کی کثرت  ہے لیکن  اخلاقی طور پر حیوانوں کو بھی پیچھے چھوڑ  دیا ہے ۔ وہ برائیاں جو سابقہ تمام  انبیا کی  امتوں میں الگ الگ  موجود تھیں وہ سب آج کی امت مسلمہ ومعاشرے میں مجموعی طور پر  موجود  ہیں۔  ہم اشیاء میں ملاوٹ کرتے ہیں٬ ناپ تول میں کمی کرتے ہیں٬  بے را ہ روی  کا شکار  ہیں٬ حلال وحرام  کی تمیز  کھو چکے ہیں۔ فرقہ پرستی کی دلدل میں سرسے پاؤ ‏ ں تک دھنسے ہوئے ہیں اور اس کے علاوہ دیگر نفساتی بیماریاں مثلاً جھوٹ٬ غیبت٬  چغلی٬  بہتان٬  غرور وتکبر٬  خود پسندی٬  بے حیائی  وغیرہ  معاشرے میں بکثرت موجود ہیں۔  نوجوان نسل کے مشاغل سیر وتفریح کے علاوہ کچھ نہیں۔  خواتین کو  غیبت  اور چغل خوری  سے فرصت  نہیں۔ بچوں کی اصلاح وتربیت کی  جانب کسی کی  توجہ نہیں بلکہ بچوں  کو  خود ایسی  چیزیں سکھائی جارہی ہیں جو آگے جا کر  ان کی شخصیت کو مسخ  کردیتی ہیں ۔  پھر والدین  شکایت  کرتے ہیں کہ ہمارے بچے غیر اخلاقی  حرکات میں ملوث ہورہے ہیں۔  جبکہ ان سب کے  پیچھے  اصل محرک  وہ خود ہی ہیں کیونکہ بچے  کی اولین درسگاہ اس کا گھر اور خاص طور پر ماں کی خود ہے ۔ 

ذیل میں کچھ ایسے  عناصر  بیان کیے جارہے ہیں جو آج ہماری  اخلاقی پستی کا سبب ہیں اور جن کی روک  تھام اور ان  سے بچاؤ ‏  کے ذریعے ہی ہم اخلاقی  طور پر بہتر  ہو سکتے ہیں اور ایک فلاح یافتہ معاشرے کی بنیاد رکھ سکتے ہیں ۔ 

اللہ سے دوری 

٭   اخلاقی پستی کا سب سے  بنیادی  سبب  اللہ سے دوری ٬ اس  کے قرب کی لذت  اور اہمیت سے ناآشنائی ہے۔  ہماری عبادات کھوکھلی  اور روح سے  یکسر عاری ہیں۔  بکثرت عبادات کرتے ہیں  لیکن ان عبادات کی فرضیت کے مقصد سے  مکمل طور  پر غافل ہیں اور نہ ہی نئی نسل  کی اس جانب کوئی توجہ اور رجحان ہے ۔  دین ہمارے  لیے ایک اضافی چیز بن کر رہ گیا ہے ۔  اللہ سے قلبی وروحانی  تعلق  نہ ہونے کے برابر  اور دین کے احکامات کی طرف کوئی  توجہ نہیں ہے۔ جب توجہ ہی  نہ ہوگی تو ان پر عمل  کرنا  تو دور ان کو سیکھنا ہی محال ہوگا۔ 

احکاماتِ الہٰی  سے غفلت 

٭   اخلاقی پستی کی ایک  اور اہم وجہ یہ ہے کہ  ہم دین اسلام کی  تعلیمات سے غافل اور قرآن وحدیث  کے احکامات  پر عمل کرنا  چھوڑ چکے ہیں۔  اگر قرآن وحدیث کے فرامین واحکامات یاد بھی آتے ہیں تو محض  اپنے دنیوی مفادات کے حصول کی خاطر نہ کہ اپنی  اور ظاہری وباطنی  اصلاح ودرستی کے لیے۔  اس لیے صرف  برائے نام مسلمان ہیں جس کی  دنیا میں کوئی  عزت ووقار نہیں ۔ بقول  اقبالؒ:

وہ معزز تھے زمانے میں مسلماں ہو کر 
اور تم  خوار  ہوئے تارکِ قرآں ہو کر 

ہم اگر کتابیں پڑھتے بھی ہیں تو محض  مطالعہ کی عادت سے مجبور ہو کر ۔ کیونکہ عمل کی  طرف  توجہ  تو ہے  ہی نہیں ۔  قرآن میں ان کی مثال یوں بیان کی گئی  ہے: 

 ٭   کَمِثْلِ الْحِمَار  یَحْمِلُ  اَسْفَارًا ۔ (سورۃ الجمعہ ۔5)

ترجمہ: وہ گدھے  کی مثل ہیں جو اپنی پیٹھ پر بڑی کتابیں لادے ہوئے  ہو ۔ 

مال ودولت  کی محبت 

٭  اخلاقی پستی کی ایک اہم وجہ مال  ودولت کی  محبت ہے ۔  ٹیکنالوجی  کے دور میں طرح طرح کی آسائشات اور سہولیات کی فراوانی  ہو چکی ہے جن کے حصول  کے لیے ہر شخص  دیوانہ ہورہا ہے  اور ان آسائشات  اور آرزوؤ ‏ ں کی تکمیل کے لیے ہر شخص جائز وناجائز  اور حرام وحلال ہر طریقے  سے مال ودولت  کمانے پر کمر بستہ  ہے ۔ اللہ پاک کی ذات پر توکل  برائے نام ہی ہے ۔ توجہ  مسبب الاسباب کی بجائے  اسباب پر ہے ۔ 

دوسری جانب امیر لوگ  امیر تر اور غریب لوگ  غریب تر  ہوتے چلے جارہے ہیں۔  امرا کے  پاس مال  ودولت  کی فراوانی  دیکھ کر غربا  میں احساسِ کمتری  پیدا ہوجاتا ہے ۔  اللہ کی ذات پر نہ یقین ہے نہ توکل۔  اگر یقین وتوکل  ہو تو انسان اللہ کی تقسیم پر بھی راضی  ہو کیونکہ اللہ پاک نے واضح طور پر  قرآن میں ارشاد  فرما دیا ہے:

٭   ترجمہ: فرما دیجئے کہ میرا ربّ جس کے لیے چاہتا ہے رزق کشادہ فرما دیتا ہے اور (جس کے لیے چاہتا ہے) تنگ فرما دیتا ہے لیکن اکثر لوگ  یہ نہیں جاتنے ۔ (سورۃ السبا۔  37)

٭   ترجمہ: اور زمین پر چلنے والے ہر جاندار  کی ذمہ داری  اللہ پر  ہے۔ (سورۃ ھود۔6)

بے راہ روی 

٭  اخلاقی پستی کا ایک سبب بے راہ روی  ہے۔ ہم خود کو  ہر قید  وپابندی سے آزاد کر چکے ہیں۔ جو ذرا سا بھی  مذہبی  دکھائی  دیتا ہے اس  کے اوپر دقیانوسی  کا لیبل  لگا  دیا جاتا ہے ۔  ماڈ رن ازم کے نام پر فحاشی  وعریانی  عام ہو چکی ہے ۔  مرد  وخواتین اپنی حدود وقیود کو بھول چکے ہیں۔  ماڈرن زمانہ اور ماڈ رن سوچ کے نام پر  آزادانہ خیالات اور ماحول کو ترویج دی جارہی ہے ۔ بچے اور نوجوان نسل جب یہ کھلا  اور مخلوط ماحول  دیکھتے ہیں تو  اسی کو اپنا  لیتے ہیں۔  یہ بچے اور  نوجوان  ہی ملک وقوم کا سرمایہ  ہوتے ہیں اگر  بنیاد ہی  خراب ہوگی تو عمارت کا معیار کیا  ہوگا انسان خود اندازہ لگا لے۔ 

ظاہری  نمود ونمائش 

٭    اخلاقی پستی کی ایک وجہ یہ بھی ہے  کہ  ظاہری  نمود ونمائش  اور آرائش  پر ہماری  توجہ بڑھتی جارہی ہے  جبکہ  تزکیہٴ نفس اور قلب کی  پاکیزگی کی طرف توجہ بالکل نہیں ہے ۔ جس کا نتیجہ یہ ہے کہ بظاہر تو  انسان بہت  مہذب اور سلجھا  ہوا نظر  آتا ہے لیکن  اخلاقی اور روحانی  طور پر ہر برائی اس میں موجود ہوتی ہے ۔ طرح طرح کی منفی سوچیں اس کا احاطہ کیے رکھتی ہیں۔ اس کی  مثال ایسے ہی ہے کہ انسان نے بظاہر تو صاف اور  پاکیزہ لباس پہن رکھا ہو لیکن اس کا وجود غسل واجب ہونے کی بنا پر ناپاک ہو ۔ 

 دوسرں کی عزت بھی کرتے ہیں تو محض  اپنے مفادات کے حصول کی  خاطر یا دوسروں کی  امارت سے مرعوب  ہو کر۔   عزت  وادب کا  معیار  بزرگی وتقویٰ کی بجائے  مال ودولت بن چکا ہے۔  جو جتنا زیادہ امیر اس کی معاشرے میں اتنی ہی عزت اور وقار ۔ 

تحقیق  کی عدم موجودگی 

دنیا ترقی  کی بلندیوں کو چھورہی ہے۔ ہرگزرتے لمحہ کے ساتھ ہر شعبہ  میں نئی نئی  تحقیقات سامنے آرہی ہیں۔  سائنسدان خلا کو فتح کرنے کی جستجو میں ہیں جبکہ مسلمانوں نے خود کو تحقیق سے دور کر لیا ہے ۔  کسی بھی شعبہ  میں تحقیق کا رجحان ختم ہوتا جارہا ہے۔  اسلاف کی جدوجہد کا  ڈ ھنڈ ورا ہی پیٹا جارہا ہے خود سے کچھ نہیں کیا جارہا  ۔ آج ضرورت اس امر کی  ہے کہ نہ صرف  اس کائنات میں بلکہ خود  میں بھی غور  وفکر  کیا  جائے٬  تحقیق  کی جائے کیونکہ اللہ تعالیٰ نے یہ کائنات بے مقصد ہی پیدا نہیں کی ۔ 

خود کو ہر برائی سے مبرا سمجھنا 

٭   اخلاقی پستی کی ایک وجہ یہ بھی  ہے کہ آج انسان کسی بھی غلط  کام یا  غلطی یا برائی  کا ذمہ دار خود  کو نہیں ٹھہراتا بلکہ  دوسروں کو ہی اس کا ذمہ دار  قرار دیتا ہے کیونکہ اسے اپنی کوئی خامی اور کوتاہی  نظر نہیں آتی۔  وہ خود کو کامل اور مکمل جبکہ دوسروں کو خام وناقص سمجھتا ہے۔ دھیان  دوسروں کی کمزوریوں اور غلطیوں  کی جانب ہے اپنی اصلاح اور درستی کی جانب توجہ کم ہے۔  بے جا تنقید  اور بحث مباحثہ کی وجہ سے آپس  کے  تعلقات اور رشتے  بھی خراب کر لیتا ہے۔ 

اس کے علاوہ انسان کو صرف اپنے  حقوق یاد رہتے ہیں٬ اس کے ذمہ  جو فرائض  ہیں ان کی  انجام دہی سے یکسرغافل ہے۔ بطور باپ٬ بیٹا٬ بھائی یا بطور  ایک عام شہری  اس کے ذمہ جو فرائض  ہیں ان سے انسان مکمل طور پر  غافل اور  انجان ہو چکا ہے ۔  امیر وغریب کے لیے علیحدہ علیحدہ قوانین ہیں۔  امیر جرم کرے تو اسے  کوئی سزا نہیں اور اگر وہی  جرم کسی غریب سے سرزد ہوجائے تو اسے  نشانِ عبرت بنا دیا جاتا ہے۔ عدل وانصاف  کی یکسر کمی ہے ۔  امیر لوگ مال ودولت  کی وجہ سے غرور  وتکبر  میں مبتلا  ہوچکے ہیں اور اسی تکبر کے نشے میں وہ کوئی  بھی گناہ یا جرم کرنے سے نہیں چوکتے ۔ 

اتحاد کا نہ ہونا 

٭    اخلاقی پستی کی ایک بہت  ہی اہم وجہ اتحاد  کا نہ ہونا  ہے ۔  بطور امت  ہماری قوم  بالکل بھی  متحد نہیں ہے اور نہ ہی  وہ ملک وقوم کی  فلاح وترقی  کے لیے متحد ہو کر  کام کرنا چاہتے ہیں۔ ہر شخص  اپنی ضروریات اور اپنے  مفادات کی خاطر  سرگردان ہے پس کسی  دوسرے  شخص یا معاشرے کی فلاح وبہبود  سے اسے کوئی  سروکار نہیں ۔ جب  قوم ہی متحد نہ ہوگی اور ان کا ایک  مقصد نہ ہوگا تو  وہ  پستی کا شکار ہی  ہوں گے ۔ 

افراد کے ہاتھوں میں ہے اقوام کی تقدیر 
ہر فرد ہے ملت کے  مقدر کا  ستارہ 

فرسودہ رسومات کو اپنانا 

٭   اخلاقی پستی کی وجوہات میں سے ایک  وجہ یہ بھی ہے کہ ہم نے فرسودہ رسومات کو اپنالیا  ہے اور اکثر  اوقات اس حد سے بھی گزر  جاتے ہیں کہ غیر شرعی وغیر اخلاقی طور طریقے بھی اپناتے ہوئے عار  محسوس نہیں کرتے۔  بعض اوقات غیر مسلموں کی روایات ورسومات کو بھی اپنا لیتے ہیں ۔ 

ادب واحترام سے عاری 

دورِ حاضر میں لوگ  ادب واحترام کو یکسر  فراموش  کر چکے ہیں۔ اگر بظاہر کسی  کے لیے ادب واحترام  اختیار کیا  بھی جاتا ہے تو دل پھر بھی  بغض  وعناد سے بھرا ہوتا ہے ۔ بزرگوں کا ادب کرنا  تو  درکنار دوست احباب بھی  آپس میں ادب  واحترام کے جذبہ  سے عاری ہیں ۔  بزرگانِ دین اور اولیا  کاملین کے تعلیمات اور سیرت کی پیروی  کرنا تو دور  کی بات ان کی  بے ادبی  کی جاتی ہے ۔  فقرا کاملین کا  ادب واحترام  کرنے والے عقیدتمند وں کو مذاق  کا نشانہ بنایا جاتا ہے۔ 

مندرجہ بالا تمام  عوامل  اور عناصر جو اخلاقی پستی کا سبب بنتے ہیں٬  ان سب کا ایک ہی  علاج اور حل  ہے اور وہ یہ کہ  بطور امت  اور بطور معاشرہ ہمیں اخلاقی طور پر  ٹھیک  ہونا چاہیے۔  ہمارا بحران معاشی نہیں بلکہ اخلاقی  ہے۔ ہمیں قلبی وروحانی پاکیزگی کی ضرورت ہے جو کہ  فقرا کاملین کی  صحبت سے میسر آتی ہے ۔  فقرا کاملین کی  صحبت کی نورانی  تاثیر سے زنگ آلود نفوس  اور قلوب کو تزکیہ نفس کی دولت  عطا ہوتی ہے ۔  انسان روحانی ترقی  حاصل کرتا ہے اور اخلاقی  طور پر اصلاح پا لیتا ہے ۔ 

حدیث مبارکہ ہے: 

تَخَلَّقُوْا  بِاَخْلَاقِ اللّٰہ ۔ 

ترجمہ: اللہ کے اخلاق سے متخلق ہوجاؤ ‏  ۔

مندرجہ بالا حدیث مبارکہ کا مفہوم یہ ہے کہ نفسانی برائیوں اور بیماریوں سے نجات حاصل کرکے اللہ کی صفات  کو اپنایا جائے  اور اللہ کے رنگ  میں خود کو رنگا جائے۔ 

معاشرے کے افراد برے نہیں بلکہ مختلف  برائیوں میں مبتلا  ہو چکے ہیں اور یقینا  اس معاشرے  میں اچھے انسان بھی موجود ہیں ۔  آج اگر یہ  دنیا قائم  ہے تو انہی اللہ کے محبوب بندوں اور اچھے لوگوں کی بدولت ۔ 

سلطان العاشقین حضرت سخی سلطان محمد نجیب الرحمٰن مدظلہ الاقدس دورِ حاضر کے مجدد٬ فقیر کامل مکمل  اکمل  اور جامع نور  الہدیٰ ہیں جنہوں نے اپنی نگاہ کامل سے رنگ  آلود قلوب کو پاکیزہ کرکے حیاتِ نو بخشی  ہے ۔ آپ کے  فیض لامحدود نے  دنیا بھر میں لاکھوں طالبان دنیا کو معرفتِ الہٰی  سے روشناس  فرما کر طالبانِ مولیٰ بنا دیا ہے ۔  نفسی  وقلبی صفائی سے عشقِ حقیقی  کی دولت سے  سرفراز فرما دیا ہے ۔  ظاہر ونفس  پرستی سے دھیان وتوجہ ہٹا کر  قلبی وباطنی اصلاح ودرستی کی جانب توجہ  مبذول کر ادی ہے اور یہ سلسلہ ہر گزرتے دن کے ساتھ  مزید جوش  وجذبے سے دنیا  بھر میں جاری ہے اور ان شاء اللہ جاری رہے گا۔ اسی  لیے ہر  خاص وعام  مرد وعورت کے لیے دعوت ہے کہ وہ جس بھی  فرقہ ومذہب سے تعلق  رکھتا ہو٬ کسی بھی  عمر کا ہو٬ اپنی اخلاقی  اصلاح اور  تزکیہ نفس  کے لیے سلطان العاشقین حضرت سخی سلطان محمد نجیب الرحمٰن مدظلہ الاقدس کی ذات سے وابستہ ہو ۔  آپ کی ظاہری  وباطنی  تربیت اور رہنمائی  میں نہ صرف  ایک اچھا مسلمان بن کر قرب ِ حق  میں بھی ترقی  کرے بلکہ ایک اچھا انسان بھی بنے۔ 

اللہ سے دعا ہے  کہ ہمیں اخلاقی پستی سے نکال کر وہ عروج وکمال عطا  فرمائے جو اللہ کے انعام  یافتہ بندوں کو عطا ہوا ۔ 

انوار الحسن

مسئلہ فلسطین
وطن پرستی کی کوکھ سے جنم لینے والا المیہ

لگ بھگ  ڈ یڑھ صدی قبل  چند واقعات کا ظہور  کچھ اس تسلسل سے ہوا٬ جس  نے مستقبل  کی دنیا کا جغرافیہ ٬ معاشرت اور معیشت یکسر بدل کر رکھ دی ۔  پہلے ۲۸ جولائی ۱۹۱۴ء سے شروع ہونے والی  عالمی جنگ٬ ۱۹۱۷ءمیں پیش ہونے والا بلفوڈ   ڈ یکلریشن جس نے صہیونی ریاست کی بنیاد  ڈ الی٬ ۱۹۲۱ءمیں خلافتِ عثمانیہ کا خاتمہ٬ اس کے بعد ویزہ ٬  پاسپوٹ٬  باڈ ر سیکورٹی فورسز اور  استمرار کے چنگل سے  آزادی حاصل کرنے والے ممالک کا  جغرافیائی حدود میں جکڑنا٬  یہ  کام عالمی  ساہوکار کے تحت جبر  اور استبداد کا نظام دنیا پر نافذ  اور صہیونی ریاست  کے قیام کی راہ ہموار  کرنا تھا٬  اس ضمن میں ۱۹۴۸ءمیں اسرائیلی ریاست وجود میں آئی اور ارض فلسطین کی آبادی  پر زمین تنگ  کر دی جاتی ہے٬ یہ سلسلہ فلسطینوں کے ساتھ جاری رہتا ہے٬ مگر حال ہی میں جس طریقے کو اپناتے ہوئے فلسطنیوں کی نسل کشی  کی جاری ہے٬ اس سے  اسرائیلی سوچ واضح  ہوگئی ہے ٬مگر اس سارے المیےمیں جو بات سب سے  تکلیف  دہ ہے  وہ امتِ مسلمہ کی مجرمانہ خاموشی  ہے بقول شاعر : 

مگر یہ راز  آخر کھل  گیا سارے زمانے پر 
حمیت نام ہے جس کا٬ گئی تیمور کے گھر سے
 
جو کبھی  مسلمانوں کا طرہِ امتیاز ہوتا تھا کہ  خالقِ کائنات کی قطعہ ارضی پر  جہاں کہیں مسلمانوں پر ظلم وستم ہوتا تو دنیا کے کونے کونے  سے مسلمان دامے درمے  سخنے لبیک کرتے٬ مگر  افسوس٬ اب  حالت دگرگوں ہے٬لگتا ہے کہ مسلمانوں میں سے  امتِ واحدہ کا نظریہ مدھم ہوکروطن پرستی اور  معاشی  اعشار یوں تک محدود رہ گیا ہے٬ رہی سہی  کسر اسلامی  تعاون تنظیم(OIC) نے پوری کر دی ٬جسکی تمام ترکاوشیں آمدن٬ نشستم٬ برخواستم تک ہی محدود  رہ گئی ہیں۔ 

دوسری طرف اسرائیل  اپنی (Promise  land) یعنی  ارض موعود کے حصول  کے لئیے ہر جائز  اور ناجائز  ہتھکنڈ ے استعمال کررہا ہے٬  اسرائیل کے  ارادوں کی سنگینی کا اندازہ اس بات سے لگایا جا سکتا ہے کہ اب تک تقریباً35,000 ہزار سے زائد فلسطینی مسلمان مردوزن (بشمول بچے اور بوڑھے) شہید  ہو چکے ہیں۔ ان ساری چیزوں سے  اسرائیلی جارجیت اور اسکے  آئیندہ مقاصد صاف ظاہر ہیں٬مگر وہ کون سے عوامل  ہیں جو مسلمان حکمرانوں کو اپنے  فلسطینی  بھائیوں کی مدد سے روکے ہوئے ہیں٬وہ جذبہ ایمان جو مسلمانوں کاخاصہ تھا وہ کیوں کر سرد ہوا۔  ۵۷ اسلامی ممالک سب کے سب چپ سادھے بیٹھے  ہوئے ہیں٬ مگر کوئی  اس اسرائیلی  جارحیت کے خلاف  علم بغاوت بلند نہیں کرتا۔ بیشتر دانشور  اس بات پر متفق  ہیں کہ اسرائیل جیسی طاقت کےسامنے موجودہ مسلمان ممالک اس بات کے  متحمل  نہیں کہ وہ  اسکا مقابلہ کر سکیں٬ اسکی مثالیں وہ عراق٬  لیبیا  اور شام کی  دیتے ہیں۔  مگر انکے اس نظریے کی نفی افغانستان  کی صورت میں نظر آتی ہے٬ جہاں دنیا کی  استعماری طاقتوں کو شکست فاش ہوئی۔ 

دوسرا گروہ بالخوص فلسطین  اور بالعموم  مسلم امہ کی معاشی  تہی دامنی  کو جواز  بناکر پیش کرتے ہیں۔ مگروہ اس بات سے ناواقف ہیں کہ فلسطین  کی مشرق٬ جنوب اور شمال  میں معاشی  طور پر کچھ  مسلم ممالک موجود ہیں جو کہ  خاصے مستحکم ہیں٬ اس بات سے اندازہ  ہوتا ہے  کہ بات کچھ اور ہے٬ ہماری  نظر (Cause) بیماری     پر ہے مگر اس کے (Root cause) بیماری کی جڑ کی  طرف نہیں ہے۔ اس کے لئیے  آپکو  اقبال ؒ کے اس نظریے کو سمجھنا  پڑے  گا٬جو انہوں نے   وطنیت کے بارے  میں دیا۔ اقبال کا  نظریہ وطنیت کوئی نیا نظریہ نہیں تھا٬  بلکہ  یہ و ہی  نظریہ تھا جس پر امت مسلمہ صدیوں  تک عمل  پیرا  رہی ہے۔  مگر ۱۹۱۴ءکی جنگ عظیم اول سے قبل دنیا ایک جبر کے نظام سے  روشناس  ہوئی۔  استماری طاقتوں (یعنی مغربی ممالک) نے  اپنے اپنے ممالک سے  نکل کر  بر اعظم  ایشا اور افریقہ کے طول وعرض پر اپنا  جابرانہ  تسلط قائم کرکے٬ وہاں سے ہر  قسم کا  استفادہ حاصل کیا٬ مگر جوں جوں انکی گرفت جن ممالک میں کمزور ہوتی  گئی٬ وہاں کا اختیار  انہوں نے  بڑی  عیاری سے فکری مقلدوں کو منتقل  کر دیا اور آزادی کا اعلان کرتے گئے۔  اس سارے عرصے میں مسلمان نہ صرف غلامی  گھٹا ٹوپ اندھیروں میں چلے گئے٬  بلکہ خلافت  عثمانیہ کا بھی خاتمہ ہوا۔ یہ بات اقبال ؒ پر بڑی اچھی طرح واضح ہوگئی تھی کہ  اس جبر سے نکل کر  آزاد ہونے والی  مسلم اکائیاں اگر وطنیت سے مرعوب ہو کر وجود میں آئی تو مستقبل میں امت کا وحدت کا رشتہ منقطع ہوجائے گا۔  ان کی نظر میں  غلامی سے آزادی حاصل کرنے والی  قومیں فکری طور پر  اپنے آقاؤں سے مرعوب ہوتی ہیں۔  اور آزادی کے بعدچاہے  وہاں بادشاہی  نظام آئے  یا فوجی  یا جمہوری  نظام٬  وہاں پھر   اسلامی نظام کا آنا بہت مشکل ہے فلسطین میں موجود مسلمانوں کی نظریں امت  مسلمہ کی طرف  مرکوز ہیں کہ کب کوئی ان کی مدد پر لبیک  کہے گا٬مگر  افسوس  ساری امتِ مسلمہ پر مردنی  چھائی ہوئی ہے جس کا ذکر علامہ محمد اقبالؒ نے اپنی  وفات سے  قبل امت کے لئیے  اس نظم  کی صورت میں کیا ہے۔ 

فرماتے ہیں: 

اس دور میں مے اور ہے جام  اور ہے جم اور 
 ساقی نے بنا کی روش لطفِ وستم اور
مسلم نے بھی  تعمیر  کیا اپنا حرم  اور  
 تہذیب کے آذر نے ترشوائے صنم اور
ان تازہ خداؤں میں بڑا سب سے  وطن ہے
 جو پیرہن اسکا ہے وہ مذہب کا کفن ہے
یہ بت کہ تراشیدہ  تہذیب نوی ہے
  غارت گرِ کاشانہٴ دین نبوی ہے
بازو تیرا توحید  کی قوت سے قوی ہے 
 اسلام تیرا دیس ہے تو مصطفوی ہے
نظارہ دیرینہ  زمانے کو دکھادے 
اے مصطفوی خاک میں اس بت کو ملا دے
ہو قید مقامی تو نتیجہ ہے تباہی 
  رہ بحر میں آزار ِ وطن صورتِ ماہی
ہے ترکِ وطن سنت محبوب الہٰی
 دے تو بھی  نبوت کی  صداقت یہ گواہی
  گفتارِ سیاست میں وطن اور ہی کچھ ہے
 ارشاد نبوت میں وطن اور  ہی کچھ ہے
اقوام جہاں میں ہے  رقابت  تو اسی سے 
 تسخیر ہے  مقصود  تجارت تو اسی سے  
خالی  ہے صداقت سے  سیاست تو  اسی سے 
  کمزور کا گھر  ہوتا ہے غارت تو اسی سے
  اقوام میں مخلوق خدا بٹتی  ہے اس سے 
  قومیت اسلام کی جڑ کٹتی  سے اس سے 

محمد موسیٰ بھٹو
معاشرہ منفی خیالی قوت کی زدمیں

سب سے بڑے معاشرتی روگ کا تجزیہ

• منفی خیالات ایسے ہیں٬ جونہ  چاہتے ہوئے بھی فرد کے اندر موجود  ہوتے ہیں اور سامنے آتے  رہتے ہیں اس لئے  کہ یہ انسانی نفس  کی خاصیت ہوتے ہیں یعنی اس کا حصہ ہوتے ہیں۔ 

  • منفی خیالات کی آفتوں سے بچنے کے  لئے  غیرمعمولی  کاوشوں کی ضرورت ہوتی ہے٬  ورنہ یہ خیالات شخصیت کا گھیراؤ ‏  کرکے٬ اس کے باطن میں تاریکی  پیدا کردیتے ہیں۔ 

•منفی خیالات کے غلبہ سے  منفی  نوعیت کی نفسیات کا حامل فرد  تیار ہوتا ہے٬ جس پر ہرمعاملہ کا منفی پہلو غالب ہوتا  ہے٬  وہ معاملات  کے مثبت پہلو  دیکھنے سے  قاصر ہوتا ہے ۔ 

• منفی خیالات جب طاقتور ہوتے ہیں تو  اس سے منفی  قسم کے اعمال  صادر ہوتے  ہیں٬ ایک منفی  عمل سے دوسرا منفی  عمل ظاہر ہوتا ہے اور دوسرے  سے تیسرا  اور چوتھا  منفی عمل ٬ اس طرح شخصیت منفی اعمال سے عبارت ہوجاتی ہے ۔ 

• منفی خیالات سے جسمانی صحت کا نظام بری طرح متاثر ہوتا ہے٬ مثلا حسد اور  دوسروں کو گرانے کے خیالات اور اشتعال کی نفسیات سے فرد کی صحت مفلوج ہوجاتی ہے اور وہ مثبت کا م کرنے کے قابل نہیں رہتا۔ 

• منفی  خیالات  کے غلبہ سے دل تاریک ہونے لگتا ہے اور ایک وقت ایسا آتا ہے  کہ اچھے اور بڑے  کے درمیاں تمیز کی صلاحیت  باقی نہیں  رہتی٬ اس لئے کہ  دل کی خاصیت ہے کہ جب اس پر نفس  کا دیو غالب ہوتا ہے تو  اس پر شیطان کا دیو ڈ یرہ جمالیتا ہے٬ جو دل میں پاکیزہ خیالات  کو آنے ہی نہیں دیتا ۔ 

•منفی خیالات کے غلبہ  کا لازمی نتیجہ ڈ پریشن کی بڑھتی  ہوئی بیماری  کی صورت میں ظاہر ہوتا ہے٬  یہ بیماری جو  اس وقت عالمگیر  صورت اختیار  کر چکی ہے٬ یہ دراصل منفی خیالات کے غلبہ ہی کا نتیجہ ہے ۔ 

•منفی خیالات ردعمل کی نفسیات کو جنم دیتی ہے٬ ردعمل کی  نفسیات میں فرد  غیرمتوازن مزاج کا حامل ہوجاتا ہے٬  اور اس نفسیات سے بلند  ہو کر معاملات ٬ حالات اور واقعات کو اس کے صحیح پس منظر میں دیکھنے اور  سمجھنے کی صلاحیت سے قاصر ہوجاتا ہے ۔ 

•منفی خیالات اگر ابتدائی مرحلے میں ہیں تو ان سے بچنے کی کوشش سے آسانی سے بچا جا سکتا ہے٬ لیکن جب منفی خیالی قوت غالب ہوجاتی ہے تو ان سے  بچاؤ ‏  کی کوششیں غیرمعمولی  طور پر دشوار  ہوجاتی ہیں ۔

•منفی خیالات کا حامل فرد  اندر میں کڑھتا  رہتا ہے٬ حسد٬  وجلن٬ دوسروں سے  جو بدظنی اور انتقام لینے کے  اس کے احساسات اس کے ذہن  اور دل کو زیروزبر  کردیتے ہیں٬ وہ اس کا پیچھا  چھوڑنے کے لئے تیار  ہی نہیں ہوتے ۔ 

•ایسا فرد صحتمند  کام کرنے کے قابل  نہیں رہتا٬  یعنی اس سے صحتمند  کام کرنے کی  صلاحیت سلب ہوجاتی ہے ۔ 

•ایسا فرد دوسروں  کے لئے تو  مفید اور کار آمد  ہوتا ہی نہیں ہے ٬  وہ اپنے گھر والوں اور   اپنی ذات کے لئے بھی  بوجھ بن جاتا ہے٬  وہ اپنے گھر والوں اور دوست واحباب کے لئے  آزمائش  اور زحمت  بن جاتا ہے ۔ 

•ایسا فرد اللہ کی دی ہوئی قیمتی  زندگی کو مفت  میں ضایع کر دیتا ہے  اور دنیا کے  ساتھ ساتھ آخرت کی زندگی بھی خسارہ  کے خطرہ سے دوچار کر دیتا ہے ۔ 

منفی خیالی قوت دراصل نفس کی کارستانی  ہوتی ہے٬ شیطان٬ نفس کی اس کارستانی  میں اضافہ کردیتا ہے٬  اس لئے نفس  اور شیطان کا مقابلہ کئے  بغیر  منفی  خیالی  قوت سے  بچاؤ ‏  کی صورت مسدود  ہوجاتی ہے۔

جب  معاشرہ میں منفی  خیالی  قوت کے حامل  افراد کی اکثریت  ہوجائے تو  ایسا معاشرہ  ہراعتبار سے قابل رحم  ہوتا ہے٬  اس کی قومی زندگی کا  ہر شعبہ فساد  کا منظر پیش کررہا ہوتا ہے٬ اس معاشرےمیں خیر کی قوتوں کے ابھرنے کے راستے بند ہوجاتے ہیں۔ 

ایسے معاشرے کی خاصیت ہوتی ہے کہ اس میں دینداری   رسمی نوعیت  کی ہوتی ہے٬  دنیا کی محبت اور حرص وہوس  اور حسد وجلن کے  جذبات اس معاشرے میں حقیقی  دینداری پیدا ہی نہیں ہونے دیتے٬  حقیقی دینداری کے فقدان کی  وجہ سے ایسا  معاشرہ اللہ کی مدد کا  مستحق نہیں ہوپاتا۔ 

ایسے معاشرہ کے حالات خراب سے خراب تر ہوتے  جاتے ہیں۔ بچاؤ ‏  کی ایک ہی صورت ہے کہ طاقتور منفی خیالات اور طاقتور  منفی باطنی  بیماریوں کا شدت سے احساس پیدا ہوجائے۔اس کے لئے  ثقافتی  تحریک کی ضرورت ہے٬ جو اس احساس  کو بیدار کرے۔ 

محمد موسیٰ بھٹو
پاکیزہ خیالی قوت  کے اثرات وثمرات

زندگی میں پاکیزہ خیالی قوت کے جو اثرات ظاہر ہوتے ہیں٬ اسے اس طرح بیان کیا جا سکتا ہے۔ 

•خیالی قوت جتنی زیادہ مثبت اور  صحتمند ہوگی٬ اتنی  زیادہ زندگی تابناک  اور خوشیوں ومسرت سے  لبریز  ہوگی۔ 

•خیالی قوت کی پاکیزگی  سارے انسانی  جوہروں کو اپنے ساتھ لاتی ہے۔

•تصور کی  قوت کی پاکیزگی سے دنیا کی  نجاستوں٬  کثافتوں٬ اس کی آلودگیوں ٬خرابیوں اور  تاریکیوں سے بچاؤ ‏  کی صورت پیدا ہوتی ہے۔ 

•تصور کی پاکیزگی  فرد کو  ہر طرح کے دکھوں٬  غموں اور اداسیوں سے نجات  دلاتی ہے۔ 

•خیالی قوت کی پاکیزگی سے جسمانی نظام کی  صحت میں بہتری کی صورت  پیدا ہوتی ہے۔

•تصور کی پاکیزگی سے ہر طرح کی آسمانی  بلاؤ ‏ ں اور آفتوں سے  نجات ملتی ہے ۔ 

• تصور کی  قوت کی پاکیزگی سے  فرد اپنے جیسے  دوسرے  انسانوں کے لئے معصوم٬  بے ضرر اور شفیق  انسان کی صورت میں سامنے  آتا ہے ۔ 

•پاکیزہ خیالی قوت  کا حامل فرد فولادی  انسان ہوتا ہے٬ جو ناقابل  تسخیر  ہوتا ہے٬  جو ہرصورت میں اصولوں کا پابند  ہوتا ہے  اور سلیقہ انسانیت سے بہرہ ور بھی ۔ 

• پاکیزہ خطوط کا حامل فرد  زندگی کا بہتر نمونہ ہوتا ہے٬ جسے دیکھکر  حساس فرد اپنی  زندگی کے خطوط  ونقوش  اسی کے مطابق  تشکیل دینے کا  آرزومند  وخواہشمند  ہوتا ہے ۔ 

•پاکیزہ خیالی قوت  کا حامل  فرد نفسیانیت پر مبنی  مادیت کی دوڑ میں شریک ہونے اور اپنی معاشرتی  طرز زندگی  کو بلند کرنے سے انکار  کی راہ پر گامزن ہوتا ہے ۔ 

• ایسا فرد معیشت٬ معاشرت٬ سیاست اور اجتماعی  زندگی کی  پیدا کردہ خرابیوں سے محفوظ  ہوتا ہے ۔ 
• ایسا فرد گفتگو  سے زیادہ عمل کا  غازی  ہوتا ہے٬  اس کی شخصیت محبت کا عملی  مظہر ہوتی ہے ۔ 

• افراد دکھوں وغموں کے زیر تلے  دبے رہتے ہے٬ ڈ پریشن اور ذہنی   دباؤ ‏  کے احساسات کا شکار ہوتے ہیں٬ جب کہ  یہ فرد اپنی  شخصیت کی ہر ادا سے  خوشیوں کا پیام پیش  کررہا ہوتا ہے ۔ 

•مثبت خیالی قوت  کا حامل فرد  اپنے ملنے جلنے  والوں میں پاکیزہ شعائیں بکھیرتا رہتا ہے٬ البتہ منفی  اور تاریکی خیالات کے حامل افراد  ان شعاؤ ‏ ں کو اخذ کرنے  کی صلاحیت سے قاصر ہوتے ہیں۔ 

•ایسا فرد زندگی کے جس شعبہ سے بھی وابستہ ہوتا ہے٬وہاں اپنی  ذمہ داریاں احسن طریقہ سے پوری کرنے کے لئے کوشاں ہوتا ہے٬ اپنے  کردار کے ذریعہ وہ  یہ  پیام  دے رہا ہوتا ہے کہ منفی خیالات اور انسانیت کے  منافی   کردار ٬ یہ افراد  کو زیبا نہیں ۔ 

•پاکیزہ خیالات کے غلبہ کی  برکت سے اللہ تعالیٰ ایسے فرد کو ہر طرح کے حالات میں ایمان واسلام پر مستحکم  رکھتا ہے ٬ اور اسے  مایت پرستی  کی  طوفانی  لہروں میں متزلزل  ہونے سے بچاتا ہے ۔ 

پاکیزہ خیالی قوت  کے غلبہ  کے یہ اثرات  اس لئے  ہوتے ہیں کہ نفس پرستی پر مبنی سوچ اور اس کے زیر اثر منفی  اعمال کی  استعداد کمزور  ہوجاتی ہے اور خداپرستی پر  مبنی سوچ  اور اس کے زیر اثر اعمال کی صلاحیت غالب ہوجاتی ہے۔ اور اللہ کی  رضا پر راضی  رہنے کی نفسیات پختہ ہوجاتی ہے نیز شخصیت توازن٬  ٹہراؤ ‏  اور سکون کا نمونہ بن جاتی ہے ۔ 

اس طرح کی  شخصیت سے وابستگی کے نتیجہ میں یہ صفات  رفتہ رفتہ  ان سے گہری  وابستگی  رکھنے والے افراد کے اندر بھی  آنا شروع ہوجاتی ہیں٬ اس طرح معاشرےمیں ایک تو مثبت خیالی قوت کے عمل کا  سلسلہ جاری رہتا ہے٬ دوسرے یہ کہ  معاشرے میں تطہیر  انکار اور بہتر  اعمال کی صورت پیدا ہوتی رہتی  ہے ۔ 
محمد موسیٰ بھٹو
پاکیزہ خیالی قوت  کی اہمیت

مسلم نفسیات اور قومی حالات کے آئینہ میں

• پاکیزہ خیالی قوت کے ساتھ نفس مطمئنہ  کے اجزا  وابستہ ہوتے ہیں اور دل کی معیت بھی٬ اس لئے  وہ شخصیت پر غیرمعمولی  طور پر اثر انداز  ہوتی ہے ۔ 

• خیالی قوت  کی مسلسل حفاظت کرنی  پڑتی ہے٬  ورنہ یہ بے لگا م گھوڑے کی صورت اختیار کرتی ہے۔ 

• شخصیت کی  اسلامی خطوط  پر نشوونما  میں پاکیزہ خیالی قوت اہم کردار  ادا کرتی ہے ۔ 

• پاکیزہ خیالی قوت دراصل دل اور روح کے رشتہ کو  اپنے محبوب حقیقی  سے مستحکم  کرنے کا ذریعہ بنتی ہے ۔ 

• پاکیزہ خیالی قوت ذہن کو دنیا داری کے حوالے سے  خیالات کے ہجوم  سے بچاتی ہے اور خیالات کو ایک  مرکزی نکتہ پر قائم  رکھتی  ہے ۔ 

 • زندگی  کے جس مرحلہ  پر بھی  خیالی قوت  کو آزاد  چھوڑا  گیا٬ وہ فرد کو  حالات کی بے رحم  موجوں کے حوالے  کردیتی ہے ۔ 

• جب پاکیزہ خیالی قوت کی  گرفت معمولی  بھی کمزور  ہوتی ہے تو  غیر حقیقی  چیزیں حقیقت بن کر سامنے  آنے لگتی ہیں٬ جس سے فرد  خطرات کا شکار ہونے لگتا  ہے اور وہموں  کو حقیقت  کی صورت سمجھنے لگتا  ہے ۔ 

• پاکیزہ خیالی قوت  کے حصول سے  گریز  کی راہ فرد  کو علم کی حقیقت اور اس کی روح سے  دور کردیتی ہے اور فرد کی حالت  یہ ہونے لگتی ہے کہ وہ تاریکی  کو روشنی سمجھنے لگتا ہے٬  اور زندگی بھر تاریکی  میں بھٹکنے لگتا ہے ۔ 

• پاکیزہ خیالی قوت  کے حصول کے لئے  مجاہدوں سے  فرد  ظلمات سے  بچ کر روشنی کی  حالت میں سفر کرنے لگتا ہے٬  ایک وقت ایسا  آتا کہ وہ روشنی کی  حالت میں چلتا پھرتا ہے٬ یہاں تک کہ فرد  روشنی بکھیرنے کا ذریعہ  بن جاتا ہے ۔ 

• پاکیزہ خیالی قوت  فرد کی سنگ دلی ٬ تنگ دلی اور  ترش رو کی حالت  کو ختم کر دیتی ہے٬ اس لئے کہ  اس سے دل  محبت سے  آشنا  ہوجاتا ہے ۔ 

• خیالی قوت کو دل کی معیت میں خدا پرستی کی صورت دیئے بغیر  علم نہ صرف  نافع ثابت  نہیں ہوتا٬  بلکہ ایسا علم  اعمال  صالحہ اور حقیقت تک رسائی کی راہ میں رکاوٹ ہوتا ہے ۔ 

• پاکیزہ خیالی قوت  ٬علم کی  حقیقت  اور اس کی  روح تک  رسائی  کا ذریعہ  ہے ۔ 

• پاکیزہ خیالی  قوت کو مستحکم  کرنے کے لئے  دل کے ہمراہ غیرمعمولی  مجاہدوں سے کام لینا پڑتا ہے٬  اس کے بغیر یہ  نعمت حاصل  نہیں ہوتی٬  اگر حاصل ہوتی بھی ہے  تو اس میں استقامت  نہیں آتی۔ 

 • بعض  وظیفوں کا  عامل بننے  سے دوسروں کو اپنی  طرف متوجہ کرکے اپنا  اسیر  بنانے کی صلاحیت تو کسی  حد تک حاصل ہوتی ہے٬ لیکن دوسروں  کی زندگیوں کو خدا پرستی کی بنیاد  پر بدلنے  کے لئے  دل کی معیت میں عرصہ تک خیالی قوت  کومہذب بنانا  پرتا ہے٬ اس کے بغیر  تو  اپنی ذات پر اللہ کا رنگ  جمتا ہے٬ نہ دوسروں پر  پوری طرح رنگ  چڑھتا ہے٬ خالی  کھینچا  تانی  اور کیفیات کا عمل ہوتا رہتا  ہے ۔ 

• پاکیزہ خیالی قوت   کے حصول کے لئے  دورانِ مجاہدہ فرد کو  تنہائی  عزیز ہونے لگتی ہے٬  تنہائی کے لمحات  سے وہ  رورمرہ زندگی میں وہ توانائی  حاصل کر لیتا ہے٬ جس سے وہ اپنے  سارے امور  سلیقہ سے  سرانجام دینے کے  قابل ہوجاتا ہے ۔ 

• تفکر سے کام لیتے رہنے سے ذہن کباڑ خانہ  بننے سے بچا رہتا ہے اور ذہنی  صلاحیتوں میں غیرمعمولی  اضافہ ہونے لگتا ہے٬ نیز ایسا  فرد  علم کی کمی کے باوجود  زر خیز  ذہن کا صاحب بن جاتا ہے٬ اسے بصیرت عطا ہونے لگتی ہے ۔ 

• پاکیزہ خیالی قوت کے عمل میں ترقی  اور استقامت  اللہ کے اسم  ذات کے قلبی  ذکر  یا لا الہ الا اللہ کے کثرت ذکر سے ہوتی ہے٬ اس لئے  کہ ان دونوں اذکار میں اللہ کے  انوار  شامل ہوتے ہیں٬ ان انوار  کے ورود سے  شخصیت میں تابناکی  ونورانیت آجاتی ہے٬  نیز لا الہ الا اللہ کے ذکر سے  سارے معبودوں  کی نفی کرکے٬ اللہ کو  معبود بنانے کا  ملکہ راسخ  ہونے لگتا ہے٬ ان دونوں اذکار  سے جب نفس کی  قوت کمزور  ہوتی  ہے تو  اس کے بعد مزید  ترقی کا  عمل قرآن کی تلاوت  اور نماز سے ہوتا ہے ۔ 

• پاکیزہ خیالی قوت کو مستحکم  کرنے سے  دنیا کے ہرقسم کے خرخشوں  سے نجات  ملنے کی  صورت پیدا ہوتی ہے دوسری  صورت میں فرد  روز مرہ  زندگی میں مختلف قسم کی آزمائشوں اور آفتوں میں گھرا رہتا ہے٬ اور چھوٹے  سے چھوٹا  مسئلہ بھی اسے بے قرار  اور مضطرب  کردیتا ہے٬ نیز وہ معاشی  مسائل کے تفکرات  سے آزاد ہی نہیں ہونے  پاتا ۔ 

• پاکیزہ خیالی قوت  کو مستحکم کرنے کی راہ یقینا  مشکلات  اور دشواریوں سے  بھری ہوئی ہے٬ اس لئے کہ اس میں روزانہ  فرد کو نفس  سے معرکہ آرائی کرکے٬ خیالات  کو خدا پرستی کے مرکزی نکتہ پر لانا پڑتا ہے٬ لیکن چونکہ  اس کے بغیر  اخلاص٬ للھیت  اور اللہ کی مرضی کے  مطابق زندگی  گزارنے کی استعداد  پیدا نہیں ہوتی٬ اس لئے ان مشکلات کا  مقابلہ  کئے بغیر  چارہ کار  بھی نہیں٬  لیکن تھوڑے ہی  عرصہ کے مجاہدوں سے  یہ مشکلات آسان بھی ہونے لگتی ہیں٬  اس لئے کہ اللہ کے  انوار سے  مانوس ہونے کے بعد حلاوت  کی نئی  زندگی عطا ہوتی ہے٬  جو کسی  دوسرے طریقے سے  حاصل ہونا دشوار ہے ۔ 

• لوگ  مادی نوعیت  کی حلاوت سے  آشنا ہیں٬  اس لئے عام  طور پر  مادی دنیا  پر ٹوٹ پڑنے  کی نفسیات غالب ہے٬  لیکن دل کی  معیت میں جب خیالی  قوت کو پاکیزہ بنانے کا عمل کچھ  آگے بڑھنے  لگتا ہے تو اس سے  جو حلاوت  حاصل ہوتی ہے٬ مادی نوعیت  کی حلاوتیں  اس کے مقابلہ میں ہیچ محسوس  ہوتی ہیں۔ 

• خیالی قوت  کے ذریعہ  دل کی بیداری  کے بغیر نہ تو  شخصیت کو نور بصیرت حاصل ہوتا  ہے اور نہ ہی  وہ عبرت وموعظت حاصل ہوتی ہے٬ جس سے آخرت کا نقشہ سامنے  محسوس ہوتا ہے اور حساب کتاب کے مناظر  سے دل  لرزنے لگتا ہے ۔ 

• جس طرح جسم کو توانا  رکھنے کے لئے  فرد کا تحرک  وابستہ ہوتا ہے٬ اس لئے جسم  کو دن میں دو تین بار بھرپور  خوراک دیکر اسے  توانا  رکھا جاتا ہے٬  اسی طرح خیالی قوت کو  تروتازہ  رکھنے کے لئے  اسے شب وروزمیں متعدد بار ذکر وفکر کی خوراک دینی پڑتی  ہے٬ جس سے  ذہن کج  روی سے  بچکر  صحیح خطوط پر  گامزن ہونے لگتا ہے٬  ذہن کی  محافظت  سے اعمال کی  محافظت  ہونے لگتی ہے ۔ 

• خیالی قوت جب منتشر  ہوجاتی ہے  تو شخصیت کا توازن بگڑ جاتا ہے اور مفادات اور مادی نوعیت  کے میلانات اس پر غالب ہونے لگتے ہیں٬ اس سے کردار  میں بھی  رونق  پیدا نہیں ہونے پاتی ۔ 

• انسانیت اور انسانی  زندگی میں پیدا ہونے  والا سارا بحران  خیالی قوت کے بگڑنے  سے ہی پیدا  ہوا ہے٬ خیالی قوت  جب تک پاکیزہ صورت اختیار  نہیں کرتی٬ تب تک  انسانیت نئے نئے بحرانوں سے دوچار  ہوتی رہے گی ۔ 

• نفس پرستی اور خدا پرستی  کے راستے  دونوں ایک دوسرے سے  جداگانہ راستے ہیں٬ نفس  پرستی سے فرد مادہ کی  سطح پر جیتا ہے٬ جب کہ خدا پرستی سے وہ آسمانی  نوعیت کی مخلوق کے  مثل ہوجاتا ہے٬ یہ دونوں راستے خیالی قوت کے ذریعہ ہی حاصل ہوتے ہیں٬  جب خیالی قوت  نفس کی یرغمال  ہوتی ہے تو  فرد نفس پرستی  اور مادیت پرستی کی راہ پر گامزن ہونے لگتا ہے٬ اس کے برعکس  جب خیالی قوت وحی اور دل کے تابع ہو کر٬ خداپرستی کی راہ پر گامزن ہوتی ہے تو اس سے اللہ ملتا ہے٬ یعنی اللہ سے قرب کے  مقامات طے ہوتے ہیں اور خدا پرستی کی راہ آسان ہونے لگتی ہے ۔ 

• ذہن کو مثبت  وپاکیزہ خطوط پر استوار کرنے سے روشن  ضمیری   اور  روش دماغی  پیدا ہوتی ہے ٬ جو اللہ کا بڑا  عطیہ ہے ۔ 

• پاکستانی ریاست کے سارے انتظامی  شعبے  قابل رحم حالت میں مبتلا  ہیں٬ اس کا مشاہدہ اس وقت ہوتا ہے٬ جب کسی کام کے سلسلے میں ان اداروں سے واسطہ پڑتا ہے٬ یوں محسوس ہوتا ہے گویا ان اداروں میں لوٹ مار  کرنے والے افراد  بیٹھے ہوئے  ہیں٬ جنہیں پیسے بنانے کے  علاوہ  کوئی فکر نہیں٬ ہماری  یہ حالت زار  اس لئے ہوئی ہے کہ ہم نے تعلیم وتربیت کے ذریعہ  پاکیزہ ذہنی خطوط  بنانے کے کام سے صرف  نظر کیا  ہوا ہے٬ جس کی وجہ سے  خود پرستی اور مفادات کی حامل قوتیں ہم پر  غالب ہوگئی ہیں ۔ 

• ھیرا پھیری  سے مال بنانے کا خبط جو مقتدر  طبقات سے شروع ہوا تھا٬  وہ نوجوان نسل  میں بھی سرایت کر گیا ہے٬  دوسری بیماری  جو نوجوان نسل میں پیدا  ہوئی ہے٬ وہ بے عملی کی ہے٬  کہ کام کی صلاحیت مفقود  ہوگئی ہے٬  تیسرا مسئلہ جو ملت کا عام مسئلہ ہے٬ وہ افلاس  اور محتاجی  کا مسئلہ ہے٬  کہ عام لوگ محتاجی  اور بے بسی  کی تصویر بن گئے ہیں٬ یہ ساری  چیزیں خیالی  قوت کو مثبت  صور ت نہ دینے کے  تعلیمی  نظام کے نقص کا نتیجہ ہیں٬ اس خلا کو  پُر  کرنے کی  صورت کا پیدا  ہونا  از حد ضروری  ہے٬ سوشل میڈ یا  کے اس دور میں سوشل  میڈ یا کے مثبت  استعمال کے ذریعہ بھی اس احساس  کو اجاگر  کیا جا سکتا ہے ۔ 

• خیالی قوت کی صحیح  خطوط پر تربیت کے کام سے غفلت  کا ایک بڑا  نقصان یہ ہوتا ہے کہ اختلافی مسائل کو سلیقہ سے حدود میں رکھنے کے بجائے٬ ان مسائل کی وجہ سے گروہوں میں کشیدگی پیدا ہوجاتی ہے٬ اس کشیدگی سے معاشرہ خلفشار  سے دوچار  ہونے لگتا ہے ۔ 

یہ اختلافی  مسائل اگر  مذہبی اور  مسلکی  نوعیت کے ہوں تو  مذہبی گروہوں میں کشیدگی  پیدا ہوتی ہے٬ اگر سیاسی نوعیت  کے اختلافات  ہوں تو  اس سے سیاسی  حلقوں میں رسہ کشی  کی حالت  پیدا ہوتی ہے ۔ 

یہ سب صحیح فکری  تربیت کے فقدان کا اثر اور اس کا  نتیجہ ہوتا  ہے٬ اس لئے  مثبت خیالی قوت کو فروغ دینا٬معاشرہ کی ناگزیر اجتماعی ضرورت ہوتا ہے٬ دوسری صورت میں پورے معاشرے کو کشیدگی اور تصادم کی صورت میں اس کی سزا بھگتنی  پڑتی ہے۔ 

• ملت کو پامال بنانے کی روش بہت  المناک  ہے٬ ذہن اور دل کو  ملی جذبات  سے ہمہ آہنگ  بنانے کی  ضرورت ہے٬ دوسری صورت میں ہمہ جہتی  اور ہمہ گیر  زوال سامنے  کی بات ہے٬ زوال کی اس حالت  پر رونے  والا بھی کوئی  نہ ہوگا۔ جو اپنی فکر  خود نہیں کرتا٬  غیر اس کی  فکر کیونکر کریں  گے  بلکہ وہ تو اسے لقمہ تر بنانے کے  لئے  کوشاں ہوں گے ۔ 

• اپنا فکری اور تہذیبی  ورثہ ملت کا سرمایہ ہوتا ہے٬  ملت کا عروج  اس پاکیزہ  ورثہ سے  ہوتا ہے٬ کوئی ملت اس پاکیزہ  ورثہ سے  دستبردار  نہیں ہوتی٬ اس لئے کہ  ایسا کرنا خود کشی کے  مترادف  ہوتا ہے٬ ہم سب کو اپنے پاکیزہ  فکری وتہذیبی ورثے کو سنبھالنے میں اپنے حصہ کا کردار  ادا کرنا ہوگا۔ 

• قرآن مادی فکر  اور مادی تہذیب  کے علمبرداروں کے المناک واقعات اور ان کے  عبرتناک حشر سے بھرا  ہوا ہے٬ ہمیں اس سے سبق سیکھنا  چاہئے٬ بے فکری  اور بے حسی کی حالت  ناعاقبت اندیشی ہی ہوتی ہے ۔

عثمان صادق 

بندے کی حالت کمال

مولانا رومی  کی حکایات سے

ایک عابد نے ’’خدا کی زیارت‘‘کے لیے چالیس (40) دن کا چلہ کھینچا ۔ دن کو روزہ رکھتا اور رات کو قیام کرتا تھا۔  اعتکاف  کی وجہ سے خدا کی  مخلوق سے یکسر  کٹا ہوا  تھا۔ اس  کا سارا وقت آہ وزاری  اور راز ونیاز  میں گزرتا تھا۔  چھتیسویں رات اس عابد نے ایک آواز سنی: 

’’شام6 بجے٬ تانبے کے بازار میں فلاں تانبا ساز  کی دکان پر جاؤ ‏  اور خدا کی زیارت  کرو۔‘‘

عابد وقت مقررہ سے پہلے  پہنچ گیا اور بازار  کی گلیوں میں تانباساز  کی اس دکان کو ڈھونڈنے لگا۔ 

وہ کہتا ہے: 

’’میں نے ایک بوڑھی عورت کو دیکھا  جو تانبے  کی دیگچی  پکڑے ہوئے تھی  اور اسے ہر تانباساز کو دکھا رہی تھی۔‘‘ 

اسے وہ بیچنا چاہتی تھی ۔  وہ جس تانبا ساز کو اپنی  دیگچی  دکھاتی٬ وہ اسے تول کر کہتا: 

4 ریال ملیں گے۔ 

وہ بڑھیا  کہتی : 

6 ریال میں بیچوں گی۔ 

لیکن کوئی  تانبا ساز  اسے چار ریال سے زیادہ  دینے کو تیار  نہ تھا ۔ آخرکار وہ بڑھیا ایک  تانباساز کے پاس  پہنچی۔  تانباساز اپنے کام میں مصروف  تھا۔ 

بوڑھی عورت نے کہا: 

’’ میں  یہ برتن بیچنے کے لیے لائی ہوں اور میں اسے 6 ریال میں بیچوں گی۔  کیا آپ چھ ریال دیں گے؟‘‘ 

تانباساز نے پوچھا:

چھ ریال میں کیوں؟؟ ؟ 

بوڑھی عورت نے دل کی بات بتاتے  ہوئے کہا: 

’’میرا بیٹا  بیمار ہے٬  ڈ اکٹر نے  اس کے لیے  نسخہ لکھا ہے جس کی قیمت 6 ریال ہے۔‘‘ 

تانباساز نے دیگچی لے کر کہا: 

یہ دیگچی بہت عمدہ اور نہایت  قیمتی ہے ۔  اگر آپ بیچنا  ہی چاہتی ہیں تو میں اسے 25 ریال میں خریدوں گا!! 

بوڑھی عورت  نے کہا:

کیا تم  میرا مذاق  اڑا رہے ہو؟!!!

تانباوالے نے کہا: 

ہرگز نہیں٬  میں واقعی (25) ریال دوں گا ۔ 

یہ کہہ کر  اس نے برتن لیا  اور بوڑھی عورت  کے ہاتھ میں 25 ریال رکھ دیئے! 

بوڑھی عورت  بہت حیران ہوئی۔  دعا دیتی ہوئی  جلدی اپنے گھر کی طرف  چل پڑی ۔ 

عابد کہتا  ہے میں یہ سارا ماجرہ دیکھ رہا تھا ۔  جب وہ بوڑھی  عورت چلی گئی تو میں نے تانبے  کی دوکان والے سے کہا: 

’’چچا! لگتا ہے آپ کو کاروبار نہیں آتا؟  بازار میں  کم وبیش  سبھی تانبے والے اس   دیگچی  کو تولتے تھے اور 4 ریال سے زیادہ کسی  نے اسکی  قیمت نہیں  لگائی اور  آپ نے 25 ریال میں اسے خریدا۔‘‘ 

بوڑھے تانباساز نے کہا: 

’’ میں نے  برتن نہیں خریدا ہے ۔  میں نے اس  کے بچے  کا نسخہ خریدنے کے لیے  اور  ایک ہفتے تک  اس کے بچے کی  دیکھ بھال کے لئے پیسے دیئے  ہیں۔  میں نے اسے  اس لئے  یہ قیمت دی  کہ  گھر کا باقی  سامان بیچنے  کی نوبت  نہ آئے۔‘‘ 

عابد کہتا  ہے میں سوچ  میں پڑ گیا ۔  اتنے میں غیبی آواز  آئی: 

’’چلہ کشی سے کوئی میری  زیادت کا شرف  حاصل نہ کر سکتا۔  گرتے ہوؤ ‏ ں کو تھامو٬ غریب کا ہاتھ پکڑو ٬  ہم خود تمہاری  زیارت کو آئیں گے۔‘‘ 

وَ ھُوَ  مَعَکُمْ أَیْنَ مَا   کُنْتُمْ ۔ 

ترجمہ: وہ تمہارے  ساتھ ہوتا ہے تم جہاں بھی ہو ۔ 

دردِ دل کے واسطے پیدا کیا  انسان کو 
ورنہ طاعت  کے لیے کچھ کم نہ تھے  کروبیاں 

(خواجہ میر درد)
اخلاقی سبق: 

دین اسلام میں رہبانیت  نہیں۔ اللہ  تعالیٰ کی زیارت٬ اس کا قرب اور رضا پانے کے لیے دنیا  اور اس کے معاملات  سے قطع  تعلق ہو کر  جنگلوں اور ویرانوں میں ڈ یرہ  لگانے سے مقصد حاصل نہیں ہوتا۔ وجہٴ کائنات نبی  آخر الزمان حضرت محمد ﷺ نے دنیاوی  معاملات کو  اللہ کی رضا کے مطابق گزار  کر دکھایا٬  اسی لیے آقا پاکؐ کی زندگی ہمارے لیے بہترین اسوہٴ  حسنہ ہے۔  ترکِ دنیا سے مراد اپنے باطن (دل) سے  دنیا کی محبت  کو نکال کر اللہ کی محبت کا بسانا ہے ۔  دنیا میں رہتے ہوئے  دنیا کے  کام کاج بھی کرنے ہیں اور انہی  روزمرہ کے کاموں کو اپنے رب  کی رضا کے مطابق سرانجام دے کر اُس  پاک ذات کو راضی  کرنا ہے ۔  بے روح ظاہری  عبادات سے تو نفس مزید  متکبر  ہوجاتا ہے ۔ 

حفیظ الرحمٰن حسن زئی 

معاشرہ کی خرابیاں اور سدھارے کی صورت
آج کا یہ لڑکھڑا  تا معاشرہ اکیسویں صدی میں بے نیند وبے چین کروٹ لے رہا ہے جہاں حضرت انسان ذلیل سے اذل٬ بے بس  ومجبور  محض ہو کر باقی  ماندہ وقت مقررہ کا مسافر ہے۔ ظلم وجبر کے مہلک  تاریک گھاٹیوں میں بسیرا  کررہا ہے ۔  انسانیت تو  دور٬ لفظ انسانیت سے  آشنا نہیں ہے۔ وقت عربی النسل  گھوڑے کے رفتار  سے بھی کہیں تیز دوڑ رہا ہے۔ جہاں قوم  وخاندان تو کیا عزیز   واقارب سے بھی تجاوز کرکے باپ٬ بیٹے کی خبر  لینے سے قاصر ہے۔ ہر طرف  فراڈ   کا عالم٬  دھوکہ دہی٬ خیانت٬ بے ایمانی اور بے حیائی  قدم قدم پر گردش  نظر ہیں۔  الغرض  معاشرہ ایک زبردست تباہی کے دہانے پر ڈ گمگارہا ہے۔ دنیا جہاں کی جملہ  خرابیاں اپنے اندر سما رکھیہیں۔ بلکہ اگر یہ  کہا جائے کہ زمانہ قبل کے اقوام  کی تباہ کاریوں کا اس ایک معاشرے نے احاطہ کیا ہوا ہے ۔ ہر  شخص اپنے ذات٬  گھر٬ فیملی تک محدود ہے۔  اس سے آگے بڑھ کر اولاد کا  والدین کے لیے وقت میسر نہیں٬  والدین کا اپنے  جگر گوشوں کے لیے وقت درکار  نہیں٬ برادر کا ہمشیرہ کے لیے٬  ہمشیرہ کا برادر کے لیے۔ سو باتوں کی ایک بات کہ  ہر حضرتِ انسان اپنے مصروفیات میں ایسا غریق  کہ گویا  سو سالہ تجربہ  کار بحر میں  محوِ غوطہ ہو اور  اس کا سطح سمندر سے بالا کی کوئی خبر  نہیں ہوتی٬ ہر فرد آنکھ  مچولی  کا کھیل کھیل  رہا ہے ۔  فریب ودغا تو ایسا  گویا  زندگی گزارنے کا تنہا سہارا  ہے اور اس سے  بالا جو حکمران مسلط ہیں ان کےرحم وکرم پر عوام  کا بسیرا  ہے ۔ گویا من جملہ  عوام اقتدار  کا نسل در نسل  غلامی  کرتا آرہا ہے :

کرتے ہیں غلاموں کو غلامی  پہ رضا مند 
تاویل مسائل کو بناتے ہیں بہا نہ 

اور رہی  بات دین  وعبادت کی تو فقط  کتاب  ومسجد  تک محدود  رہ گئی۔ دین کے پیروکار آٹے میں نمک کے برابر ہیں ۔  علماء اور طبقہ عام  میں کئی  میلوں کا فاصلہ ہے۔  عبادت  اور اتباع رسول  کی دور دور تک  جھونکے بھی نہیں پائے۔ فقط  نام کے مسلمان  رہ گئے۔ ایک زمانہ تھا کہ  اہل اسلام فخر  یہ انداز اپنا  کر کہتے کہ  عبادت تو مسلمانوں کی ہے نصاریٰ کی کیا عبادت جو  فقط  ہفتہ میں ایک یوم اپنے عبادت خانے  کا دیدار  کرتے ہیں اور بس یہیں تک  ان کا تعلق  خدا سے ہے ۔ 

لیکن افسوس صد افسوس  کہ آج ہمارا  معاشرہ بھی  طرز  عبادت میں انہیں نصاریٰ کا ہم پیرا  ہے کہ ہمارا  مسلمان صرف جمعہ کو ہی مسجد میں نظر آتا ہے گویا  ایسا لگتا ہے کہ صرف  ہم پر جمعہ کی نماز ہی  فرض کی گئی ہے ۔  الغرض عیوب خرافات اور تباہ کاری کی لعنت ہو تو وہ ہمارا معاشرہ ہے اور اس کا قصور وار کون؟ 

تو جی ہاں اس سوال کا جواب گوش گزار کرنے جارہا ہوں کہ ایسا  کرنے والوں میں سب سے  پہلے میں اور میں سے  ہم٬ ہم سے ہم سب ۔  ہم سب سے میری  مراد معاشرہ خود ہے کیونکہ اگر ہم یکتا ہو کر اپنے ضمیر سے محاسبہ  کریں کہ میں مسلمان ہونے کے ناتے اپنی زندگی کیسے بسر کررہا ہوں٬ میرے پاس  رہنمائی  کی کیا کمی ہے  تو یقینا  جواب منفی میں ہوگا۔  لیکن کچھ ایسے وجوہات جو معاشرے  پر کافی اہم  اثر رکھتے  ہیں ان کی طرف توجہ مبذول  کرنا ہے کہ ایک  بہترین  معاشرے کے لیے کیا کیا ہونا  چاہیے اور کن کن  چیزوں سے اجتناب کی ضرورت ہے  تو اس میں سب سے  پہلے  جو وجوہ ہے وہ مندرجہ  ذیل ہیں: 

اولاد کی  تربیت 

اولاد کی تربیت ایک اچھے معاشرے  کو پانے کے لیے  ریڑھ کی ہڈ ی کی حیثیت رکھتی ہے کیونکہ  یہی اولاد  آگے جاکر  معاشرے  کا حصہ بنے گی۔ اس کی مثال یوں سمجھیے کہ’’ایک کمپنی  اپنا پروڈ کٹ تیار کرتی ہے تو اس کے لیے بنیادی  چیزیں جو موزوں ہو وہ وافر  مقدار میں فراہم کرتی ہے اور اس پر  محنت کرکے مارکیٹ میں اپنا نام بناتی ہے۔ اب اگر پروڈ کٹ میں کوالٹی  وغیرہ نہ ہو  تو  وہ فلوپ ہوجائے گی۔ جس کے سبب نقصان کو سہنا پڑے گا۔‘‘ اسی طرح ہم اپنی  اولاد کو صالح اور معاشرے کے لیے  کار آمد بنانے کی کوشش کریں کیونکہ ہمارا معاشرہ ایک  اسلامی  معاشرہ ہے تو  بچوں کی تربیت میں دین  کو اولین حیثیت دے یعنی  بچپن ہی سے اس کو  اسلامی ماحول  فراہم  کرے بصورت دینی مجالس٬ دینی ماحول اور سیرت وغیرہ سے آگاہ کیا جائے۔  اس میں سب سے بڑی خرابی  جو ہے وہ یہ ہے کہ  ہم بچپن ہی سے  اپنی اولاد  کو غیروں سے متاثر  کرتے ہیں٬  ان کو موبائل  کا بے جا استعمال اور  باقی فضولیات کی سرگرمیوں میں مصروف رکھتے ہیں٬ جس کا نتیجہ آگے جا کر  یہ ہوتا ہے کہ نہ وہ دین کا رہتا ہے  اور نہ ہی  وہ کسی اور  مصروفیت میں کار  آمد ثابت  ہوتا ہے ۔  اسی تربیت میں والدین کے لیے بھی کچھ اہم  پہلو ہوتے ہیں جن کو اپنانا  لازمی ہوتا ہے٬ کیونکہ والدین کی  یہ تمنا  ہوتی ہے کہ  ان کی  اولاد ان کے اشارے پر چلیں تو اس کے لیے آپ کا کردار  وشخصیت بھی اعلیٰ ہونی چاہیے۔ آپ خود بھی  ایک اعلیٰ  ظرف کے مالک اور صفاتِ حسنہ  سے متصف  ہوں تو  اولاد بھی اچھی  ثابت ہوگی اور اپنی اولاد کو  سلف صالحین اور اکابرین سے آشنا کرنا  چاہیے۔ 

منفی سوچ 

منفی سوچ ایک  ایسی مہلک بیماری ہے کہ اس کا بروقت علاج نہ ہو تو  فرد تباہ ہو کر رہ جاتا ہے۔ زندگی  ایک کال کوٹھڑی  بن کر رہ جاتی ہے ۔  اور جب فرد  سے  معاشرے پر آئے  بداہتًا معاشرہ تباہ ہوجاتا ہے کہ آپ کے  ماتحت اگر  آپ سے کسی  معاملے میں مشورہ طلب کرے تو آپ منفی سوچ  اور خرابیاں تراشنے  کے بجائے  اس کی حوصلہ  افزائی  کریں اور اس کے کام کو سراہیں۔  اس کی مثالیں ان گنت ملتی ہے  کہ ہمارے مذہب اسلام میں اس کی کیا  قدر ومنزلت  ہے۔ اور عمومی  طور پر بھی  اپنی سوچ مثبت رکھی  جائے کیونکہ  جب آپ کی  سوچ منفی  ہوگی تو  آپ کسی بھی معاملے  میں حتمی فیصلے سے قاصر رہوگے اور زندگی  ایک عذاب اور کٹھن  بن جائے گی  اور اس کے مہلک  نتائج کا سامنا کرنا  پڑے گا۔  اور اس سے بھی بڑھ کر  آج کا ہمارا  معاشرہ  علماء کرام سے بدظن  اور منفی  سوچ کا متحمل  ہے جس کی  بنیاد  پر  آپس میں دوری در پیش ہے۔ اور طبقہ  عام ایک بہترین  اور اسلامی معاشرے کو  اپنانے سے قاصر ہے اور کوتاہ ہے کیونکہ آپ  اس بات کو ماننے پر مجبور ہیں کہ ایک اسلامی  معاشرے میں علماء کرام کا کردار  ان کا تعلق  ایک اہم ستون ہے ۔  اس کی متعدد  مثالیں ماضی میں گزر گئی  ہیں۔ کیونکہ  ہمارا مذہب  اسلام ایک مکمل ضابطہ حیات ہے جو کہ  نہ صرف عبادات بلکہ آپ کے پیچیدہ سے پیچیدہ معاملات  کا حل بھی اپنے اندر سمائے  ہوا ہے۔ تو  اس کے لیے دو باتیں  ہونا لازمی ہے کہ آپ کو  خود ان معاملات کا حل اور طریقہ  کار بطرز  شریعت کا علم ہو۔  دوسری بات کہ  آپ کا علماء  سے تعلق  ہو تو یہ دونوں باتیں سے  آج کے یہ معاشرے  میں مفقود  ہیں جس کا  نتیجہ آپ کے خود ملحوظ  نظر ہے۔ 

باطل سے متاثر ہونا 

یہ بیماری بھی ایک زہر قاتل  کے طور پر ہمارے  معاشرے میں پائی جاتی ہے کہ ہم اہل باطل سے متاثر  ہوتے ہیں۔  حالانکہ ہم حق پر  ہو کر اور مکمل ضابطہ حیات کے ہوتے ہوئے باطل کے نظام سے متاثر ہوتے چلے جارہے ہیں۔  ذرا سوچیے....! ہمارے اس عظیم الشان مذہب میں آخر کیا  ایسی کمی ہے کہ ہم کو باطل کا  اثر لینا  پڑتا ہے؟ کیا معاملات  وغیرہ میں کوئی  کمی ہے؟ کوئی  معاشرت میں کمی ہے؟  کوئی کمی نہیں۔  اگر ان سوالات کا جواب تلاش  کرنے لگے تو قطعی طور پر جواب ’’نفی‘‘ کی صورت میں ہمارا استقبال  کرتا نظر آئے  گا۔ مثلا ً معاملات میں ہم نچلی سطح سے بالائی سطح (حکومت)سودی نظام کو خیر مقدم کرتے ہیں۔  اس کی وجہ کم  علمی کے سوا کچھ نہیں ہو سکتی۔  کیا ہمیں اللہ کا فرمان نظر نہیں آتا: 

(يَا أَيُّهَا الَّذِيْنَ اٰمَنُوا اتَّقُوااللّٰهَ وَذَرُوْا مَابَقِيَ مِنَ الرِّبَا إِنْ كُنْتُمْ مُّؤْمِنِيْنَ ۔) (سورۃالبقرہ:۲۷۸)
اب یہ آیت مبارکہ ہم سے ہی مخاطب ہے نہ کہ یہود  ونصاریٰ سے۔ اب ہم اس کو نہ اپنائیں تو  اس میں قصوروار  ہم ہی ہیں۔ 

ناشکری 

ناشکری  بھی ایک عظیم  جرم ہے کہ اللہ  کا ہم پر  جو احسان واکرام ہے اس کو ملحوظ  نظر رکھا جائے۔ ہم اگر اپنے  گریباں میں جھانکیں تو یقیناً ہم ناشکرے ہی ٹھہریں گے آج کل جو معاشرے کے حالات بد سے بدتر ہوتے  جارہے ہیں٬ ان میں سب سے بڑی  وجہ اور سبب ناشکری  ہے کہ حالات  انتہائی  تشویشناک مراحل پر ہیں٬ مہنگائی  کے پہاڑ دن بہ دن ڈ ھائے جارہے ہیں تو جو حالات زمانہ حال میں ہیں  اس پر ہم شکر ادا کریں گے٬ تو  مستقبل  میں حالات اچھے ہونے کی امید لگائی جا سکتی ہے جیسے کہ فرمان الہٰی  ہے: 

(وَاِذْ تَاَذَّنَ رَبُّكُمْ لَىِٕنْ شَكَرْتُمْ لَاَزِيْدَنَّكُمْ وَلَىِٕنْ كَفَرْتُمْ اِنَّ عَذَابِيْ لَشَدِيْدٌ) (سورۃ ابراہیم:۷)
تو اس آیت مبارکہ سے ہم کو یہی سبق  مل رہا ہے کہ جو نعمتیں  اور جو حالات ہم پر ہیں ان کی شکرگزاری کی تو حالات اچھے ہوں گے بصورت دیگر  رونے٬  پیٹنے اور فلاں کو قصور وار ٹھہرانے سے کچھ ہونا تو بعید  اور حالات  اور آزمائش سے دوچار  ہونا پڑے گا۔ 

تعلیم کا انحطاط
کسی بھی معاشرے کو ترقی کے  راہ پر گامزن ہونے کے لیے تعلیم بنیادی  ستونوں میں اپنی ایک ارفع حیثیت رکھتی ہے ۔  کیونکہ جب معاشرہ اعلیٰ تعلیم کو  فوقیت وفروغ دینے لگے تو  اس معاشرے  میں سے رجال کار پیدا  ہوتے ہیں جو معاشرے کے لیے قابل فخر  ہوتے ہیں۔  اور معاشرے  میں شعور کے اعلیٰ سے ارفع منازل کی طرف  رہنمائی ہوتی ہے ۔  جس کے سبب معاشرہ ایک  نوید باد سحر کی طرح ترقی  کی طرف رواں ہونا شروع کرتا ہے ۔ تو معاشرے  میں جب نظام  تعلیم کو بہتر سے  بہترین  کی طرف منتقل  کیا جائے تو  قطعی  طور پر وہ خوشحال معاشرے کے لیے ایک زبردست کردار نبھاتا ہے لیکن دل مرجھاجاتا ہے ۔  جب ہم اپنے معاشرے کے نظام تعلیم کا معائنہ  کریں اور تعلیمی اداروں میں جا کر وہاں  کے حالات دیکھیں تو تعلیم کے نام پر ایک داغ دار ماحول سے  واسطہ  آتا ہے ۔  ہماری یونیورسٹیاں اور کالجز  اور دیگر تعلیمی  ادارے مثبت راہ کے بجائے  منفی راہ پر  گامزن نظر آتے  ہیں۔ جب ایک معاشرے  کا نظام تعلیم ہی بدکردار کا رول نبھائے تو ہم معمارانِ وطن سے کیا بادِ صبا کی امید رکھ سکتے ہیں۔  اور یہ ناقص  تعلیمی  نظام اور انحطاط  ہماری ترقی کے خلاف گویا  ایک آہنی  آڑ بن گئی ہے۔  جب تک نظام تعلیم کو  اعلیٰ اور معیاری  نہ بنایا جائے تو ہماری  ترقی گویا بلی  کو خواب میں  چھیچھڑے نظر آنے کے مترادف ہے ۔ 

اس دور  میں تعلیم ہے امراض ملت  کی دوا 
ہے خون فاسد  کے لیے تعلیم مثل نیشتر 

الغرض  ہم کو خواب غفلت سے  نکل کر ایک  معاشرہ جو اپنی مثال  آپ کا مصداق  بنے۔ ہم کو اسی کے لیے  ہمہ تن کوشاں رہنا ہے ۔  اور ان تمام  خرافات اور تباہ کاریوں کا سدباب کرنا ہوگا۔  اور سورج کی ایک نئی  سنہری  کرن کے ساتھ آغاز سحر کرنی  پڑے گی اور روشن مستقبل  کے خواب کو ایک سچی تعبیر میں بدلنی ہوگی۔  چاہے جو  بھی قیمت ادا کرنی  پڑی ہم نے تیار رہنا  ہے اور غفلت کے اس لباسِ تن کو اپنے سے  دور اور ترقی کے  لباس  سے آراستہ ہونا پڑے گا۔  شاعر مشرق  کا یہ شعر  ہمیں ہی  مخاطب کرکے کہتا ہے: 

مسلم خوابیدہ  اٹھ٬ ہنگامہ آرا تو بھی ہو 
وہ چمک  اٹھا  افق٬ گرم ِ تقاضا  تو بھی ہو 

مولانا محمد زبیر فضل 

انتخاب: مولانا عبدالستار 

سلطان المشائخ  حضرت   خواجہ  معین الدین چشتی ؒ
اسلام کے  چار مشہور  روحانی سلسلے ہیں: قادریہ٬ چشتیہ٬  نقشبندیہ  اور سہروردیہ۔ ہندوستان کی فتح سے پہلے  یہ چاروں سلسلے وجود میں آچکے تھے ۔  حقیقتا ہندوستان کی فتح کا  سہرا  سکندر اسلام سلطان محمود غزنوی  (م ۴۲۱) کے سر ہے اور اسلامی سلطنت  کے قیام کی  سعادت سلطان شہاب الدین غوری (م۶۰۲) کو حاصل ہے اور ہند کی  روحانی  تسخیر  اور اخلاقی  وایمانی فتح حضرت خواجہ  بزرگ فتح الاسلام معین الدین چشتی رحمتہ اللہ علیہ کے ہاتھوں ہوئی ہے ۔ 

 سب سے  پہلے  جس چشتی شیخ  نے ہندوستان کا رخ کیا  وہ خواجہ ابو محمد  چشتی رحمتہ اللہ علیہ تھے٬  وہ خواجہ  ابو احمد  کے فرزند  وخلیفہ تھے٬ خواجہ ابو محمد چشتی  ستر برس کی عمر میں سلطان محمود غزنوی کے ساتھ جہاد  میں شریک  ہوئے٬ جن کی  دعائیں اور بابرکت  ذات سلطان محمود غزنوی  کی فتوحات  کی پشت پناہ تھی کہ سلطان محمود  غزنوی  ہندوستان میں فاتحانہ  داخل ہوا اور اس کو اسلام کے لیے زیرنگیں کر دیا ۔ 

 خواجہ معین الدین چشتی رحمتہ اللہ  علیہ کی اصل  نسبت سنجری  ہے٬  موجودہ زمانے میں اس کا اکثر  علاقہ ایران  میں شامل ہے اور باقی افغانستان میں٬  سنجری  کی سجستان کی طرف نسبت  ہے۔ آپ کی  پیدائش  باتفاق  اہل تاریخ  ۵۳۷ھ کو ایران کے علاقے  سیستان قصبہ  سنجر میں ہوئی ۔ 

قدیم ترین مورخین جن میں طبقات ناصری کے مصنف قاضی  منہاج الدین عثمانی کا بیان ہے کہ  خواجہ معین الدین چشتی  سلطان شہاب الدین  غوری کے اس لشکر کے ساتھ تشریف لائے جس نے والی اجمیر  کے رائے  پتھورا ( پرتھوی راج) کو شکست دی۔  بعد کے مورخین کے بیانات سے معلوم ہوتا ہے کہ حضرت خواجہ نے  شہاب الدین غوری کے حملوں کے درمیان جو ۵۷۹ھ سے ۶۰۲ ہجری تک جاری رہے ۔  اجمیر میں قیام اختیار  کیا۔ اس زمانہ میں اجمیر ہندو مذہب کی  روحانیت کا بہت بڑا مرکز تھا٬  حضرت خواجہ  معین الدین چشتی نے  یہیں قیام فرمایا٬  یہ آپ کی  اولو العزمی ٬ بلند  ہمتی اور جراٴت  ایمانی کا بڑا ہی  اہم کارنامہ ہے ۔  آپ کے اخلاص ٬ زہد وقربانی  نے ہندوستان کے دارالاسلام بننے کا فیصلہ کر دیا ۔  یہ سرزمین جو صحیح معرفت سے محروم  تھی٬ توحید کی آواز سے  نا آشنا تھی٬  اس کی فضائیں اذانوں اور اللہ اکبر کی صداؤ ‏ ں سے گونج اٹھیں٬  آپ نے وعظ  ونصیحت  کا سلسلہ شروع  کیا٬ لوگ  جوق در جوق اسلام میں داخل ہوئے۔ ہندوستان میں لاکھوں لوگ آپ کے  ہاتھ پر اسلام لائے۔  

سید الاولیاء کے مصنف نے  آپ کے بارے میں لکھا ہے: حضرت  خواجہ معین الدین چشتی رحمتہ اللہ علیہ  کے قدم مبارک  کا اس ملک میں آنا تھا  کہ اس ملک کی ظلمت نور  اسلام سے مبدل ہوگئی۔  آپ کی کوشش  وتاثیر  سے جہاں شعائر  شرک تھے ٬ وہاں مسجد  ومحراب ومنبر  نظر آنے لگے ۔  جو فضاء شرک کی صداؤ ‏ ں سے معمور تھی  وہ نعرہ اللہ  اکبر سے  گونجنے  لگی ۔ 

سلسلہ  چشت کے بارے میں مولانا غلام علی  آزاد نے صحیح لکھا: 

لاشک بزرگان چشت عنبر سرشت را 
حقی  است قدیم بر  ولایت  ہند 

 ترجمہ: اس میں کوئی شک  نہیں کہ بزرگان  سلسلہ چشتیہ کا ملک ہندوستان پر حق قدیم  ہے ۔ 

 تقریبا نصف صدی ارشاد وتلقین٬ اسلام اور داعیان اسلام کی تعلیم وتربیت کے بعد آپ نے ۹۰ سال کی عمر میں ۱۳۲۷ھ میں رحلت فرمائی ٬ آپ کی وفات کے سن میں اختلاف ہے اس وقت سلطان شمس الدین کا دور تھا٬  آپ کا مزار  اجمیر  (ہندوستان) میں ہے ۔ 

حضرت خواجہ  معین الدین  چشتی  رحمتہ اللہ  علیہ کی حیات ہی میں ہندوستان کی سیاسی  مرکزیت اور اقتدار  اجمیر  سے دہلی منتقل  ہوگیا۔ حضرت خواجہ معین الدین چشتی  نے  دہلی میں اپنے  جانشین وخلیفہ اعظم خواجہ  قطب الدین بختیار  کاکی رحمتہ اللہ  علیہ کو بٹھایا  اور خود اجمیر  میں مقیم رہے ۔  (تلخیص  تاریخ  دعوت وعزیمت) 

محترمہ ام عبد منیب

بچوں میں بغاوت  کے اسباب اور ان کا  تدارک

والدین کے لیے ضروری ہدایات: 

والدین بچوں کو اسمارٹ فون دینے سے  قبل ان کے ذہن اور سوچ  کے پختہ ہونے کا انتظار  کریں٬ تاکہ وہ اسے ذمہ داری کے ساتھ  استعمال  کر سکیں۔  اپنے بچے  کو فون دیتے وقت اس بات کو یقینی بنائیں کہ ان کی  رازداری کا نظام سخت ہو ۔ سمارٹ فون پر بچے  کی مصروفیت کا مکمل علم ہو ۔  سمارٹ فون کی  سیٹنگز  اور  زیر استعمال ایپلیکیشنز کو دیکھیں اور والدین اس پر قابو  رکھنے والا نگرانی  کا نظام ترتیب دیں٬ تاکہ اگر  بچہ کوئی  غلطی کرے تو اس کے نتائج محدود ہوں۔  اپنے بچوں کی تمام سرگرمیوں پر نگاہ رکھیں ۔  والدین کو بچوں کی ڈ یجیٹل  ڈ یوائسز  اور آن لائنایپلیکیشنزکے پاسورڈ  معلوم ہونے چاہئیں۔ بچوں کی غیر موجودگی  میں ان کے  موبائل  فونز یا کمپیوٹر ز وغیرہ چیک کریں۔  بچوں کو قبل  از وقت اور بلا ضرورت ذاتی موبائل فونز کمپیوٹرز لے کر نہ  دیں ۔ ان کی انٹرنیٹ سرچنگ کا وقت مقرر کریں۔  بچوں کو زیادہ دیر  تک موبائل فون استعمال نہ کرنے دیں اور رات کو فون بند کر دیں ۔ 

اپنے بچوں  کو انٹرنیٹ کے متعلق  تفصیلا  بتائیں۔  انہیں اس کے  فوائد  اور نقصانات  دونوں سے  آگاہ کریں ۔  بچوں کو خود ڈ یجیٹل  ڈ یوائسز کا استعمال سکھائیں ۔  ان آلات کے  ذریعے اپنے تعلیمی  مسائل  حل کرنے اور معلومات حاصل کرنے کا طریہ بتائیں ۔  بچوں کو انٹرنیٹ پر منعقد ہونے والی  تعلیمی  مقابلوں میں شریک ہونے کی ترغیب دیں اور اس سلسلے  میں ان کی  مدد کریں۔

یاد رہے کہ بچوں کو ڈ یجیٹل  ڈ یوائسز کے استعمال سے  متعلق  کھل کر بتانا نہایت ضروری  ہے اور اس سلسلے میں  غیر ضروری  شرم وحیا  اور تکلف  وآداب کو بالائے طاق رکھیں ۔  بچوں کو ان آلات کے  غلط استعمال   اور بُرے اثرات سے آگاہ کریں ۔  انہیں اخبارات ورسائل میں شایع ہونے والے ان کے غلط  استعمال سے رونما ہونے والے عبرت ناک  واقعات پڑھائیں اور ان میں ڈ یجیٹل ڈ یوائسز  کے صحیح اور غلط استعمال  کی تمیز پیدا  کریں ۔ 

بچوں کے کمرے کی بجائے  کمپیوٹر گھر میں کسی ایسی  جگہ پر رکھیں کہ  جہاں گھر کے تمام افراد کی آمد ورفت ہوتی ہو٬  جیسے: ٹی وی لاؤ ‏ نج٬ تاکہ بچوں کی آن لائن سرگرمیوں پر نظر رکھی جا سکے۔ جب  بچے انٹرنیٹ  استعمال کررہے ہوں تو  ان کے پاس موجود رہیں٬ تاکہ ان کی بہتر انداز میں رہنمائی  کر سکیں ۔ 

 جدید آلات کے استعمال کے رہنما اصول: 

٭ ........... والدین کو اپنا  اسکرین ٹائم محدود کرکے دو گھنٹے  یومیہ کر دینا چاہیے٬ تاکہ بچوں کے لیے ایک مثال قائم ہو اور وہ  اس کی پیروی کریں ۔ 

٭ ........... بچوں کے اسکرین ٹائم اور آؤ ‏ ٹ ڈ ور سرگرمیوں کو نوٹ کیا جائے اور ان کے درمیان توازن قائم کیا جائے۔ 

٭ ........... بچوں کے بیڈ رومز میں کسی بھی قسم کی  ڈ یجیٹل ڈ یوائس  نہیں ہونی چاہیے۔ 

٭ ........... بڑوں کے زیر استعمال ڈ یجیٹل ڈ یوائسز کو بچوں سے  دور رکھنا ضروری ہے۔ 

٭ ........... اسکرین ڈ یوائسز کو استعمال کرنے کے بعد  بند کر دینا چاہیے٬ تاکہ بچوں کی سرگرمیاں متاثر نہ ہوں ۔ 

٭ ........... سواری  اور ڈ ائیننگ  ٹیبل کو ٹیکنالوجی فری کریں ۔ 

٭ ........... کھانے سے قبل ہر قسم کی ڈ یجیٹل ڈ یوائسز  آف کردیں٬ تاکہ اہل  خانہ آپس میں گفتگو کر سکیں ۔ 

٭ ........... انعام یا سزا  کے طور پر  بچے کے اسکرین قائم میں کمی  بیشی نہ کریں ۔ 

٭ ........... بچے کی عمر  کی مناسبت  سے آن لائن مواد منتخب کریں۔ 

٭ ........... بچے کا  اسکرین سے مناسب فاصلہ قائم رکھنا  ممکن بنائیں اور اسے  وقتا فوقتا اسکرین سے نظر  ہٹانے  کا عادی بنائیں۔ 
محترم قارئین! یورپ٬ جس کی ایجادات اور نقالی ہمیں بہت پسند  ہے٬ ذرا ان کی بعض اہم شخصیات کے متعلق  نوائے وقت کے سنڈ ے میگزین کی ایک رپورٹ ملاحظہ کیجیے:

٭ ........... امریکا کے سابق صدر بارک اوباما نے اپنی بچیوں کو کالج کے زمانے میں نہ ٹی وی دیکھنے دیا اور نہ  کمپیوٹر استعمال کرایا۔ 

٭ ........... بل گیٹس نے ۱۴ سال تک بچوں پر پابندی عائد  رکھی کہ وہ انٹرنیٹ کا استعمال نہیں کریں گے۔  یہ اس وقت ہوا  جب بل گیٹس نے دیکھا کہ  اس کی بچی ایک فحش  ایپ دیکھنے  میں دلچسپی  لے رہی ہے٬ اس نے خطرے کو بھانپ لیا  اور تمام بچوں  پر پابندی  عائد کر دی۔ 

٭ ........... ایپل کے بانی اسٹیو جابز نے اپنے بچوں کو کبھی  ڈ یجیٹل ڈ یوائسز استعمال کرنے کی اجازت نہیں دی۔ وہ بچوں کو آئی پیڈ   بھی استعمال نہیں کرنے دیتے تھے۔ 

٭ ........... ارب پتی پارک کیوبن نے اپنے تین بچوں پر  پابندی عائد  رکھی کہ وہ دس بجے اپنا فون آف  کردیں۔  مارک کیوبن آن لائن سرگرمیوں کی نگرانی  کے لیے ’’کسکوروٹرز ‘‘ نامی  سافٹ ویئر استعمال کرتے ہیں جس کی مدد سے  وہ اپنے بچوں پر غیرمتعلقہ ایپلیکیشنز دیکھنے پر انہیں بند کر دیتے ہیں٬  حالانکہ اس پر بچے  ان سے ناراض  بھی ہوجاتے  ہیں ۔  (روزنامہ نوائے  وقت:سنڈ ے میگزین:۱۷ مارچ ۲۰۱۹ء)

بچے اور نشہ:

بچوں کو نشہ آور  اشیاء سے بچانا بھی  ایک اہم مسئلہ ہے۔ دور ِقدیم میں لوگ  چند نشوں سے واقف تھے اور ان کے نام بھی  معاشرے میں جانے پہچانے تھے٬ مثلا : شراب٬ بھنگ٬ افیم٬ چرس وغیرہ ۔ جو انہیں استعمال کرنا٬ ان کی بواس  کے مُنھ اور کپڑوں سے خود بہ خود نکل کر یہ بتا  رہی ہوتی کہ   اس آدمی نے نشہ کیا ہے۔  ان نشوں سے چہرے  اور آنکھوں کا رنگ لال ہوجاتا٬ آنکھوں کے جھپکنے  اور دیکھنے کا  انداز معمول  سے مختلف  ہوجاتا٬ جسم کی طبعی حالت بھی  معمول پر نہ رہتی۔  بعض اوقات تونشہ اس قدر  طاری  ہوجاتا کہ انسان مدہوشی کی  حرکات کرنے لگتا۔ 

دورِ جدید  میں ہر چیز  کی کیفیت٬ ماہیت اور اثرات میں تبدیلی آگئی  ہے۔  اب دورِ قدیم کے نشوں کے نام بھی بدل گئے ہیں۔ اب عام آدمی  پر ایسا نشہ طاری نہیں ہوتا جس سے یہ پتا چلے  کہ وہ ہوش  میں نہیں ہے٬  البتہ نیم مدہوشی کی  کیفیت طاری ہوجاتی ہے ۔  اب ان نشہ  آور چیزوں سے بُو نہیں آتی٬ بلکہ کوشش کی  جاتی ہے کہ ان  کی بُو ختم ہوجائے۔ 

شراب کی کئی  اقسام ہیں٬  کچھ سونگھنے  والی چیزیں نشہ آور ہیں٬ کچھ سفوف کی  صورت میں ملتی ہیں ۔ 

ان چیزوں کا٬ بچے ہوں  یا بڑے٬  عادی بنانا کچھ مشکل نہیں۔  کھانے کی کسی بھی چیز  میں سفوف  یا مایع نشے کو ملا دیجیے٬ جس شخص نے پہلی بار وہ چیز  استعمال کی ہے٬ وہ اب بار بار  اس دکان دار کی بنائی  ہوئی  یا مہیا کی  ہوئی  چیز کی طلب کرے گا ۔ 

پان٬ کتھا٬ سونف٬  سپاری٬  مین پوری ٬ گٹکا کے ساتھ ساتھ  نمکو٬  یعنی بھنی  ہوئی دالیں٬ میٹھی دالیں٬ چاکلیٹ٬ ٹافیاں٬ چیونگم٬ دہی بھلے٬  فالودہ٬  چاٹ٬ آئسکریم غرض ہر چیز کھاتے ہوئے ہوشیار  رہنا چاہیے۔  صرف  اس دکان دار کی  بنائی ہوئی  چیزیں کھائیں جو خالص اجزاء استعمال کرتا  ہے ۔ 

سونگھنے والی چیزوں میں کئی طرح کا نشہ ہے٬ مثلا: صمد بونڈ ٬  سوئی  گیس٬  پٹرول٬ مارکر٬ ربڑ٬  نیل پالش٬  بالوں کا  اسپرے٬ ٹائپ رائٹر کا  فلوڈ ٬ لائیٹر کا ایندھن٬ صفائی کرنے والے لوشن٬  چپکانے والی کیمیائی گوند٬ ماچس کی جلی ہوئی  تیلیوں کا دھواں٬ مصنوعی  خوشبوئیں ڈ ال کر کسی  چیز کو  خوشبودار  بنانا٬ ان سب کو  سونگھنا اور پھر بار بار  سونگھنے کی خواہش  کرنا۔ جب بچہ یا بڑا بار بار  ایسا کرے تو  سمجھیں کہ یہ نشے ہی کی  ایک  قسم ہے جو اس بچے  یا بڑے کی مجبوری بن  چکی ہے٬ لہٰذا بچوں کو ایسی  حرکات سے  اور ان چیزوں کے نشے سے دور  رکھیے۔ 

یاد رکھیے کہ اگر  بچے اور بڑے کسی کے پکائے  ہوئے چاول کی٬ مچھلی کی٬ دہی کی٬ قلفی کی٬ غرض کسی بھی چیز  کی تعریف  کریں اور بار بار  میلوں کا سفر کرکے اسی سے  وہ چیز  لا کر  کھانا پسند کریں تو یہ بجائے خود  نشے کی ایک قسم ہے۔  اس سے بچوں کو بچانا چاہیے۔  انہیں بتایا جائے  کہ کھانا ذائقے  کے لیے نہیں٬  صرف زندہ رہنے کے لیے  کھایا جاتا  ہے اور اس کے لیے  ایسے اسفار کا معمول  قطعا  مستحن نہیں ہے۔  جو مل  جائے٬ جیسا مل جائے٬ آسانی سے مل جائے  تو اسی پر اکتفا  کرنی چاہیے٬ بشرط کہ کھانا حلال ہو ۔ 

 اس وقت بازار  میں بہت سی  مشکوک اشیاء فروخت ہورہی ہیں جنہیں لوگ  حلال گمان کرتے ہیں٬ جب  کہ ان کے متعلق  مشہور ہے یا  تحریریں گواہ ہیں کہ وہ حرام  چیزوں سے بنائی جارہی ہیں۔  ان سے بچنا  بھی ضروری ہے ۔ 

مصنوعی رنگ  ایک کیڑے کی ربوبت  سے حاصل کیا جاتا ہے جس  سے ہر چیز کو  مصنوعی رنگ دے دیا جاتا ہے٬  حالانکہ ان کا اپنا  فطری رنگ   اگر ہے تو اس میں نقصان تو نہیں فائدہ ضرور ہے!

نہانے کے اکثر صابن سور کی چربی کی آمیزش سے پاک نہیں ہوتے ۔ 

حل یہ ہے کہ  بچوں سے کہیے کہ  وہ خود حرام اور مشکوک اشیاء کی فہرست بنائیں۔  جب کوئی  چیز  خریدنی  ہوتو صرف  حلال خریدی  جائے  ان کی تیار  کردہ فہرست والی چیزیں ترک کردی جائیں۔ بچوں کو یہ حدیث ضرور یاد کروائیں جو نبی اکرم ﷺ سے حضرت حسن رضی اللہ عنہ نے سن کر روایت کی ہے :

(دع ما یریبک الی  مالا یریبک) (سنن  الترمذی٬ رقم:۲۵۱۸)

یعنی جو چیز  تجھے شک  میں ڈ الے٬  اسے ترک کردے اور وہ چیز استعمال  کر جس میں کوئی شک نہیں ۔ 

خورشید انجم 

قرآن میں ایک بستی کی خوشحالی اور ویرانی کا ذکر

ہمارے لئے لمحہ  فکریہ

 (وَضَرَبَ اللّٰهُ مَثَلًا قَرْيَةً كَانَتْ اٰمِنَةً مُّطْمَىِٕنَّةً يَّاْتِيْهَا رِزْقُهَا رَغَدًا مِّنْ كُلِّ مَكَانٍ فَكَفَرَتْ بِاَنْعُمِ اللّٰهِ فَاَذَاقَهَا اللّٰهُ لِبَاسَ الْجُوْعِ وَالْخَوْفِ بِمَا كَانُوْا يَصْنَعُوْنَ وَلَقَدْ جَاۗءَهُمْ رَسُوْلٌ مِّنْهُمْ فَكَذَّبُوْهُ فَاَخَذَهُمُ الْعَذَابُ وَهُمْ ظٰلِمُوْنَ ۔) (سورۃ النحل )
’’اور اللہ نے مثال بیان کی ہے ایک بستی کی جو بالکل  امن واطمینان کی حالت  میں تھی٬  آتا تھا اس کے  پاس اس کا رزق  بافراغت ہر طرف سے۔ تو اُس نے  ناشکری  کی اللہ کی نعمتوں کی٬ تو اُسے چکھا (پہنا) دیا اللہ نے لباس  بھوک  اور خوف کا ٬ اُن کے  کرتوتوں کی پاداش میں ۔ اور آیا اُن کے پاس ایک رسول انہی  میں سے تو انہوں نے اس کو  جھٹلا دیا٬  پس  آ پکڑا  انہیں عذاب نے اور وہ خود ہی  ظالم تھے۔‘‘ 

درج بالا آیات سورۃ النحل کی ہیں۔ سورۃ النحل  میں اللہ تعالیٰ  نے اپنی بہت سی  نعمتوں کا ذکر کیا ہے اور  پھر لوگوں کو  ان کی  طرف توجہ دلا کر کہا ہے کہ ان پر غور وفکر  کرو٬ تمہیں اللہ کی معرفت حاصل ہوگی۔ ان آیات میں ایک قوم کی ناشکری  کا قصہ بیان کیا گیا ہے کہ کس  طرح انہوں نے  اللہ تعالیٰ کی آیات کو جھٹلایا٬  کس طرح انہو ں نے  ناشکری  کی روش اختیار کی اور پھر اللہ تعالیٰ  نے ان کے ساتھ کیسا  سلوک  فرمایا! تفاسیر میں درج ہے کہ  یہ قوم سبا کا قصہ  ہے ۔  جنہیں اللہ تعالیٰ نے خوب زرعی  اور معاشی  خوشحالی سے نوازا  تھا ٬مگر انہوں نے ناشکری  کی روش اختیار  کی ۔ تو  اللہ تعالیٰ نے ان پر  اس زور کا سیلاب  بھیجا کہ  پانی ذخیرہ کرنے کے لیے بنایا ہوا بند ٹوٹ گیا٬ جس کے نتیجے میں ان کی بستیاں برباد ہوگئیں اور ان کے سرسبز وشاداب باغ اجڑ گئے۔  قوم سبا پر  جب سیلاب آیا  تو وہ تتر  بتر ہوگئی۔  انہی میں سے  دو قبائل  اوس اور خزرج بھی تھے  جو یمن سے نکل کر مدینہ منورہ  آکر آباد  ہوگئے تھے۔  اس قوم کو  جزیرہ نمائے عرب پر تجارت کی اجارہ داری  حاصل تھی۔  شام سے یمن تک  کی تجارتی شاہراہ  قوم سبا کے  پاس  تھی۔ اس قوم  کے بعد یہی  چیز  قریش کو حاصل ہوئی  جس کا تذکرہ سورہٴ قریش میں ہے۔ فرمایا: 

لِاِيْلٰفِ قُرَيْشٍ اٖلٰفِهِمْ رِحْلَةَ الشِّتَاۗءِ وَالصَّيْفِ فَلْيَعْبُدُوْا رَبَّ هٰذَا الْبَيْتِ الَّذِيْ اَطْعَمَهُمْ مِّنْ جُوْعٍ    وَّاٰمَنَهُمْ مِّنْ خَوْفٍ۔

 ’’قریش کے مانوس رکھنے کی وجہ سے ( یعنی) سردیوں اور گرمیوں کے سفر سے  ان کو مانوس  رکھنے کی وجہ سے ۔ پس انہیں بندگی کرنی  چاہیے اس گھر کے  رب کی جس نے انہیں بھوک میں کھانے کو  دیا اور انہیں خوف سے امن  عطا کیا ۔‘‘ 

بیت اللہ کی تولیت  اور خدمت کی  وجہ سے  قریش مکہ کو امن٬ چین اور سکون بھی حاصل تھا۔  لہٰذا اس سورۃ میں  اللہ تعالیٰ قریش کو یاد دلا رہے ہیں کہ انہیں عرب میں جو عزت  حاصل ہے اور  جو امن٬ چین٬ سکون اور خوشحالی میسر ہے٬  اس پر شکر گزاری کی روش اختیار کریں اور اللہ سبحانہ  وتعالیٰ ہی کی عبادت کریں۔ فتح مکہ کے بعد دور نبوی ﷺ میں  اور پھر خلافتِ راشدہ میں مسلمانوں کو پہلے جزیرہٴ نما  عرب اور پھر تین  براعظموں میں معاشی٬ سیاسی٬ اخلاقی٬ سماجی٬ تمدنی اور امورِ عالم میں عروج حاصل ہوا٬ لیکن  اُس کے بعد بتدریج کفرانِ نعمت کی  روش بڑھتی  گئی اور بالآخر 1924ء میں یہ حالت  ہوگئی کہ:

میں تجھ کو  بتاتا ہوں تقدیر  اُمم  کیا ہے 
شمشیر  وسناں اول٬  طاؤس ورُباب آخر! 

قرآن مجید کا  اسلوب یہ ہے کہ وہ  دراصل ہمیں  بھی سمجھا رہا ہے کہ اس آئینے  میں اپنی تصویر  دیکھو کہ  تم کہاں کھڑے ہو ٬  تمہاری کیفیت کیا  ہے؟ امر  واقعہ  یہ ہے کہ اگر ہم غوروفکرکریں تو ہمارا معاملہ بھی کچھ ایساہی ہے٬ الا ما شاء اللہ ۔  حقیقت یہ ہے  کہ  انگریز  کی  دو سوسالہ غلامی  کے دور میں برصغیر پاک وہند کے مسلمان پستی اور ذلت ورسوائی کی عمیق  گھاٹی میں گر چکے تھے۔  پھر اللہ تعالیٰ  نے ہم پر  مہربانی کی  اور پاکستان کے لیے تحریک چلائی گئی۔  تحریکِ پاکستان کی بنیاد ہندو کا خوف تھا کہ  انگریز  کے جانے کے بعد وہ ہم سے ہزار سالہ شکست کا انتقام لے گا۔  مشرقی پاکستان کی علیحدگی کے وقت اندر ا گاندھی کے منہ سے یہ الفاظ بھی نکل گئے تھے کہ ’’ہم نے اپنی ہزار سالہ شکست کا انتقام  لے لیا ہے۔‘‘ پھر اللہ تعالیٰ نے پاکستان جیسی نعمت ہمیں عطا کر دی ۔  کس لیے؟ چونکہ ہم نے کہا تھا  کہ ہمارا دین خطرے میں ہے٬ ہماری تہذیب خطرے میں ہے٬ ہماری ثقافت خطرے میں ہے ۔  ہندو اکثریت میں ہے٬ انگریز  کے جانے کے بعد تو  ہندو چھا جائے گا۔ لہٰذا ہمیں ایک  علیحدہ خطہ چاہیے٬ جہاں ہم آزادی  سے اپنے دین پر عمل کر سکیں ۔  علامہ اقبال نے 1930ء کے  خطبہ میں  یہی بات کہی تھی۔  اللہ تعالیٰ نے ہماری  دعا نہ صرف  قبول کی٬ بلکہ ہمیں ایک  کی  بجائے دو پاکستان عطا کردیے۔  ایک مشرقی  پاکستان اور  ایک یہ موجودہ مغرءبی  پاکستان۔  لیکن پھر  ہوا کیا ؟ ہم نے بھی  وہی کچھ کیا  جو قوم سبا نے کیا تھا:  
( فَكَفَرَتْ بِاَنْعُمِ اللّٰهِ)’’تو اُس نے ناشکری کی اللہ کی نعمتوں کی‘‘ تو ہم نے بھی اللہ کی نعمتوں کا ناشکری  کی ہے ۔ کیا ہم نے  بھی ہی وعدہ نہیں کیا تھا کہ  اے اللہ ! ایک بار ہمیں ایک علیحدہ  خطہ عطا کردے٬ ہم  نیکوکاروں میں ہوں گے٬ ہم تیرے دین کے عادلانہ  نظام کو  قائم کرکے دکھائیں گے٬ ہم اسلام کا  نظام حریت واخوت ومساوات  قائم کریں گے۔  لیکن اللہ تعالیٰ نے جب ہمیں ایک کے بجائے  دو خطے عطا کردیے٬  ہر طرح کی  سہولیات عطا کردیں٬  بافراغت  رزق ہمارے پاس تھا٬  انڈ یا سے  جب کوئی پاکستان آتا تو اسے یوں محسوس ہوتا  کہ ایک غریب ملک سے ایک خوشحال ملک میں آگئے  ہیں لیکن  ہمارا طرز  عمل اور رویہ مسلسل  ناشکری کارہا۔  اسی دین سے ہم  نے اعراض  کیا جس کو قائم کرنے کا وعدہ کرکے ہم نے  یہ ملک  حاصل کیا تھا۔  قرار دادِ  مقاصد منظور ہوئی  تو پارلیمنٹ کے اندر کہا گیا کہ آج ہمارے سرشرم سے جھک گئے ہیں کہ عوامی  حاکمیت کے  دور میں اللہ کی  حاکمیت  کا اقرار کہ اکبر  نام لیتا ہے  خدا کا اس زمانے  میں! 

No legislation  will be done repugnant to  The Quran and The  Sunnah! 

ہماری  باقی  ساری تاریخ بھی  اسی طرح کی ہے۔ اسی کا نتیجہ  یہ ہے کہ  سزا کے  طور پر ۱۹۷۱ء میں ہمارے اوپر عذاب کا کوڑا برسا اور مشرقی  پاکستان ہم  سے جدا ہوگیا ۔  اس پر مستزادیہ کہ انہوں نے ’’مشرقی  پاکستان‘‘نام رکھنا بھی  گوارا  نہیں کیا٬  جبکہ دنیا  میں اُس  وقت دوجرمنی  تھے اور دو کوریا  تو اب بھی ہیں ۔  پاکستان بھی دو ہو سکتے تھے: مشرقی  پاکستان اور مغربی  پاکستان۔  لیکن بنگالیوں کے دلوں میں ہمارے خلاف  ایسی نفرت تھی  کہ انہوں نے نام میں پاکستان کا لفظ  بھی گوارا  نہیں کیا ۔  ہمارے ترانوے  ہزار کڑیل  جوان ہندو کی قید میں چلے گئے۔  پوری اسلامی  تاریخ اٹھا کر  دیکھ لیجیے ہماری معلومات کی حد تک اس  کی مثال نہیں ملتی۔  شہید تو ہوئے ہیں٬  لیکن اتنی  بڑی تعداد میں قیدی کبھی  بھی نہیں ہوئے۔  یہ اللہ تعالیٰ  کے عذاب  کا کوڑا تھا  جو ہم پر برسا  ہے اور اس کی  وجہ فقط ’’اعراض  عن الدین‘‘ ہے کہ اس دین سے  ہم نے اعراض کی روش اختیار کی۔  اس کے بعد بھی ہماری روش نہیں بدلی اور  اب بگاڑ  بڑھتے بڑھتے  جس حد تک  پہنچ گیا  ہے وہ ہمارے  سامنے ہے ۔  مروجہ سیاست کی بات کریں تو اُس میں یہ بگاڑ ویسے  تو کئی دہائیوں  سے چلا آرہا ہے٬ لیکن اب یوں محسوس ہوتا  ہے کہ وہ  اپنی آخری  حدوں کو پہنچ گیا ہے ۔ گالیاں دینا اور غیبت  کرنا تو ایک  معمول سا بن  گیا ہے ۔  ہلڑ بازی٬  ایک دوسرے  پر کیچڑ اچھالنا٬ الزام ترشی٬  بہتان طرازی٬  کردار کشی ٬  بیڈ  روم تک کی آڈ یو/ ویڈ یو لیکس  کا معاملہ ٬ یہ ہماری سیاست کے سنگ ہائے میل  بن چکے ہیں۔  مقتدرہ کی بات کریں تو  پون صدی سے اصل حکومت  اُنہی  کی چل رہی ہے ٬ کبھی  کھلے عام  مارشل لاء کی صورت میں تو کبھی پردے  کے پیچھے  سے ’ڈ می‘یا’ہائبرڈ‘ حکومتوں کی ڈ وریاں کھینچتے  ہوئے۔  پون صدی  کی  تباہی سب کے سامنے  ہے مگر طاقت اور شاید سبق  سیکھنے  کو تیار نہیں۔ معاشی  حالت یہ  ہے کہ وہ پاکستان ۱۹۶۰ء کی دہائی  میں جنوبی  کوریا اور ملائشیا کو معیشت  درست کرنے کے گُر سکھا رہا تھا  اور پاکستان کے پانچ  سالہ منصوبے کو بنیاد بنا کر  ان ممالک نے  اپنی معاشی  ترقی  کا سفر شروع کیا تھا٬  آج آئی ایم  ایف سے سودی قرضہ لینے کے لیے گھٹنوں کے بل گرا ہوا  ہے۔ آئی ایم ایف  اور اُس  کے پشتی  بان تقریبا نصف صدی  سے پاکستان کو ماتھے کے بالوں سے پکڑ کر  اُس کی خون آلود ناک سے لمبی لمبی  لکیریں نکلوارہے ہیں۔  معاشی تنگی  سے خودکشیاں بڑھ رہی ہیں اور پڑھا  لکھا  نوجوان  طبقہ دھڑا  دھڑ ملک  چھوڑ کر  جارہا  ہے ۔  دہشت گردی٬  سٹریٹ کرائم  اور بدامنی  نے ایک مرتبہ  پھر ملک  کو اپنے خونخوار  پنجوں میں جکڑ لیا  ہے۔ گویا  وہی کیفیت نظر آتی ہے  جو سورۃ الانعام کی آیت ۶۵ میں بیان کی گئی: 

قُلْ هُوَ الْقَادِرُ عَلٰٓي اَنْ يَّبْعَثَ عَلَيْكُمْ عَذَابًا مِّنْ فَوْقِكُمْ اَوْ مِنْ تَحْتِ اَرْجُلِكُمْ اَوْ يَلْبِسَكُمْ شِيَعًا وَّيُذِيْقَ بَعْضَكُمْ بَاْسَ بَعْضٍ ۭ اُنْظُرْ كَيْفَ نُصَرِّفُ الْاٰيٰتِ لَعَلَّهُمْ يَفْقَهُوْنَ   ۔

’’کہہ دیجیے کہ وہ قادر ہے  اس پر کہ تم پر  بھیج  دے کوئی عذاب  تمہارے  اوپر سے  یا تمہارے قدموں کے نیچے سے  یا  تمہیں گروہوں میں تقسیم  کر دے اور ایک کی  طاقت کا مزا دوسرے کو  چکھا دے۔  دیکھو کس کس طرح ہم اپنی آیات  کی تصریف  کرتے ہیں تاکہ وہ سمجھیں۔‘‘ 

یہ کیفیت ہے جو اس وقت ہماری ہورہی ہے ۔  ہم ایک دوسرے  کو مزہ چکھانے  کے چکر میں ہیں اور گروہ بندی  حد سے  بڑھتی جارہی ہے ۔  اس ساری  صورت حال  کی بنیادی  وجہ اس وعدے  کی خلاف ورزی  ہے جو قیام پاکستان کے موقع  پر بحیثیت قوم ہم سب نے  اللہ سے کیا تھا۔  یہ خلاف ورزی  ہم مسلسل کرتے چلے جارہے ہیں۔ کہاں ہے وہ اسلام جس  پر عمل کرنے کا کا وعدہ کرکے ہم نے یہ ملک  حاصل کیا تھا؟ سوال یہ ہے کہ  اس صورت حال  سے نجات کیسے حاصل کریں؟ اس کا سادہ سا جواب یہ ہے کہ  اس کا واحد  راستہ ہے ’’توبہ‘‘! جو  کچھ ہوچکا٬ سو ہو چکا۔ اب اس سے واپس پلٹا  جائے۔  ہمیں اپنے اپنے  گریبان میں جھانکنے کی ضرورت ہے۔ اپنے آپ کو  ٹٹولیں کہ ہم کتنے مسلمان ہیں!  کیا اپنے  پانچ چھ فٹ کے  وجود پر میں نے  اسلام کو  نافذ کیا  کہ نہیں؟  اگر کیا  ہے تو کتنے فیصد کیا ہے؟  کرنے کا اصل کام یہ ہے کہ اپنی ذاتی  زندگی میں بھی اور اس کے  بعد جو میرا  دائرہٴ اختیار  ہے٬ اس کے اندر بھی شریعت  کا نفاذ  ہو ۔  اس انفرادی  توبہ کے ساتھ  اجتماعی توبہ  بھی ہو تو مکمل  توبہ ہوگی٬  جیسا کہ قوم یونس  نے گڑ گڑا  کر اللہ کے  حضور  توبہ کی تھی ۔  ان کی اجتماعی  توبہ قبول بھی ہوگئی  تھی اور  عذاب الہٰی  کے آثار  نظر آنے  کے بعد وہ عذاب بھی ان سے ہٹا لیا گیا تھا ۔ اگر  ہمیں بھی اللہ کے عذاب سے بچنا ہے تو یہی  روش اختیار  کرنا  ہوگی۔ حقیقت یہ ہے کہ قیام پاکستان کے وقت ہمارے بزرگوں نے اللہ سے کہا تھا کہ ہم اس  ملک میں دین کا نفاذ کریں گے  اور اسلام کا بول  بالا کریں گے ۔ لہٰذا اس دین کے نفاذ  اور قیام کے  لیے عمل  جدوجہد کی جائے۔  ہم اپنے تن من  دھن کو  اس عظیم کام کے لیے وقف  کردیں ۔  بقول جگر  مراد آبادی ۔ 

چمن کے مالی اگر بنا لیں موافق اپنا  شعار اب بھی 
 چمن میں آسکتی ہے  پلٹ کر٬ چمن سے روٹھی بہار  اب بھی 
  

حسیب احمد حسیب 

دوفکری منظر نامے  اس تضاد سے نکلنے کی ضرورت
انسانی معاشروں کی ایک مخصوص  نفسیات ہوا کرتی ہے اور یہ نفسیات اپنی ذات میں مختلف رویے رکھتی ہے٬ اگر ہم  انسان کے اجتماعی شعور اور لاشعور  کا مطالعہ کریں تو یہ کسی بھی  فرد کے شعور ولاشعور سے کچھ زیادہ منفرد  نہیں۔ جس طرح افراد سطحی٬  وسط اور اعلیٰ  شعور کے  حامل ہوتے ہیں٬ اسی طرح معاشرے بھی شعور کے اعتبار  سے ان ہی  سطحوں کا اظہار کرتے ہیں۔  کوئی بھی معاشرہ اپنے  مزاج میں مختلف  نفسیاتی رویے ظاہر کرتا ہے اور یہ  نفسیاتی رویے کبھی سطحی کبھی وسط  اور کبھی اعلیٰ  شعور کا  مظہر ہوا کرتے ہیں ۔ 

انسانی معاشروں کے ان نفسیاتی رویوں میں سے ایک  رویہ ان کے دور مغلوبیت میں ظاہر ہوتا ہے ۔  یہ رویہ ردعمل  کی نفسیات کو ظاہر کرتا ہے ۔ پھر یہ  رد عمل کبھی  تو انسانی  معاشروں کا ایک درست اور مثبت  رخ متعین کرتا ہے اور  کبھی یہ  معاشروں کو منفی  رخ پر لے جاتا ہے ۔  آج ہم اپنی  اس تحریر میں اسی رد عمل کی  نفسیات پر  گفتگو کریں گے ۔ 

مسلم معاشروں کی نفسیات ہر  دور میں دیگر  انسانی معاشروں سے الگ رہی ہے ۔  مسلم معاشرے اپنی بنیاد میں اعتقادی  معاشرے ہیں۔  اگر مسلم معاشروں میں سے  اعتقاد  نکال دیا جائے تو ان کی حیثیت کسی بھی  غیر مسلم معاشرے کی سی ہوجاتی ہے ۔  مسلم معاشروں کی اعتقادی  بنیادیں توحید  اور عقیدہ رسالت  پر رکھی جاتی ہیں اور  بتدریج یہ معاشرے  کے ہر ہر دائرے  کو اپنی  گرفت میں لے لیتی  ہیں ۔ 

سولہویں صدی کے بعد  جب بتدریج مسلم معاشرے  زوال کا شکار  ہوئے یہاں تک کہ انیسویں صدی  تک آتے آتے  وہ مکمل  مغلوبیت کی گھاٹی میں جاگرے٬ اس مغلوبیت کے عروج کی ابتداء استعمار  خاص کر  مغربی  استعمار  کا غلبہ تھا  اور اس کی  انتہا استعمار  نو یعنی عالمگیریت تھی تو اس دور  مغلوبیت  میں مسلم  معاشروں میں بھی یہی  نفسیاتی کشمکش پیدا ہوئی  اور وہ ایک بڑے  رد عمل کی طرف  چلے گئے ۔  ایک طرف تو  ایک طبقے نے مسلم معاشروں  میں در آنے والی غالب تہذیب کی غلامی کو  قبول کر لیا٬  یہ طبقہ مستغربین کا طبقہ تھا  یعنی مغرب سے متاثر ہوجانے والوں کا طبقہ ۔ دوسری جانب ایک طبقے نے درمیاں کا  راستہ نکالنے کی کوشش کی اور اسلام کی تشکیل نو کا بیڑا  اٹھایا ٬ یہ طبقہ ماڈ رنسٹ یعنی متجددین کا طبقہ تھا۔  جبکہ ایک طبقہ اس تہذیب کے خلاف کھڑا  ہوا اور  اس نے اس  تہذیبی غلبے کے مقابل  جدوجہد شروع کی ۔ 

عجیب بات یہ رہی کہ مغرب  کے خلاف  رد عمل کے طور پر کھڑے  ہونے والے  اس طبقے نے بھی لاشعوری  طور پر کسی نہ کسی  درجے میں مغرب کی  مغلوبیت  کو قبول کر لیا اور  دور جدید کے مغربی پیمانوں پر ہی اپنی  تہذیب کو  کہیں پرری کنسٹرکٹ کرنے کی کوشش کی اور کہیں پر اس کی تجدید  واحیاء کا علم بلند  کیا٬ اس سے دو متضاد  رویے پیدا ہوئے٬  دو متضاد  تصویریں بنیں اور ان متضاد  تصویروں نے ہمیں غلبے کی راہ پر  لے جانے کے بجائے  مزید  مغلوبیت  کے راستے پر ڈ ال دیا ۔ 

پس منظر 

ہم اس طبقے  کے حوالے سے گفتگو  کررہے ہیں کہ جو اپنی  بنیاد میں مخلص تو تھا ٬ لیکن جس زہر کا تریاق  وہ ڈ ھونڈ نے نکلا تھا٬ شاید  اسی کا شکار  ہوگیا۔ اس طبقے  نے انتہائی  خلوص سے  یہ کوشش کی کہ  مسلم امت  یا مسلم قوم کا  احیاء ضروری ہے ۔  اس طبقے کے سامنے  ایک غالب استعمار  تھا٬ اب سوال یہ تھا کہ دین کا احیاء (ایک مغالطہ یہ بھی  پیدا ہوا کہ دین کو صرف  ایک سیاسی تحریک سمجھ لیا گیا) کیسے ہو؟ یہ ایک مشکل  سوال تھا٬  کیونکہ سامنے ایک غالب تہذیب تھی اور یہ  طبقہ اس بات کا  طالب تھا کہ  مسلمان  پیچھے کی طرف لوٹیں٬ لیکن  اس طبقے میں بنیادی سطح کا مخمصہ  یہ پیدا ہوا کہ پیچھے کی  طرف کہاں لوٹا جائے؟ کیونکہ اس کی نگاہیں تو  سامنے موجود تہذیب کی روشنی  سے خیرہ تھیں اور بظاہر یہ طبقہ مغرب کی امامت کو قبول  نہ بھی کر چکا ہو تو اس سے بڑی  حد تک متاثر ضرور تھا٬  اب اس طبقے نےکوشش یہ کی کہ اسلام کے ابتدائی دور  کو دور جدید  کے تناظر  میں دیکھا جائے۔  اصطلاحات اگر پرانی ہوں تو  ان کے نئے  معانی  متعین کیے جائیں۔  خلافت کو  جمہوریت سمجھا جائے٬  امت کو  قوم کی سطح پر  رکھا جائے٬ معیشت کسی  طرح سوشلزم یا کیپیٹلزمکے دائرے میں آجائے۔  دعوت وجہاد  خاص  تحریکیت کی شکل اختیار  کر لیں٬  تزکیہ نفس کسی  فلسفیانہ  ایچ کا مظہر  ہوجائے یا پھر  اسے  کسی نفسیاتی طریقہ کار کی روشنی میں سمجھا جائے٬ شریعت کو دستور  قرار دیا جائے٬ سنت آئین کی شکل اختیار  کر لے٬ حکومت الہٰیہ اسٹیٹ بن جائے۔ اور اس مخمصے  کے نتیجے میں کہیں  وحدت اقوام کی آواز لگی٬  کہیں اسلامی  سوشلزم ابھرا٬ کہیں پر اسلام اور سیکولرزم میں تطبیق  کی کوشش ہوئی٬ کہیں اسلامی  جمہوریت سامنے آئی٬ کہیں پر نظام ربوبیت  کے نعرے بلند ہوئے٬ کہیں کوئی  بیلچہ تحریک کھڑی ہوئی ٬ کہیں پر اسلام نے ایک  ازم کی شکل اختیار  کرلی٬  کہیں پر نیشنل  اسٹیٹ کا تصور ابھرا۔  غرض یہ کہ اس فکری  تناظر  میں جو متضاد  تصویریں وجود میں آئیں انہوں نے  کبھی احیاء کا درست رخ متعین ہی نہ ہونے دیاگو کہ ان تمام  تحاریک کے پیچھے  خلوص موجود تھا۔ 

پہلی تصویر 

جب دور  استعمار کی احیائی  تحاریک نے  یہ کوشش شروع کی  کہ مسلم  امہ کا غلبہ  ہو تو  لازمی امر تھا کہ ان کا  انتساب  اسلام کے  ابتدائی  ادوار سے  تھا یعنی دور نبوت ﷺ سے اور دور خلافت  راشدہ سے مگر ان کا ذہن یہ  کہتا  تھا کہ جدید پیر اڈ ائم میں غالب تہذیب کے مقابل  اسی طرز کا  کوئی نظام سامنے ہو کہ جو  اس کا متبادل  شمار  ہو ۔ اسی متبادل کے مخمصے  نے اس طبقے  کو اسلام کے ابتدائی  دور کی وہ تصویر  دکھائی کہ جو شاید  ان کی اپنی فکری  عینک سے دکھنے والا منظر  نامہ پیش  کرتی تھی ۔ 

عجیب بات یہ رہی کہ  اس طبقے کی  نگاہ میں اس ابتدائی  دور یعنی  قرن اولیٰ  کے تمام مظاہر درحقیقت اصولی تو تھے٬ لیکن ان کی  تعبیر  وتوجیہ ہر دور کے اعتبار سے مختلف ہو سکتی تھی  یعنی ان کی اصولی  حیثیت بھی  صرف اس  درجے میں تھی کہ اسے ایک  تعبیر  کے طور پر  قبول کیا جائے اور اس تعبیر  کی مختلف  توجیہات ہر دور میں الگ الگ  انداز سے ہو سکیں۔  المیہ  یہ ہوا کہ  اس فکر کے نتیجے  میں پیدا ہونے والی تحریکی  سوچ کی  نگاہوں سے ابتدائی دور  کا تمام تر عملی  کام  کنکریٹ یعنی مستقل نہیں رہا بلکہ نظری بن گیا ۔ 

اس فکر نے جو منظر نامہ  تخلیق  کیا اس کے مطابق  مسلم امہ اپنے ابتدائی دور  کے بعد ہی  ان اصولوں سے  کلی منحرف  ہوگئی  کہ جو ان کی خشت  اول نے متعین کیے تھے٬  اس کے بعد انہیں امت کی  چودہ سو سالہ تاریخ سیاہ دکھائی دینے لگی٬ ان کی نگاہ میں امت کی بنیادیں ابتدائی دور  میں ہی ڈ ھے چکی تھیں اور اس کی پوزیشن وہی جاہلی  پوزیشن تھی کہ جو  اسلام سے پہلے  تھی۔

اس فکری منظر نامے  نے آج کے دور میں  موجود لوگوں کے سامنے ایک بہت بڑے  ڈس کنکٹ یعنی خلاء کو پیش کیا٬ وہ خلاء کہ جو چودہ سو سال پر محیط تھا اور انہوں نے کوشش یہ کی کہ  اس ابتدائی  مختصر سے دورانیے جسے وہ در حقیقت اسلامی سمجھتے تھے آج کے منظر نامے  سے جوڑا جائے مگر اَے بسا آرزو کہ خاک شدہ ۔ 

اس فکری منظر نامے  کا نتیجہ یہ  برآمد ہوا کہ  ان احیائی  تحاریک میں تعبیرات کا وہ طوفان اٹھا کہ درست تعبیر  تلاش کرنا مشکل ہوگیا  اور دین بے شمار  تعبیرات وتوجیہات کے جنگل میں کھو کر رہ گیا ۔ 

دوسری تصویر 

دوسری  تصویر پہلی  سے بھی  عجیب  تر تھی ۔ چونکہ دور جدید  کی احیائی  تحاریک کے سامنے ایک غالب مغرب تھا اور جیسا کہ اوپر بیان ہوا وہ شعوری  یا لاشعوری  طور پر مغرب کی امامت  کو قبول بھی کر چکے تھے  تو اب احیاء کی بنیاد  کیا ہوتی اور مسلم تفاخر  کو کس طرح زندہ رکھا جاتا٬ ایک طرف  تو وہ پہلے ہی  مسلم تاریخ   کو بیک جنبش  قلم حرف غلط  کی طرح مٹا چکے تھے اور خشت اول سے انہیں کچھ اصول  ہی تو مستنبط  کرنے تھے کہ جنہیں دور جدیدکے پراڈ ائم میں فٹ کیا جا سکے مگر  کھل کر  یہ اعتراف  درحقیقت اپنی شکست کر تسلیم کر لینا تھا کہ  جناب ہم جس  تہذیب کے داعی ہیں وہ تو اپنے ابتدائی  دور میں ہی صاف  ہو چکی ہے ۔ 

اس نظریاتی مخمصے نے  ایک منطقی  محال کو  تخلیق کیا اور  یہ انتہائی  عجیب تھا۔  یہ ایک بہت  بڑااوکسی مورون تھا۔ ہوا یہ کہ اس طبقے  نے اپنی  معصومیت  میں ہماری  خشت اول  کو جدید غالب تہذیب سے جوڑنے  کی کوشش کی اور اس کی ایک  خود ساختہ فکری ونظریاتی  تاریخ  بھی رقم کر  لی ۔ 

جی ہاں کیا  یہ عجیب  بات نہیں؟  مگر ستم  ظرفی قسمت ایسا ہی ہوا۔ ہمیں ان احیائی  تحاریک کے حلقوں میں ان چند جملوں  کی بازگشت سنائی دینے لگی: 

مغرب نے تو یہ تمام اصول اسلام سے ہی  لیے ہیں۔ 

مغرب میں تو درحقیقت عمر ؓ لاز نافذ ہیں (جس کا کوئی  تاریخی یا علمی  حوالہ موجود نہیں)۔ 

مغرب کے تمام تر  اصول اسلامی  اخلاقیات سے مستعار ہیں ۔ 

مغربی قوانین درحقیقت اسلامی ہی تو ہیں ۔ 

مغرب کو تو بس کلمہ  پڑھنے کی  ضرورت ہے باقی حقیقی  اسلام تو وہیں ہے ۔ 

جدید مغرب  کا سیاسی  نظام درحقیقت اسلامی خلافت کی حقیقی  شکل ہے ۔ 

(یعنی اسلام کے پہلے دور  کے بعد تمام  ترادوار توادوار  جاہلیہ اور مغرب درحقیقت خلافت اسلامی کا مظہر) عجیب ۔ 

ایک نئی تاریخ کی تلاش 

یہ مقدمہ ثابت کرنا انتہائی  مشکل تھا  کیونکہ مغرب کی اپنی ایک  تاریخ تھی۔  ہمارے پاس  ایسا کوئی  حوالہ موجود نہیں تھا کہ  جدید مغرب کا فکری جوڑ  اسلام کی خشت اول کے ساتھ  پیدا کیا جا سکے ۔ 

مغرب خاص کر جدید  مغرب کی بنیاد  درحقیقت  تحریک احیاء یعنی ریناساں٬  تحریک تنویر  اور تحریک  جدیدیت میں رکھی گئی۔ اس کے مراکز  فرانس٬ اطالیہ اور برطانیہ تھے۔ قدیم مغرب کہ  جو اپنے دور استعمار  میں صلیبیت کا پروردہ تھا اور کسی  حد تک اب بھی ہے٬  جدید مغرب اس سے یکسر  مخالف  سمت میں قدیم  یونانی  افکا رپر  استوار  ہوا۔ 

روم کے بورگیاز سے  اٹلی کے مڈ یچی خانوادے تک رومن کیتھولسزم سے جدید  پروٹیسٹنٹ فکری اپروچ تک مغرب کی سیاست چند بنیادی  اصولوں پر  کھڑی تھی۔ اگر ان میں سے چند بڑے اصول  الگ کیے جائیں تو وہ یہ ہیں: 

قدیم یونانی  سیاسی افکار (قومیت٬ جمہوریت٬ اشرافیہ) 

مذہب بیزاری (تشکیک٬الحاد٬ دہریت) 

مادیت پرستی (نیچرازم٬ ڈ ی ازم٬  مشینزم) 

روایت گریزی  (ماڈ رن ازم) 

مذہب  اور ریاست کی علیحدگی (سیکولرزم) 

مذہب  اور معاشرے کی دوری  (لبرل ازم) 

آزاد فکری اور آزادی اظہار (فری  تھنکنگ٬ فریڈ م آف سپیچ)

انسان پرستی (ہیومنزم) 

اشتراکیت اور سرمایہ داری 

بقاء کی فطری  تقسیم  یعنی سروائیول آف دافٹیسٹ۔ 

اب وہ جدید  مغرب جو ان افکار پر  استوار  تھا جس کی  بنیاد میں میکیاولی٬  تھامس ہابز٬ جان لاک٬  روسو٬  جیریمی بنتھم٬ چارلس ڈ ارون٬تھامس ہینری ہگسلے٬ سپنوزا٬ دیکارت٬ نطشے٬ فرائیڈ ٬ کارل مارکس٬ ایڈ م سمتھ ٬  تھامس  مالتھس٬ جان ڈ یوی٬ کانٹ٬ رسل٬  سارترے۔ 

اورنجانے کون کون  سے مفکرین کی  فکر کار فرما   تھی٬ اس مغرب کا قبلہ اسلامی تاریخ سے جوڑنے کی کوشش کی گئی۔  یعنی اس نئی  تاریخ کی روشنی میں ایک طرف تو جدید  مغرب کی غالب تہذیب کا ٹانکا اسلام کی خشت اول سے  جوڑا گیا  تو دوسری  جانب مغرب کی حقیقی  سیاسی فکری  علمی تاریخ  کو یکسر نظر  انداز کر دیا گیا۔ 

ان دو متضاد  تصویروں کا نتیجہ 

جب یہ دو متضاد  تصویریں آج کی امت کے  سامنے پیش  کی گئیں تو  اس کا منطقی  نتیجہ یہ برآمد ہوا  کہ نہ تو  ان کے پاس  پیچھے  جانے کا کوئی  راستہ  بچا اور  نہ ہی آگے  بڑھنے  کی کوئی راہ ٬ یعنی نہ پائے  رفتن٬ نہ جائے ماندن کی  حقیقی  شکل نمودار ہوگئی۔  اسی مخمصے  کی وجہ سے  دور جدید کی  احیائی  تحاریک کا سفر  ایک دائرے میں مقید  ہو کر رہ گیا  اور وہ اسی میں  چکرارہی ہیں۔  مفاہمت  درمفاہمت نے انہیں ایک ایسی  تنگ  وادی میں لا پھنسایا ہے کہ نکلنے  کی کوئی  راہ دکھائی  نہیں دیتی۔ 

کرنے کا اصل کام یہ ہے کہ  اپنی تہذیب  ٬ اپنی  تاریخ٬  اپنی ثقافت  اور اپنی میراث پر اعتماد  پیدا کیا جائے۔ 

مفکر اسلام  سید ابو الحسن علی ندوی ؒ نے انہی منظر ناموں کو سامنے رکھ کے تاریخ  دعوت وعزیمت  اور انسانی  دنیا پر مسلمانوں کے عروج  وزوال  کے اثرات جیسی کتب تخلیق  فرمائی تھیں تاکہ ہمیں اپنی میراث کی اہمیت  کا اندازہ ہو سکے اور ہم احساس  کمتری  کے پردے سے  نکل کر  حریت فکر  اور مکمل  اعتماد کے ساتھ اپنی  اصل کی طرف  رجوع کر سکیں ۔ 

مولانا محمد یوسف ؒ




                    تیسری قسط
ترتیب وتشریح محمد موسیٰ بھٹو 

بندہ مؤ ‏ من کی طرز زندگی

اور اس کے اصول وآداب
تعلیم کا مقصد 

• تعلیم کا مقصد ہے کہ دل اللہ پاک اور رسول اللہﷺ کا اثر لینے والا بن جائے  اور ان کے کلام کا نور ہدایت ہمارے اندر آجائے۔ (تعلیم کا حقیقی  مقصد یہی ہے جو بیان کیا گیا٬ موجودہ دور میں تعلیم سے  یہی اصل مقصد  نکال دیا گیا ہے٬  بدقسمتی سے  آج تعلیم مادہ پرست اور دنیا دار  انسانوں کی تیاری  کا ذریعہ بن گئی ہے٬نیز تعلیم طاغوت کے بڑے ہتھیار کی حیثیت اختیار کر گئی  ہے٬ اگر تعلیم کو اللہ کی محبت واطاعت  کے  نصب العین کی بنیاد پر تشکیل  دیا جائے تو ہمارے سارے مسائل حل ہوجائیں٬ اس لئے کہ اس سے اللہ کو مقصود بنانے والے انسان تیار  ہوجاتے ہیں٬  جن  کی زندگی  پاکیزگی کا نمونہ  بن جاتی ہے٬ اگر تعلیم میں یہ روح شامل ہوجائے تو معاشرے  میں موجود سارا  فساد ختم ہوجائے  اور اس سے  اللہ کی ذات ہمارے ساتھ  شامل ہوجاتی ہے)۔

دنیا میں دواندھیروں کا ہونا  

• دنیا میں دو اندھیرے ہیں٬ ان کے لئے  دو روشنیاں ہیں٬ ایک جہالت  کا اندھیرا٬ اس کی روشنی علم ہے ٬ دوسرا  عقلیت کا  اندھیرا   اس کی روشنی  ذکر ہے ۔ (حقیقی علم اپنے ساتھ روشنی  لاتا ہے٬ جس سے جہالت  کا اندھیرا دور ہوجاتا ہے٬ عقلیت  بھی اندھیرا  ہی ہے٬ ذکر کا نور عقلیت  کو روشنی فراہم  کرتا ہے٬ جس سے  عقلیت  کا طلسم ٹوٹنے لگتا ہے اس سے عقل اور دل کے  درمیان رابطہ مستحکم ہو کر  دونوں ایک دوسرے  کے لئے  معاون ومددگار  ثابت ہوتے ہیں اور کار گاہ حیات میں دونوں ایک دوسرے  کے کام آتے ہیں٬  عقل اور  دل کے درمیان توازن کی یہ حالت  ذکر سے  ہی پیدا ہوتی ہے٬ علم  اس میں غیرمعمولی  طور پر معاون ثابت ہوتا ہے)۔ 

زبان کا درندہ ہونا 

• زبان درندہ ہے٬ اگر اس کی حفاظت نہ کی جائے تو  سب کو چیر پھاڑ دے٬ غیبت سننے والا غیبت  کرنے والے کا ساتھی ہے ۔ (زبان ایسی قوت  ہے کہ اسے لگام دینا سخت مشکل کام ہے٬ زبان سے کسی  فرد کی عزت محفوظ  نہیں رہتی٬  فرد جب حالت ذکر  میں رہتا ہے  اور ذکر کے  تھوڑی  تک تو زبان قابو میں رہتی ہے٬  اس کے  فورا بعدوہ بے قابو  ہونے لگتی ہے)۔ 

اپنا حق  معاف کرنا 

• اسلام میں دوسروں کے حق دینے کا  حکم  ہے اور اپنا حق  معاف کرنے کو پسند  کیا ہے ۔ (جہاں اپنا  حق وصول  کرنے میں تکرار پیدا  ہو٬ وہاں تو  اپنا حق  معاف کرنا افضل ہے  اور بہت زیادہ اجر کا بھی باعث ہے۔ البتہ دوسروں کے حقوق کی ادائیگی کے سلسلے میں فرد کو بہت  زیادہ حساس ہونا چاہئے٬ اس  لئے کہ یہ حقوق العباد  ہی ہیں٬ جو آخرت میں فرد کے  اچھے اعمال کو لے جانے کا سبب بنیں گے)۔ 

حق لینے کے جذبہ سے  عداوت کا  پیدا ہونا 

•ایک ہے حق لینے کا جذبہ ٬ حق لینے سے  عداوت  پھیلے گی اور عداوت  کی راہیں کھلیں گی جب کہ حق دینے سے محبت پھیلے  گی اور محبت  کی راہیں کھلیں گی ۔ (حق لینے کے  جذبے سے  اسوقت عداوت پیدا ہوگی٬ جب متعلقہ فرد کا مزاج غیرمعتدل ہو٬ اس صورت میں حق معاف کرنا ہی بہتر ہے٬ اسلام اپنا حق  لینے کی نہ صرف اجازت  دیتا ہے بلکہ اس کی حوصلہ  افزائی کرتا ہے٬ تاہم حق کو دل سے معاف کرنا یہ تو نیکی  کا بڑا کام ہے٬ جو ہر ایک کے بس کی بات نہیں ہے اس کے لئے  تقویٰ  کی بڑی مقدار  چاہئے)۔ 

کچھ ریا کے بارے میں 

• جو عمل لوگوں کو دیکھ کر  چھوڑا  جائے٬ وہ ریا ہے٬ جو عمل لوگوں کو دیکھ کر  کیا جائےوہ شرک ہے٬ ان دونوں سے جو بچا رہے گا٬ وہ اخلاص ہے٬ ایمان اور اخلاص  دونوں جڑواں  بھائی ہیں ۔ 

(ریا اور شرک سے  بچ کر  اخلاص کی راہ  پر گامزن ہونا٬ سب سے بڑی سعادت ہے٬ یہ سعادت خوش نصیب افراد ہی کو حاصل ہوتی ہے٬ اخلاص اور ایمان کا  باہم  گہرا تعلق ہے اخلاص پیدا کرنے کا کام  ایسا ہے٬ جس پر سارے  اعمال کی قبولیت کا دارو مدار  ہے٬ اخلاص کے بغیر  اعمال مسترد  کردیئے  جائیں گے٬ اخلاص کے کئی درجے ہیں٬  لیکن حقیقی  اخلاص کی حالت  یہ ہے کہ  کاموں میں اللہ کی رضامندی  کے جذبے کے  علاوہ کوئی  جذبہ موجود  نہ ہو  ورنہ کام  ریا میں شامل ہوجائیں گے٬ بزرگان  دین نے اخلاص کی حالت کو  مستحکم  کرنے کے لئے  برسہا  برس مجاہدوں سے کام لئے ہیں)۔ 

اللہ سے براہ راستہ مانگنے کی رکاوٹ 

• دنیا  کے اسباب نے ہمیں براہ راست اللہ رب العزت کی عالی ذات سے حاصل کرنے سے محروم  کررکھا  ہے ۔( ہم دنیا  کے اسباب میں اتنے  الجھ گئے  ہیں  کہ اللہ سے مانگنے  اور یقین سے مانگنے کی ہماری حالت  پیدا نہیں ہو پاتی اللہ سے یقین سے مانگنے اور اللہ کی طرف سے عطا فرمانے کے لئے  زندگی کو  بدلنا پڑتا ہے٬ زندگی کو  اللہ پرستی کی بنیادوں پر بدلے  بغیر  نہ تو یقین سے مانگنے کی حالت پیدا  ہو سکتی ہے اور نہ ہی  اللہ کی طرف سے  عطا ہوتا ہے)۔ 

تلاوت اور ذکر کے نور سے سارے اعمال کا نورانی ہونا

• تلاوت کلام پاک اور ذکر اللہ کا ایسا اہتمام  ہو کہ مخلوق کے  تعلق پر  اللہ جل  شانہ کا تعلق  غالب آجائے۔(جب قرآن پاک کی تلاوت اور کثرت ذکر سے اللہ کا دھیان غالب ہونے لگتا ہے تو  سارے  دنیاوی کام اور مخلوق سے   تعلق  بھی دین میں شمار  ہونے لگتا ہے٬  اس  لئے کہ تلاوت  اور ذکر کا  نور سارے اعمال کو نورانی  بنا دیتے ہیں)۔

داعی کا آزمائشوں میں مبتلا  ہونا

• داعی ہمیشہ امتحان وآزمائش  میں رہتا  ہے٬ کبھی اپنوں سے  اذیت پہنچتی ہے تو کبھی غیروں سے ٬  اس سے داعی کی  ترقی  واصلاح ہوتی ہے ۔ (داعی کی زندگی ہر طرح کی آزمائشوں سے دوچار ہوتی ہے٬ لیکن اللہ کی مدد  سے وہ ہر آزمائش سے سروخرو ہو کر  نکلتا ہے)۔

دین کا کام مال کی لالچ سے کرنا

• دنیا  کا کوئی  عمل مال کی لالچ سے کرنا ٬ اس عمل کو  دین سے نکال کر عمل ِدنیا  بنا دیتا ہے ۔

(مال کی لالچ اور طمع بڑی بلا ہے٬ جو فرد کا پیچھا چھوڑنے کے لئے  تیار  نہیں ہوتی٬ دین کا کام مال کی لالچ کی خاطر یا کسی کی تربیت کرتے ہوئے  مال کی لالچ رکھنا٬ اس سے ثواب توکیا الٹا گناہ ہوگا٬ مال کی لالچ سے بچنے کے لئے  غیرمعمولی مجاہدوں کی ضرورت ہے اور  اللہ سے مانگتے رہنا چاہئے  کہ وہ اخلاص  عطا فرمائے۔)

دوسروں کی اصلاح کے لئے  حقیقی  درد

اور کڑھن کا پیدا ہونا

• بات کرنے والے میں جتنے  غم وحزن کے  آثار ہوں گے٬اور کڑھن کی کیفیت ہوگی اسی قدر بات کرنے (بیان کرنے) اور سننے  والوں کو  فائدہ ہوگا ۔  (اپنی اصلاح کے ساتھ جب دوسروں کی اصلاح کے لئے حقیقی  درد اور کڑھن پیدا ہوتی ہے تو دل کی  یہ کڑھن دوسروں کے دل میں منتقل ہو کر ان کی اصلاح کا ذریعہ بنتی ہے٬ اس  لئے  دوسروں پراثر انداز ہونےکے لئے  حقیقی  درد اور کڑھن پیدا کرنے  کے کام کو اولیت  دینی چاہئے)۔ 

ذکر کا شیاطین سے  بچنے کے لئے  قلعہ ہونا

• اللہ کا  ذکر شیاطین کے شر سے  بچنے کے لئے  قلعہ ہے٬ لہذا جس قدر بگڑے ہوئے ماحول  میں تبلیغ کے لئے جایا جائے٬شیاطین  جن اور انسانوں کے بُرے اثرات سے  اپنی حفاظت کے لئے  اسی قدر اللہ پاک کے ذکر کا اہتمام سے کیا جائے۔ (اللہ کا ذکر  ایسی چیز ہے٬  جو شیاطین جن وانس  اور ہر طرح کے شر سے  بچاؤ ‏  کا سب سے مؤ ‏ ثر  اور طاقتور ذریعہ ہے٬ دعوتی کام کرنے والوں کے  لئے ذکر  کا سہارا  لئے بغیر  چارہ کار نہیں٬ ذکر ایسی  چیز ہے جو دنیا کے قائم  رہنے کا ذریعہ ہے٬  حدیث شریف ہے کہ قیامت  قائم نہ ہوگی٬ جب تک دنیا  میں ایک بھی  اللہ اللہ کرنے والا موجود  ہوگا٬ اس لئے ذکر ناگزیر  ہے٬ چونکہ دعوتی کام میں توانائی  خرچ ہوتی ہے٬ اس لئے  داعی کو ذکر کی  زیادہ ضرورت ہے٬ دوسری  صورت میں اس کی تقریر  اور گفتگو  میں تاثیر  نہ رہے گی۔

 ذکر کا ایک بڑا ثمرہ یہ ہے کہ اندر سے حرص وہوس کے جو طوفان ہر وقت ابھرتے رہتے ہیں ٬ وہ  تھم جاتے ہیں  اور بے طمع٬ بے حریص اور بے غرض  فرد کی تیاری  کی صورت پیدا ہوتی ہے٬ نیز مزاج کے خلاف ہونے والے حالات  وواقعات سے دل اور  ذہن میں جو منفی اثرات پیدا ہوجاتے ہیں٬ ان سے   بچاؤ ‏  ہونے لگتا ہے اوران کی روک تھام کی صورت پیدا ہوتی ہے٬ یعنی ذکر  منفی نوعیت کے وسوسوں کو آگے بڑھانے  سے روکنے  کا کردار  ادا کرتا ہے)۔ 

اپنی نیکیوں میں خرابیوں کو  تلاش کرنا

•اپنی نیکیوں میں خرابیوں کو اس طرح ڈ ھونڈ نا چاہئے٬ جس طرح گیہوں میں کنکر٬  جتنی بار ڈ ھوڈ وگے کننکر چلے آئیں گے۔(اللہ کی محبت  پر گامزن فرد جب اپنے اندر میں غوطہ زنی  کرتا  ہے (اور  وہ اکثر کرتا رہتا ہے) تو اسے اپنی شخصیت سراپا  عیبدار نظر آتی ہے٬ اسے  معلوم ہوتا ہے کہ اس کے ہر عمل  میں کسی نہ کسی حد تک  نفس کی آمیزش شامل یا اس میں اخلاص کی  کمی موجود  ہے٬ چنانچہ وہ مسلسل مجاہدوں  سے کام لیتا ہے٬ تاکہ   اس کے لئے  نفس کی خرابیوں سے بڑی حد تک  بچاؤ ‏  کی صورت پیدا  ہو )۔

نیکی کی تکمیل کا ندامت سے  ہونا

•نیکی کی تکمیل ندامت ہے کہ جیسی کرنی چاہئے تھی٬ ویسی  نہ ہو سکی۔ (بندے  کی یہ خاصیت ہے کہ وہ نیکی میں جتنا آگے  بڑھتا ہے٬  وہ اسی قدر  تشنگی محسوس کرتا ہے کہ اس کی نیکی میں کمی وکوتاہی  رہ گئی٬ اس  کے لئے وہ ساتھ ساتھ  استغفار  سے کام لیتا رہتا  ہے)۔  

بڑا بن کر چھوٹا بننا مشکل ہے

•بڑا بن کر چھوٹا بننا مشکل ہوجاتا ہے٬ جو  اپنی حیثیت قائم کرنا چاہے گا٬  اس کی اولا دیں کام کو ترس جائیں گی ۔ (جو بڑا  بنے گا٬ وہ اس کے اثرات بد سے بچ نہیں سکے گا٬ بڑا بننا تکبر کرنا  ہے٬ تکبر کی مستحق ذات صرف ایک ہے٬ وہ اللہ کی ذات ہے٬ تکبر کی سزا دنیا  میں بھی ملتی ہے٬  کہ ایسے افراد  طرح طرح کی آزمائشوں میں مبتلا کردیئے جاتے ہیں٬ ان کی اولاد  بھی محروم رہتی ہے)۔

انسانیت کی دنیا وآخرت

سنوارنے کے لئے  فکر مندی  کا ہونا

•انسانیت سے محبت ضروری ہے٬ جو مسلمان انسانیت سے محبت نہیں کرے گا٬ اللہ پاک اس سے کبھی  اصلاح کا  کام نہیں لے گا ۔ (انسانیت سے محبت کا مطلب انسانیت کی دنیا وآخرت سنوارنے کی فکرمندی  کا ہونا ہے٬  عقیدہ توحید  ورسالت سے محرومی کی  وجہ سے دنیا میں انسانیت نئے نئے  بحرانوں سے دوچار رہتی  ہے٬ اخلاقی  اور روحانی  بیماریاں انسانیت کو مفلوج  کردیتی ہیں٬ آخرت میں انسانیت جہنم کی سز ا کی حقدار ہوگی٬ انسانیت  کو اس سزا سے بچانے  کے لئے حقیقی فکرمندی  اور دردمندی  کا ہونا اور اللہ سے انسانیت کی بہتری کی بھیک مانگتے رہنا ہے٬  یہی انسانیت سے محبت کی علامت  ہے)۔

دوسروں سے  بدظنی کے نقصانات

• اپنے بارے میں حسن ظن اور دوسروں کے بارے میں سوئے ظن  فرد کو  اعمال سے محروم کردیتا ہے (اپنے آپ کو افضل اور بہتر  سمجھنا٬ دوسروں کو عیبوں کا مجسمہ سمجھنا٬ اس کا نتیجہ اعمال سے محرومی کی صورت میں ظاہر  ہوتا ہے٬  فرد کی یہ ادا اللہ کو سب سے زیادہ ناپسند ہے٬  فرد کا نفس  اس کی نیکی کی  بہتر حالت  کو دیکھکر اسے باور کراتا ہے کہ تم تو دوسروں سے افضل ہو٬  اپنی افضلیت کی سطح سے جب وہ دوسروں کو دیکھتا ہے تو وہ اسےنیکی کی کم تر حالت  پر نظر آتے ہیں٬ اس سے اپنے  بارے  میں  حسن ظن اور دوسروں کے بارے میں بدظنی پیدا ہونے لگتی ہے٬ حالانکہ وہ اگر اپنی افضلیت کی حالت سے  نیچے اتر کر  دیکھے تو اسے نظر آئے گا  کہ نیکی کے بعض پوشیدہ کاموں میں وہ اس سے  کہیں آگے ہیں٬ پس نظر سے پردہ اٹھانے کی ضرورت ہے۔ اگر ایسا  نہ بھی ہو تو ممکن ہے ان کی  کوئی  ادا اللہ کو  ایسی پسند  آجائے کہ وہ اس کی وجہ سے نوازے  جائیں ۔ 

اس لئے  دوسروں کے  بارے میں حسن ظن کا ہونا ضروری  ہے٬ البتہ اپنی حالت  پر عدم اطمینان ہونا چاہئے  اور اسے بہتر سے  بہتر بنانے کے لئے کوشاں  ہونے کی فکرمندی ہونی  چاہئے۔)

ایمان ویقین کے لئے جان توڑ

مجاہدوں سے کام لینا 

•ایمان ویقین ایسی بات نہیں ہے کہ  جلدی آجائے٬  بلکہ اس کے لئے  مسلسل  محنت  اور مشقت  کرنی پڑے گی ۔ (ایمان ویقین کی مستحکم  حالت کے لئے عرصہ تک استقامت سے چلنا پڑتا ہے٬ ذکر وفکر کے مجاہدوں سے کام لینا پڑتا ہے٬ نفس کی قوت کمزور ہوتو اللہ پر یقین پختہ ہو٬  نفس آسانی سے جان نہیں چھوڑتا٬ ذکروفکر کی راہ پر چلنے والوں کو  اکثر شکایت ہوتی ہے کہ  ایمانی کیفیات میں ردوبدل کا سلسلہ جاری  ہے٬ یہ کیفیات مستحکم نہیں ہوتی٬ ایمان  ویقین کوئی گڑی پڑی حالت نہیں ہے کہ آسانی سے حاصل ہو٬  اس کے لئے  کافی عرصہ تک جان توڑ  مجاہدوں سے کام لینا پڑتا ہے٬ جب فرد  مستقل مزاجی سے مجاہدوں سے کام لیتا ہے تو ایک  وقت آتا ہے  ہے کہ اللہ کی بارگاہ میں بندے کی یہ مستقل مزاجی  اور مشقت کی حالت قبول  ہوتی ہے اور اس کی طرف سے بندہ کی ایمان ویقین کی ادلتی بدلتی حالت کو تبدیل کرکے اس میں استقامت  عطا فرمائی جاتی ہے۔)

